
	ХАЛХЫН ЗАРИМ НУТГИЙН ХЭЭ УГАЛЗНЫ ЗҮЙЛЭЭС 

	“Шинжлэх Ухааны Академийн Хэвлэл” 1967 онд Улаанбаатар хотноо эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

УДИРТГАЛ

	 

	Хээний тухай ерөнхий ойлголт

	 

	Хээ угалз гэж юу вэ?

	Хээ угалз гэдэг юу болохыг бид мэдэх авч яг цохон тодорхойлох гэвэл олон янзын үг хэлнэ. Юуны өмнө энэ хоёр үг ямар утгатай болох тухайд л хэдэн янзаар ярина. Хээ гэж хэвлэж цохиж гаргадгийг хэлэх буюу оёж мэтгэдгийг нь угалз хэмээн1 зарим нь өгүүлнэ. Зарим нь "юм хумыг чимэглэн гоёмсоглож зурах, будах, сийлэх мэтээр зориуд гаргасан угалз цэцгийн зүйлийг хээ гэх, гоёмсог чимэг болгон хэрэглэх эргэлдсэн дугуй хэлбэртэй хээг угалз гэнэ2 гэж хэлнэ. Нөгөө нь угалз хээ гэдэг бол нэгэн ижил хэсэг буюу ижил талуудаар бүрэлдэн тохирсон хурц буюу нарийн өнгөтэй утга агуулга бүхий бөгөөд ямар нэгэн юмыг чимж чадахуйц зургийг хэлнэ3 хэмээнэ. 

	Нэгдүгээр тодорхойлолтыг үзвэл үнэндээ угалз хатгах, угалз оёх гэхээс биш, хээ оёж хатгана гэх нь ховор. Гэвч хээ гэж үздэг ланз, пүүз, алхан толгой оёчихсон байхад ланзан угалз, үүлэн угалз оёжээ гэхгүй. Тийм ийм хээ хатгажээ гэж ярина. Тэгэхээр хатгаж оёсон болгоныг угалз гэдэг гэж болохгүй нь. Тэгтэл цаасан хүрээ, зоосон хээ орсоор атал гөлөм дэвсний хээ гэхгүй угалз гэдэг нь юу юм бэ? гэх асуулт гарна. Хоёрдугаар тодорхойлолтын ёсоор эргэлдсэн дугуй хэлбэртэй хээг угалз гэнэ гэж байна. Гөлөм, дэвс, гутлын зүйлд энэ үг таарах боловч, авдрын нүүр, торго мэтэст тийм эргэлдсэн дугуй хэлбэртэй хээ бишгүй бий. Түүнийг бас л угалз гэх болно. Гэтэл торгоны угалз гэж ярихгүй хээ гэнэ. Мөн угалз цэцгийн зүйлийг хээ гэнэ гэж үзвэл амьтан, үсгийн дүрсийг юу гэх вэ? Чингэхлээр энэ хоёр тодорхойлолт хоёул бүрэн биш байна. Европ зүгийн нэлээд ард түмэн энэ ухагдахууныг латины (ornamentum) - "чимэх" гэсэн үгнээс сурвалжтай орнамент гэж нэрлэн "амьтан ургамал геометрийн дүрс биеүдээс бүтдэг уран зураг, зураасан зураг, уран барилгын чимгийг хэлэх ажээ4. Гуравдугаар тодорхойлолтод хээ угалз гэж салгалгүй хоёулыг нь цуг нэгэн ухагдахууны тэмдэг болгон хэрэглэж. Тэгвэл яагаад хээ угалз гэсэн ялгаанууд гарав? Үүнийг өгүүлэхийн өмнө жич нэг зүйлийг хэлье. Хээ угалзны нэрийн гарлын тухай гутгаар бүлэгт гарах учир энд тус хоёр үгэнд холбогдох ухагдахууны талаар л ярьж байна. 

	Анх түрүүн малын эврийн дүрсээс гаралтай матигар хурц үзүүртэй тахир зураасыг ихэнхдээ угалз гээд бусдыг нь явцуу утгаар хээ гэж нэрлэдэг байсан мэт. Хэдий тийм боловч чимэг гэдэг ухагдахууныг ерөнхийлөн өргөн утгаар хээ гэж нэрлэн тэр дундаас мушгиралдсан эвэр хээг угалз гэсэн шиг санагдана. Гэвч Монголын олон нутагт энэ ойлголт нэгэн адил биш заримд хээ гэвэл нөгөөд нь өнөөхийг нь угалз гэдэг зөрөө бий тул энэ хэр дүүрэн хариулт өгөхөд хэцүү байна. Гэлээ ч гэсэн дийлэнхий нь харгалзан хээ, угалз гэж тус тус ялгасан байдлыг үзвэл нэгдүгээр тодорхойлолт хээг үйлдэх аргын талаас хэлсэн мэт. Угтаа гутал гөлмийн зүйлд эвэр угалз оёж байснаас энэ нэр нь уг эдлэлийн гоёлд бөх явж байна. Торго, авдрын зүйлд хэвлэж хээлж будаж гаргадаг талаас нь хэлсэн бололтой. Тэгтэл сийлбэртэй авдар эрээн авдар хоёр байхад хоёулыг хээтэй авдар гэвэл ялгарахгүй бүгд будаг хуартай юм байна гэж ойлгогдоно. Заавал сийлбэртэй гэж байж сая утга төгс болно. Угалзтай авдар байна гэвэл бас л адил хээтэй авдар мэт ухагдана. Чингэхлээр хээ, угалз гэдэг хоёр үг хоршин нэгэн ерөнхий ойлголт гаргах байна. Бас үүнтэй ойролцоо утгаар ерөнхий хээ угалз гэхийг хээ хэмээх нь ч буй. Иймийн учир ерөнхий зүйлд хээ угалз гэсэн нэр томьёог хэрэглэхэд амьтан хээ угалз, ургамал хээ угалз, зоосон хээ угалз гэж баахан сунжуу нэрс болох тул хээ гэсэн үгээр угалз хээ гэдэг ухагдахууныг тэмдэглэн явъя. Тэгэхдээ ланз, пүүз мэтэд хээ гэдэг нь ерөнхий утгаараа "сийлбэр, цутгуур, хатгамал, барилгын гадаргуунаа үйлддэг хэвлэл бүхий геометрийн дүрсээр бүтдэг өнгөн толбо, зураас хоёрын нэгдэл" хэмээгдэж байна. Урлагийг тусгах аргаас нь дүрслэх, илэрхийлэх гэж хоёр хуваадаг. Хээ бол бодит амьдралыг тусгахдаа хөгжим, бүжиг, уран барилга, утга, уянга, дуурь бүжгийн адил илэрхийлэн гаргадаг. Ийм ч учраас илэрхийлэх урлагт багтдаг ажээ. Хээ нь байгалийн үзэгдэл юмсыг ерөнхийлөн хийсвэрлэж тусгадаг. Геометрийн дүрс амьтан, ургамал, шувуу жигүүртэн, хүн харын гадаад хэлбэрийг бүдүүвчилсэн янз бүрийн өнгө дүрс, тахир зураас, шулуун шугамын нэгдэл байна. Энэ бүхэн цогцолж байж хээний уран сайхан дүрийг бүтээнэ. Тийнхүү уран дүр буй болсноор л үзэгч хүн хээний төгс урлагийг шагшина. Хээ нь зөвхөн юмыг гоёх төдийхөн бус, ертөнцийг ойлгон мэдэх гэсэн ардын хүсэл, эсэргүүцэл гомдол, бэрх хатуу зовлон гуниг элдэв зөрчил зэргийг хийсвэрлэхэд хүний харьцааг илэрхийлдэг. Жишээ нь: ургамал, амьтны дүрс, нарийн тунгалаг сайхан өнгө нь яг байгалийн зүйлийг зураагүй авч ард түмний сэтгэл аз жаргал, гоо сайхны эрэл, зөн мөрөөдлийг илэрхийлнэ. Мөнхүү уран сайхан сэтгэлэг, гадаргуугийн хээгээр бүтдэг хээн цогцост тодрон гардаг. Хээний бие хэсгүүд нь маш их бодлог зүйл болохын хамт түүнийг бүтээх аргын өвөрмөц чанар буй. 

	 

	Хээн чиглэл

	Хээ угалз нь өөрийн өвөрмөц нэгдлээр тодорхойлогддог тусгай чиглэлтэй байдаг. Тэрхүү чиглэл (мотив) гэдэг нь олон зүйл тусгай тусгай бүтээлд давтагддаг өнгөний нийлэмж шугам дүрсийн сүлжээ юм. Улс үндэстний түүх нь тодорхой цаг үед хамаарах тул хээ угалз бас үүнийг даган нэгэн үед нэгэн янзын чиглэлийг үүсгэдэг үндэсний түүхэн шинжтэй. Хээ угалзны чиглэл түүний ерөнхийлөх нийлэмж хэлбэрт ард түмний зан чанар, аж байдал, сэтгэлгийн хамгийн чухал давтагдашгүй чанар илрэн гардаг. Бид дундад Азийн хивс, хятад хатгамал, эртний грекийн шавар эдлэлийн зураг тэргүүтнийг үзээд тэр үндэстнийх гэж төвөггүй мэднэ. Иймээс ард түмний амьдрал, мэдлэгийн онцлогийг хээ угалзанд гүн гүнзгий тусгаж болдог байна. Хээ угалз нь урлагийн бусад төрлийг бодвол нэн их ерөнхийлөн тусгах боломжтой бөгөөд уран барилга, хэрэглээний зүйл, хувцас хунар, сийлбэр, уран зургийн гоёлд оролцох нь элбэг. Мөн хээ угалзны бүтэх байдлыг ажвал илэрхийлэх урлагийн адил хамгийн үндсэн онцлогийг илэрхийлдэг болохыг харж болно. Тэгвэл дээр өгүүлсэн чиглэл гэдэг маань хээ угалз бүрийн, нэгэн хэсэг махбод болно. Ийнхүү чиглэлийн тухай ойлголт нь илэрхийлэх урлаг-уран барилга, бүжиг, хөгжмийн судлалд чухал холбогдолтойн дээр тус урлагийн олон үзэгдлүүдийн тохиол бүрийд холбогдоно. Жишээ нь уран барилгын чиглэлийг аваад үзье. Нэгэн орны буюу нэгэн үеийн барилгын хэлбэр дүрс, хийсэн гоёлын чиглэл нь гоц ялгарахуйц болж, багана дээврийн хэлбэр, цамхгийн хаалга, цонхны өвөрмөц ялгаанууд гарна. Монголын уран барилгын зүйлд Төвөд барилгын маяг, Хятад янзын дэрвэгэр жантаа, янпай; жинхэнэ монгол үндэсний гэр хэлбэрт бөмбөгөр орой, орчин үеийн роман хэлбэрийн барилгыг үзэхэд илэрхий. Бүжиг ч гэсэн тэр орос, монгол, хятад гээд л онд ондоо хөдөлгөөн намбатай, хөгжмийн зохиол бүрийд байх үндэсний буюу сэдвийн аяст аялгууны чиглэл гэж байна. 

	 

	Хээн тогтолцоо

	Үндэстэн болгоны хээний бүтэх яс нь адилхан байна. Ихэнх хээг үзвэл нэгэн бие дүрсийг олон дахин давтаж хээн тогтолцоо болгосон байна. Хээний нэг бие дүрс ганцаар байхдаа төдий л гоо сайхны цэнгэл эдлүүлэхгүй цулгуй саланги юм мэт харагдана. Харин түүнийг хэд дахин зуран холбож нэгэн нийлэмж болговол сая гоо сайхан төгс болно. Тэгэхлээр нэгэн зураасан махбодыг (элемент) тогтолцоо (систем) болгох гэдэг чухал байна. Аливаа тогтолцоо бол энгийн үзэгдлүүдийн механик нэгдэл бус харин үзэгдлийн амьд цогцос юм. Хээн тогтолцоо ч гэсэн зураас будгийн эмх замбараагүй хэрээс толбо биш, зохицох чанаруудын бодит нэгдэл юм. Тэгсэн дээрээс ч хээ төгс зохиомжтой болж чадаж байна. 

	 

	Хэмлэл (Ритм), тэгш хэм

	Энэ зохиомж бол ганц урлагт бус байгальд ч байна. Байгалийн зохиомжийг үзүүлэх жишээ нь мод юм. 

	Мод нь мөчир, мөчир нь нахиа, нахиа нь навч болон салбарлаж нэгэн зүйл зохиомжийн тогтолцоог үүсгэнэ. Байгалийн зохиомж нь урлагт ярьдаг шиг хэмлэл, тэгш хэм гэдэг хоёр сурвалжтай. Хэмлэл нь нэгэн орон зай, цаг хугацаан дахь адил төстэй зүйрцүүлсэн үзэгдлийн давтагдах чанарыг хэлнэ5. Хэмлэлийн тухай ойлголт илэрхийлэх урлагийн нэг чухал үзэгдэл билээ. Тэгэхдээ байгалийн зохиомжоос урлагийн зохиомж нь уг чанараараа адил боловч зарчмын ялгаатай. Уран барилга, хээ угалз, бүжиг аялгуу нь ямар ч чиглэлийн байлаа гэсэн заавал нэгэн утга санааг илэрхийлнэ. Чингэхдээ тодорхой нэгдмэл дүрийг бүтээж уран сайхан илэрхийллийн нэгдмэл цогцсыг бидэнд хүртээнэ. Энэ бүхнийг илтгэгч нь хэмлэл. Хэмнэл бол урлагийн бүтээлийн зохиомжийн тогтолцоог амьдруулагч уран барилгын бие хэсэг цонх, багана, шатны чимэг зэрэгт дандаа ижилсүүлэн давтсан зүйл байдаг. Барилгын бие хэсгийн энэ ижилсэнгүй байдал нь илэрхийлэх урлагийн бүтээлийн нэгэн хэлбэрээс нөгөөд, нэг чиглэлийг өөр чиглэлд алгуур шилжих саланги махбодын хэмжигдэх чанарыг хэмлэл бүтээдэг болохыг харуулж байна. Уран барилгын хэм нь хивс нэхмэлийн гадаргуу дээр давтагддаг хээн хэсэг шиг огторгуйн зай дахь давталт бөгөөд хөгжмийн гишгэц нь хугацааны давтал, ажээ. Нөгөө талаар уран барилга, хээний аль аль нь тэгш хэмт чанартайг онцлон тэмдэглэлтэй. Тэгш хэм гэдэг нь бол тооны ухааны үгээр "хавтгай дээрх ямар нэгэн F дүрсийн цэгүүдтэй ямар нэг шулууны хувьд тэгш хэмтэй орших бүх цэгүүдээс тогтсон F1 дүрсийг F-тэй S-ийн хувьд тэгш хэмтэй орших дүрс гэдэг. Иймээс ямар нэгэн биеийн дундах тэнхлэгээсээ хоёр тийш толины тусгал мэт ижил хэмжээгээр байх дүрсийг хэлэх нь. Тэгш хэм нь бие хэсгийг тэгш сайхан болгож төгсгөлгүй үргэлжлэн давтагдах хөдөлгөөнийг үүсгэнэ. Тэгш хэм бол гоо сайхны эх булаг". Биеийн гоо сайхан нь бие хэсгийн тэгш хэмд байна6". Хэмлэл, тэгш хэм хоёрын найрамж нь хээ угалзыг улам бодлог, хүний сэтгэл татахуйц болгож байна. Модны мөчир байлаа гэхэд мөчир нахианы тэгш дараалал нь хэмлэл үүсгэж, тэрхүү нахианаас гарсан навч тэгш хэмт дүрсээр байна. Ер нь байгальд буй хүн, амьтан, ургамал цөм тэгш хэмтэй байдаг. Тэгш хэмт чанар нь уг юмны зохист чанарыг бүрдүүлж гоо сайхан болгож байна. 

	Чингэвэл бодит ертөнцийг уран сайхнаар тусгаж байгаа хээ маань юмсын хэмтэй байх бодит хуульд захирагддаг байна. Хээ угалзны зүйлд ялангуяа геометр хээ хэчнээн нарийн төвөгтэй байлаа ч гэсэн нэг юм уу хоёр гурван бие дүрсийг хэд хэд дахиж давтсан хэлбэрээс зайлахгүй. 

	 

	

	1-р зураг. Дүрсийн тэгш хэм


Хээний хоёр тал

	Хээн чиглэлийн тогтолцоог хэмлэлээр зохиож бүтээх нь илэрхийлэх урлагийн үндэс болдгийг үзлээ. Энэ чанараараа ч хээний илэрхийлэх дүр их л яруу тод болдог. Иймээс хээ маань нэг бодоход маш энгийн, нэг бодоход туйлын төвөгтэй урлагийн төрөл юм байна. Нэг талаас хээн бүтээлүүд нь ямар нэгэн ард түмний ертөнцийг ойлгон мэдрэх ерөнхий санааг илэрхийлсэн олон өнцөгт шугам дүрсийн бүх л тогтолцоо учир энгийн зүйл мэт. Чингэхийн хамт хээтэй хивс, уран хатгамал, чухам ямар ард түмний амьдралын тухай болох нь бидэнд шууд мэдэгддэггүйгээрээ оньсого шиг. Энэ байдлаас болж хээний бэрх төвөгтэй, ёгт утгат "хэл" бий болно. Бид өөрийн ардын хээний утга санааг л ойлгохоос бус бусад өөр алс холын орны хээний утга санааг шууд хэлж чадахгүй. Ингэхлээр үндэсний хээ, ард түмний соёл, бүх л амьдралтай нягт холбогдож олон зууны турш боловсордог ажээ. 

	Бидний үед тусгай зураач урчуудын бүтээж буй нэхмэл, хивс, мебель, ном хэвлэл, гоёл чимэглэлийн зүйлийн хээ нь ардын хээ биш тухайн үндэстний тодорхой урчуудын үйлдсэн зохиомол хээ болно. Энэ бүлгийн хээнд манай улсын алдарт зураач, урлагийн үйлчин Маньбадар, Ядамсүрэн, Архангайн Шагдар нарын зураг бүтээлдээ хийсэн хээ нь хуучин уламжлалыг шинэчлэн хөгжүүлсэн зохиогчийн хээн бүтээл болон орно. Эд бүхний уг сурвалж нь олон үеийн турш боловсрон хөгжиж ирсэн монгол ардын гоёл чимэглэлийн хээ юм. Энэ мэтээр хээг ардын хийгээд зохиомол гэж ялган үзэж болно. 

	Монгол түмний бүтээсэн ардын урлаг нь маш баян бөгөөд ерөнхий нэгэн эхтэй монгол язгуурын боловч хүн ардын аж төрөх, нутаг орны байдал, айл зэргэлдээх үндэстэн ястны харилцаа холбооноос шалтгаалан монголын олон нутгийн гоёл чимэглэлийн хээ дор дороо өвөрмөц ялгаврыг олжээ. Энэхүү олон янз барагдашгүй баялаг урлагийг судлан шинжлэх нь монголын ард түмний соёлын түүхийг танин мэдэхэд чухал ач холбогдолтой. 

	 

	 


Монгол хээг судалсан байдал

	 

	Монголын ард түмний бүтээсэн хээ угалзны зүйл маш баялаг. Гэлээ ч энэ талаар судалсан нь бага боловч Байгаль нуур, Алтайн газраар суух монгол, Турк угсаатны хээ угалзны талаар судалсан, нийтлүүлсэн зүйл нэлээд байх тул эдгээр бичиг зохиолын зүйлийг монгол хээний судлалд оруулан үзэх нь зүйн хэрэг. Тавиад жилийн өмнө эрдэмтэн Б. Э. Потри Эхиритийн буриадын хээ цуглуулж 1918 онд "Кудийн буриадын хээ7" гэдэг нэрээр Петербург хотноо хэвлүүлжээ. Үүний дараа Л. Н. Турунов "Буриад ардын хээ дэх буддын шашны нөлөө"8 гэдэг өгүүлэл бичиж 1922 онд Эрхүү хотноо нийтлүүлэв. Л. Н. Туруновын энэ өгүүлэл Буриад ардын хээг бусад улс үндэстний хээтэй хэрхэн холбогдох талаас авч үзсэн сонирхолтой шинжилгээ мөн боловч ардын урлагийн зүйл дэх шашны нөлөөг хэт өсгөн үзсэн дутагдал буй. Хориод оны үед Эрхүүгийн их сургуулийн доцент П. П. Хороших Алдар, Баяндай, Бохан, Качиг, Нүхэт, Ольхон (Ойхон), Осин, Эхирит булгатаар явж үлэмж сонирхолтой хэрэглэгдэхүүн цуглуулж "Ольхоны буриадын хээний зүйл"9 гэдгээ 1920-1927 онуудад гаргасан. П. П. Хороших хээг зүгээр бүртгэсэнгүй, хээний хэсгүүдийн зургийг их л нарийн гаргаж түүнийг үйлддэг гар аргыг өгүүлсэн нь эрдэм шинжилгээний ач холбогдолтой юм. Тэгэвч гагц түүхэн талаас нь тайлбарлан жинхэнэ урлаг судлалын талаас дулим үзсэн тал буйг дурдалтай. Өмнө өгүүлсэн буриад эрдэмтдийн нийтлүүлсэн судалгааны хэрэглэгдэхүүн хийгээд монгол ард улсад суух монгол угсаатны хээ угалз, ардын урлагийн зүйлээс цоморлог болгон нийтлүүлсэн "Монгол ардын гар урлал"10 гэдэг эмхэтгэл урлагийн гавьяат үйлчин, төрийн шагналт ардын зураач Д. Маньбадарын хээ угалзны цоморлог"11, угалз хээ суралцагсдад тусламж болгон хэвлүүлсэн "Угалз"12 гэдэг ном нь монгол хээ ардын урлагийн судлалд чухал холбогдолтой зүйл болжээ. Түүнчлэн төрийн шагналт, урлагийн гавьяат зүтгэлтэн, зураач У. Ядамсүрэнгийн орон нутгаар явж цуглуулсан баялаг хэрэглэгдэхүүнд тулгуурлан зурсан "Монголын олон ястны хувцас гоёлын зүйл13" монголд дэлгэрсэн зуугаад малгайн зураг цоморлог болгосон дэвтэр14 зэрэг нь тэрхүү хувцас хунар, эдлэл юманд наалдсан хээ угалзыг судлах хэрэглэгдэхүүн болно. Нөгөө талаар дундад Улсын Өвөр Монголын өөртөө засах орны урчуулын зурсан монгол хээ угалзны зураг15 тэргүүтэн нь монгол хээний онцлог, хувилал, өгөөмөр баялгийг гэрчлэх баримт болж байна. 

	Монгол хээ угалзны судлалын талаар академич Б. Ринчений "Монголын сонин"16 (Новости монголии)-д нийтлүүлсэн "Монгол ардын гоёл чимэглэлийн хээ угалз" гэдэг өгүүлэл, Зөвлөлтийн эрдэмтэн Н. В. Кочешковын17 бичсэн монгол хээ угалзны тухай өгүүллүүд, Монгол ардын урлагийн тухай өгүүллүүд, Монгол ардын урлагийн тухай зохиолын хээ угалзны талаар бичсэн бүлэгт гарах тойм бичгээс өөр жинхэнэ судалгааны зүйл ховор байна. Харин монголыг судалсан гадаад дотоодын эрдэмтдийн бичиг зохиол, нийтлүүлсэн зүйлд далим дурдсан нь цөөнгүй18.

	Сүүлийн үед буриадын ардын урлагийг олон талаас нь нягтлан шинжсэн И. Е. Тугутовын "Буриадын эдийн боловсрол"19, А. Б. Тумаханы "Буриад ардын урлаг"20 гэдэг диссертаци зэрэг тусгай зохиол, мөн А. Б. Тумаханы "Буриад ардын хээ"21 гэдэг өгүүлэл, Г. Ленхобоев, К. Герасимова нарын "Оронгой нутгийн ардын урчуудын тухай хэрэглэгдэхүүн"22 Монгол ард улсын зураач Ядамсүрэнгийн бичсэн "Ширмэлийн урлаг"23 зэрэг өгүүллүүдэд монгол ардын урлагийн төрөл зүйл, монгол урчуудын урлан бүтээх арга, угалз, хээний цогцолгын тухай өгүүлсэн зүйл буй. Түүнээс гадна Зөвлөлтийн эрдэмтэн С. В. Киселев, С. И. Руденко, Л. П. Потапов, С. В. Иванов, К. В. Вяткина нарын бичсэн эртний судлал, угсаатны зүйн шинжилгээний зохиолууд нь эртний монгол хийгээд монголтой соёлын гүн холбоотой байсан ард түмний урлал, угалзыг бидэнд таниулж байна. Ялангуяа С. В. Киселевийн алдарт зохиол "Эртний өмнөд Сибирийн түүх"24, С. И. Руденкогийн "Скифийн үеийн Алтайн уулаар нутаглагсдын соёл"25, С. В. Ивановын "ХIХ зууны эцэс XX зууны эхэн үеийн сибирийн ард түмний дүрслэх урлагийн хэрэглэгдэхүүн"26, Л. П. Потаповын "Алтайнхны түүхийн найруулал"27 зэрэг дорвилог бүтээлүүд Н. И. Капланы "Алтайнхны ардын урлагийн тойм"28, Вайнштейны "Тува-Тож нар"29, К. В. Вяткинагийн “Монгол Ард Улсын Монголчууд”30 гэдэг зохиолд Монгол, Тува, Буриад ардын хээ угалзны талаар нэлээд өгүүлжээ. Мөн Н. И. Шепетильников "Монголын уран барилга"31 гэдэг номдоо монгол барилгын хээний тухай бага сага бичжээ. Монголыг судлагч өрнөдийн эрдэмтэн нараас Чехийн эрдэмтэн Л. Йисл 1957-1958 онуудад монголоор явж гар урлагийн бузгай материал цуглуулан "Монголын уламжлалт урлаг"32 гэдэг номдоо хээ угалз бүхий эд юмны зураг арвин оруулсны дээр Унгарын эрдэмтэн Рона Таш 1961 онд гаргасан "Нүүдэлчдийн мөрөөр"33 гэдэг номдоо хээ угалзны тухай нэлээд юм оруулжээ. 

	Харин Монгол Ард Улсын эрдэмтэн X. Пэрлээгийн бичсэн эртний судлалын шинжилгээний өгүүллүүд34, түүхийн зохиолууд ялангуяа "Монголын эрт дундад үеийн хот суурины товчоон"35 гэдэг зохиолд монгол барилгын хээ, эртний монгол аймгуудын урлагийн тухай өгүүлсэн зүйлс, эртний судлаач Ц. Доржсүрэнгийн "Умарт Хүннү"36 гэдэг зохиолд бичсэн хүннү аймгийн соёлын хэрэглэгдэхүүн, хээний тухайн юмс, Н. Сэр-Оджав37, Д. Дорж38 нарын бичсэн эртний судлалын шинжилгээний өгүүллүүд, угсаатны зүйч С. Бадамхатан39 "Хөвсгөлийн цаатан ардын аж байдлын тойм" "Хөвсгөлийн Дархад ястан" зэрэг угсаатны зүйн шинжилгээний тусгай зохиол, угсаатны зүйч Ц. Гочоо40 болон бусад41 хүмүүсийн бичсэн өгүүллүүдэд монгол угсаатны эдүгээгийн хээ угалзны талаар бичсэн зүйлс нь монгол хээ угалзны гарал түүхийг судлан, учир холбогдлыг ойлгоход нэгэн тулгуур баримт болж байна. 

	Дээр дурдсан судлал шинжилгээний бичгүүдэд монгол угсаатны хээ угалзны судлалд холбогдох зүйл байвч Монгол Ард Улсын Монголчуудын ардын гар урлал үндэсний хээ угалзыг жичид нь авч үзсэн зүйл бараг үгүй байна. Иймийн учир энэ асуудлыг бага ч болов аль нэгэн хэмжээгээр хөндөх гэсэн оролдлого нь тус зохиолын зорилго билээ. Тэгэвч монгол ястны хээ угалзны тухай тэр болгоныг бүрэн дүүрэн өгүүлэх гэвэл урт удаан хугацааны няхуур шинжилгээ, судалгааны арвин хэрэглэгдэхүүн шаардагдах тул нэгэн хоёр удаагийн явуул судалгаа үүнийг бичигчийн хомс мэдлэг төдийхнөөр учир холбогдлыг нэгд нэгэнгүй гаргаж яахан болох билээ. Иймд 1902-1063 онуудад Шинжлэх Ухааны Академийн Түүхийн хүрээлэнгийн угсаатны зүйн хээрийн шинжилгээний ангийн бүрэлдэхүүнд олон явахад цуглуулсан Хөвсгөлийн Хотгойд, халх ардын урлалын зүйлс дараах жил Булган аймгаар одохуйд хуримтлуулсан юмс, энэ тэр хүн хараас асууж сурвалжилсан, үзэж уншсан номоос авсан зүйлдээ дулдуйдан Монгол Ард Улсын зарим нутаг (Хөвсгөл, Булган, Төв, Дундговь)-ийн халх Монголчуудын хээ угалзны зүйлээс маш товч өгүүлье. 

ТЭРГҮҮН БҮЛЭГ Орон сууц, хувцас хунар, эд хогшил, эдлэл хэрэглэлийн хээ

	 

	I. ОРОН СУУЦ, ХУВЦАС ХУНАРЫН ХЭЭ

	 

	Орон сууцын хээ. 

	Монголчуудын хэрэглэдэг орон сууцын зүйл нь нэлээд олон янз. Маш эртнээс эхлэн хэрэглэсээр ирсэн эсгий гэрээс авхуулаад явуул, түр цагийн сууц, майхан, жодгор болон эртнээс нааш барьж байгуулж байсан хэрэм бэхлэлт, хот балгад, орд харш байна. Тэдгээрийг үзвэл элдэв янзын хээ хуар гарган гоёж гоодсон нь их. 

	 

	Гэрийн модны хээ

	Тооно, унь, хана, хаалга, багана хэдийг гэрийн мод гэдэг. Энэ модон хэсгүүд цөм л хээ хуарын зүйлтэй байна. Огт хээгүй мод чигээр нь хийх нь бага. Ганц хананд л угалз тавьдаггүй. Унь ч гэсэн эртхэндээ хээ угалз хийдэггүй байсан. Харин зос будгаар будах нь буй. Төв суурин газар суух хүмүүс хийгээд лам нар, баян айлын гэр гоёмсог эрээн байжээ. Тоононд тавьдаг хээ нь голдуу эвэр угалз, хүрээн дунд нь нацагдорж тавина. Хатгуур тоононы хөвөөгөөр дааганы хооронд цэцэг өртэй эвэр угалз тавина. Хоёр талаар нь солонгон хошоо гаргана. Хамгийн их дэлгэрсэн гоёл гэвэл даага унины толгойд хошуу гаргах, хөхийн гурван өнгөөр юм уу алтаар хошоо зурна. Мөн энгүүн хошууг горвилон сийлээд зос түрхэх ч буй. Унины толгойд байх хээ тоононы хөвөөний угалзтай нэлээд хавилдуу бас л цэцэг өртэй эвэр хээ байна. Хээ тавих тавихгүй нь уг модон хэсгийн байдлаас болно. Матмал хөвөөтэй тоононд хөвөөгөөр нь хээ тавихгүй, зүймэл хөвөөнд хээ угалз их хийнэ. Учир нь хээ тавих боломж сайтай байдаг. Дурдсан нутагт элбэг хэрэглэдэг тооно нь матмал хөвөөтэй, бөгжтэй тооно, хойгуур Төв Халхаар хоролтой матмал хөвөөтэй хатгуур тооно байх төв суурин газар зүймэл хөвөөтэй хатгуур барихын дээр бүүр урд, зүүн талаар хойд нутагт хэрэглэгддэггүй сархинаг тооныг эдлэх тул түүнд хээ тавьдаггүй. Сархинагин тоононы хэсгүүд нь бөөрөнхий байдаг учир хээ тавихад зовлонтой. Тоононд ганцхан эвэр угалз тавих уу гэвэл үгүй хөвөөгөөр нь алх, өлзий хийсэн ч байна. Хүрдний голд цэцэг хийнэ. Хүрднийхээ хөвөөгөөр богинохон эвэр хээ дааганы угт хүрднээс тал цэцэг бултайлган, тал эвэр хээ ногоон хошуу дагуулан зурна. Мөн гаднах хөвөөнөөс дотогш даагаа дагуулан ногоон хошуу гаргаж түүндээ дааган талынхтай адил хээ тавина. Зарим суурин газрын лам айлын тоононы хөвөөний дотор талаар очир хэлхээ найман тахил хийх нь буй. Гэрийн модноос нэлээд өвөрмөц хээтэй зүйл нь багана. Баганын толгойд голдуу өвсөн луу, сэнж тулгуур угалз хийнэ. Баганын толгой гурвалжин шувтан, гонзгой дугариг хоёр янз байна. Хот суурин газар гонзгой дугариг хэлбэр нь элбэг. Зөвхөн ногоон хөхийн гурван өнгөөр хөвөөлөхөөс эхлээд дүүрэн хээлж гоёно. Баганын толгойн, малгай гэдэг хөндлөн модонд алх тавина. Гэрийн модноос хамгийн гоёж хээлдэг нь хаалга. Эртхэндээ үүдтэй байхад далавчин хаалгыг төдий л гоёдоггүй байсан. Хорьдугаар зууны эхэн үед самбартай жашин хаалга дэлгэрснээс хээлж эхэлжээ. Жашингийн самбарыг нүд гарган хийхийн дээр нүд болгонд нь хээ тавина. Цаасан хүрээ тавиад, голд нь дугуй эвэр хээ, цэцгэн хээ, эсвэл ваартай цэцэг, үгүй бол өнгө алаглуулан будна. 

	 

	Гэрийн бүрээсний хээ

	Гэрийн бүрээсийг тэр болгон хээлэхгүй. Ноёдын өргөө, хөнтрөг гэдэг гадуураа эрхэн хээтэй улаан халз хийнэ. Дээврийн хормойгоор хөх хошоо тавина. Хөх хошоонд ялтас гарган хээлнэ. Өрхөө бас хөвөөлж эмжинэ. Бүр гадуур нь зээглэнэ. Гэрийн хаяавч нь даавуу, эсгий хоёр янз. Усан сүлжээ ширээстэй байна. Үүдэнд усан долгио усан сүлжээ, тагнай сүлжээ, зоосон одтой усан долгио ширэн хөвөөгөөр нь эвэр хөөцөлдүүр, мушгиа гөрлөгөө тавина. Гэрт хөх мөшгөөртэй эсгий хөшиг хийнэ. 

	Хожим бас хөшиг гараад, мөшгөөр хошооны өнцөгт чүдэнзний булан хийх болсон. Мөн цагаан даавуугаар бүрээс хийх болсноос хойш гадаа үүдэн дээр тоононы мөшгөөрт чүдэнзний булан гурав гурвыг хар өнгийн юмаар тавьдаг болжээ. 

	Урьд цагаан эсгийг хөх хошоогоор гоёж байсан бол одоо цагаан бүрээсээ хар юмаар эмжиж байна. Эсгий бол цав цагаан бус шар бурангуй өнгөтэй учир хөхтэй өнгө нийлнэ. Цагаан даавуу нь эсгийнээс цагаан гялгар учир хар өнгийн юм ялгаран зохихдоо сайн байна. Үүнээс дутахгүй гоёдог зүйл нь ширдэг юм. Монгол ширдэг хээ угалзаар маш баян. Голдуу үүдний хээтэй адил (усан долгио, усан сүлжээ голтой алхан хээ, цаасан хүрээ, гөрлөгөө) эвэр угалз эсвэл голд тавьдаг хээгээ нарийн болгож шахаад хийчихнэ. Ширдгийн хөвөөг улаан хүрэн цэмбээр эмжиж дээр нь хөвөө угалзыг хэрэгцээний байдлаар олон тавина. Дээр дурдсан хээнүүдээ дэлгэрүүлэн янз болгон ширнэ. 

	Олбог нь ширмэл юм уу хивс байна. Олбогын хээ нь ихэвчлэн гөрлөгөө, дөрвөлжин, сүлжээ, түмэн жаргалан хээ байна. 

	 

	Бусад сууцын хээ

	Аян жинд явах, хонь мал хужирлах зэргээр түр юманд явахад хэрэглэдэг авсаар сууц нь майхан, жодгор, гахай гэр юм. Тэр дундаас хээ угалз ихтэй нь майхан. Монголчууд майхныг цулгуй хийхгүй заавал хээлнэ. Дээд хөвөө, доод хормойгоор нь алх, эвэр хэцийн хооронд дугуй эвэр, өлзий, пүүзэн хээ тавина. 

	Одоо үед хэцийн хоорондох зай нь шувтан гурвалжин тул голд нь сайх дугуй эвэр пүүз тавиад захаар нь бухын хамар хөвөөний угалз хийнэ. Хээ хийх зайнаасаа болоод хээ нь өвөрмөц зохицлыг олж майхны угалз гэдэг онцлог нэртэй болжээ. Мөн майхны хацарт таван хошуу голтой алхан хүрээ тавих зэргээр орчин үеийн угалзыг хэрэглэж байна. Найр наадам баяр цэнгэлд хэрэглэдэг асар нь майхны адил хээ угалзтай. Асрын хээ нь ховоо хүрээгээрээ алх, булан эвэр угалзтай. 

	[image: image2]

	2-р зураг. Хуучны монгол гэр. 

	 

	 

	Монгол барилгын хээ

	Монгол барилгын хээ нь эртнээс сурвалжтай дорно дахины соёлын уламжлалтай Төвөд, Хятад, Энэтхэг, Дундад Азийн барилгын хээтэй адилшин бэлчирлэж ирнэ. Монгол барилга нь Хятад, 

	Төвөд, Хятад-Төвд-Монгол, Хятад-Монгол, Монгол-Төвөд янзын олон төрөл байх учир тэр үндэстний барилгын хээний уламжлалыг хадгалжээ. 

	Дурдсан нутгийн зарим сүм дуганы зүйлд тавьсан хээ, чимгийг үзвэл Хятад янзад луун хээ, төвөд маягт нь бадам голлосон байх, монгол янзад нь олон өнгө солонгоруулсан эвэр хээ, гэр хэлбэрийн барилгад хөлтрөгөн хээ хийсэн байх нь үзэгдэнэ. Байшин барилгын баганын толгойд хүн, үлгэрийн амьтны дүрс гарган сийлэх, дээврийн модонд өвсөн луу гарган сийлж бадам бүслүүрт чулуун суурь хийдэг байжээ. Барилгын дээврийн нүүрт ваарын цэцэг, зээбадын толгой товойлгон цутгадаг. Хаалганы бариулд бас зээбадын толгой байна. Дуганы нуруун дээгүүр бадамтай ганжир, дурс, хорло хийсэн байна. Хөвөөгөөр нь дугуй хүрээтэй найман тахил, хөлгөн хээ хийсэн байна. Хаалганы дээд этгээдээр нь норов, хорло, нацагдорж үйлджээ. Сүм барилгын яс хөвөөгөөр нь чагтан хээ зоосон хээ тавьж гоёжээ. Мөн түүнчлэн дуганы баганыг зүмбэрдмэл алтан луугаар ороолгон басхүү үүдэнд нь шашны ариун ёсыг ад зэтгэрээс сахин хамгаалагч дөрвөн махранзын зураг зурдаг. XIX зууны үед Хөвсгөлийн газар орос байшин барьж XX зууны эхээр орос барилгын хээ мод нүхэлж хийсэн хөвөө угалз, нүхчиж хийсэн модон угалз дэлгэрчээ. Барилгын дээврийн хацар хажуугийн модны үзүүрт лууны хамар, амьтны толгой гарган сийлэх зэргээр гоёдог байжээ. 

	 

	Хувцас хунарын хээ

	Монгол хүний эдэлж хэрэглэдэг хувцас хунар маш олон янз. Нутаг нутагт оршин суух ястны байдлаар онд ондоо гоёл чимэгтэй, хэлбэр дүрс хийц маяг нь өөр өөр байдаг. Тэр дундаас дурдсан нутгийн халх, хотгойдын хувцасны хээг энд өгүүлбэл:

	 

	Малгай

	Нийгмийн байдлаар лам, хар, эр, эм, цэргийн, ямба ёслол, зан үйлийн гэж анги ялгарахын адил тавьсан хээ угалзны зүйл нь жич жичдээ байна. Олонх малгай шовгор оройтой 32 ширээстэй, 4 талтай. Зунд бол хилэн малгай, 4-6 талт тоорцог, төвөд (эрлээ мууз), хятад (цаасан) тоорцог болно. Тоорцгоос бусад оройтой малгайд тавьдаг угалз нь хоорондоо адилавтар урт богино сунгасан, агшуулж шахсан, олон янзын дүрсээр хоорондоо ялгагдана. Эр хүний малгайн оройд 6 дахисан, дугуй хүрээтэй эвэр угалз, шовх хошуутай хамар угалз байх бөгөөд малгайн "оройн угалз" гэдэг нь малгайн өнгөнөөс зохицон ялгарахаар байна. Оройн угалзыг гол төлөв хөхийн гурван өнгөөр солонгоруулан зүү ороож, нааж оёно. Харин эхнэр хүний гоёлын малгай баахан ондоо угалзтай. Утсан хатгамлын оронд мөнгөн угалз хийдэг. Гозгор оройг дагуулан дөрвөн үе гүнзгий мөнгөн угалз явуулна. Угалзны дүрс нь гонзгойлон сунгасан хамар, эвэр, өлзийтэй дүгрэг хаж байна. Түүнээс гадна алтан саагаар хийсэн угалз тавьдаг. Энэ саа угалзыг хятадаас авч байсан боловч монгол хүн бас өөрсдөө хийж байсан. Эмэгтэй хүний малгайн мөнгөн угалз нь бидний материалын хэрээр үзэхэд гурван янз байна. 

	1. Давхцуулан нуруу бөөрөөр нь нийлүүлсэн сэнж угалзаар бүтсэн нэг янз. 

	2. Голдоо хаж мөнгөн өлзийтэй босоо сунгасан хошуутай хамар угалз, 

	3. Дотроо эвэр угалзаар битүүлсэн, сунгасан хошуутай хамар угалзаар хоёр үзүүрийг нь хийж голд нь үзүүргүй эвэр дотогш хумин матийлгасан нэг байна. Сайх угалз бол малгайнхаа сампинтай яг зохилдоно. Нэгдүгээр маягийн угалз нь эвэр угалзан оройтой бадам суурьтай сувдан сампин, хоёрдугаарынх нь дугуй гархин хээтэй, хэлхээ хээтэй мөнгөн суурьтай, сувдан сампингийн орой дээр нь дээшээ ац онь гарган нугалсан эвэр угалзтай ажээ. Гуравдугаар нь цэцэг голтой эвэр угалзаар бүтсэн мөнгөн суурьтай, битүү зууван эвэр угалз дээр нь үйлджээ. Нөгөөх алтан саа угалз нь үзүүртээ ногоон улаан өнгийн чагтан хээтэй сунгасан хамар угалз, шахмал саагаар мушгируулан хийсэн байна. Малгайг дугуй ланз, пүүзэн хээ, баяр үсэгтэй торгоор өнгө зохицуулан хийсэн нь дээрх угалзыг гоц сайхан болгож байна. Хуучин цагт тайж, албаны улсын малгайд тусгай цутгамал угалзтай суурьтай чулуун жинс хаддаг байсан. Жинсний суурь нь алт мөнгөөр байх бөгөөд ерөнхий байдал нь саяны малгайн угалзтай42 төстэй. 

	Жинсийг ихэвчлэн хятад газар хийж байсан учир хээ гуа нь бас л хятад янзтай бүх монгол даяар адилхан байна. 

	 

	Тоорцог

	Оройтой малгайгаа бодвол түвэг багатай, дээрээ битүү орой, хошоо туузаар дундуураа давхар хошоо бүстэй, хормойгоор нь мөн давхар хошоотой, хошоон дээгүүрээ чүдэнзний булан гарган оёдог. Харин эрлээ муузад сампин хийдэггүй, зөвхөн алтан саа хошоо хадна. 

	Өвлийн тоорцог нь төвөд гаралтай малгай бөгөөд төвөддөө орой нь мухар атал, монголчууд өөрсдөдөө тохируулан хэрмэн сүүл хадан гоёжээ. Эмэгтэй хүний тоорцгийг хоргой торгоор эмжин, сувдан эвэр угалз, цэцэг, зоосон хээ тавина. Өвлийн тоорцгийн чихний дотор утсан сүлжээ шаглана. 

	 

	Лам малгай

	Нэлээд өвөрмөц эрээн мяраан хээгүй. Хутагт ихсийн өмсдөг титэм нь дөрвөн талтай, тэр тал нь бадам янзтай байдаг тул түүний аясаар гал нугалсан бадам хүрээ хийдэг. Лам хүний өмсдөг энгүүн хилэн малгайд хээ гарган оёсон шаглаас нь өмнө өгүүлсэн хар хүний хилэн малгайтай адил. Эрэгтэй хүний малгай нь хэлбэр маягаараа гоц гоё гэж байхаас биш эмэгтэйчүүдийнхтэй адил алт мөнгөөр гоёх нь ховор. Харин зарим зан үйлийн хувцас, зоч хүний малгайд урд нь нар, сар, гал, өөрөөр хэлбэл соёмбын толгойг авч гоёсон нь үзэгдэнэ. 

	Хурдан морины хүүхдийн малгай нь өвөрмөц хээтэй. Тэр малгайн хажууд нь цоолон, хээ гаргаж нүхэлнэ, эсвэл доод биеэр нь алхаар хөвөөлж, өмнө нь соёмбо үйлдэх, бүр орой гарган баатрын дуулга шиг хэлбэртэй хийх нь бий. Энэ зүйлийн малгайд алхан хээ их байна. Монгол малгайн хэлбэр хөгжлийг ажвал эрт цагт пүмбэгэр өндөр оройтой байснаа гозгор нарийхан болоод, дараа нь намсан намссаар мээмэн оройт гэдэг маш намхан оройтой болоод, эцэст нь лоовууз дээр буужээ. Лоовуузад тавьдаг хээ нь ар шилээр нь халзан хошоо, цаасан хүрээтэй аж. 

	Ардын засаг мандсанаас хойш монгол орны харилцаа холбоо сайжран дэлхийн олон улсын хувцас хунар, эд бараа элбэг болсноор европ маягийн малгай дэлгэрч түүнд тохирсон өвөрмөц хээ угалз гарчээ. 

	 

	Монгол дээл

	Малгайг бодвол төдий л их хээ хуа байхгүй, эрэгтэй хүний дээл зуных нь цулгуй, өвлийн нэхий дээл энгэр хормой сумаар нь хар ховоо хийж шагаална. Хүүхдийн нэгэн зүйл, зан үйлийн хувцас, хурдан морь унахад өмсгөдөг тусгай өмсгөл болно. Түүнд хээ нэлээд бий. Цамцанд нь нацагдорж, соёмбо, хорло, зоос, шувуун дүрс гарган гоёхын дээр өмдний шуумагт мушгиа эвэр угалз хийнэ. Үүнтэй адил бөх хүний зодог шуудагт цагаан мяндсаар давхар сүлжээ гарган товшиж үдэх нь бас л нэгэн янзын давхар зураасан хээ гэж үзэлтэй. Дээр үед хотгойдод бөх хүний хүчин чадлыг төгс байлгах гэж зодог шуудагт гарди, луу, арслан, бар зэрэг дөрвөн хүчтэнийг урладаг байжээ. Дээл хувцаснаас өөр нэг хээтэй юм нь хантааз байна. Хантаазанд давхар хошоо, чүдэнзний булан, дан давхар цаасан хүрээ тавина. Нэгэн зүйлийн өвөрмөц маягийн хээтэй дээл нь хамба илгэн дээл юм. Ийм дээлийг хийхдээ сайхан элдсэн нэхийгээ битүү утаад хуйсаар будаж, дээрээс нь модон бараар торгоны хээ луу, пүүз хэвлэн гаргадаг. Ийнхүү монгол дээл хувцас хээ угалзаар арвины дээр янз бүрийн гоё гоёмсог хээтэй хамба торго, хоргойгоор дээлээ хийж өнгө өнгийн хошоо туузаар эмжих тул эмэгтэй хүний дээлд зориуд хээ угалз оёх нь бага. Жишээлбэл авгай хүний ууж олон өнгийн солонгон хошоогоор дүүрэн, түүний өнгө зохицлого гайхалтай сайхан таардаг. Ингэж өнгө тааруулж байгаа нь нэг ёсны хээ урлаж байгаа хэрэг. 

	 

	Монгол гутлын хээ

	Гутлын хээ нь төрлөөрөө их баян. Монгол гутал хүмүүсийн насны байдлаас болж янз янз хэлбэртэй. Гэвч үндсэн гурван янз буй. Үүнд:

	1. Дугариг ултай гутал. Улны нь хоншоор шовх биш дугариг, хошууны нь ээтэн бага, хавхгар гутлыг настай хүн өмсөнө. Тавих угалз нь цөөн, сайн л бол шагай зулаг хоёрт нь хийнэ. Голдуу дөрвөн угалзтай. Угалз нь том халбагар, битүү хүрээтэй өлзий утас байна. 

	2. Ээтэн гутал. Идэр, дунд насны хүн өмсөнө. Ээтэн нь бэсрэг, 8-10 угалзтай. 

	3. Явуут ээтэн гутал. Хоншоор нь их өндөр, нарийн шөмбөгөр. Бүсгүй хүний гоёлын гутал 10-12 угалзтай байх буюу түүнээс ч олон угалз хошоо хийж болно. Мөн сувдан угалз тавьж болно. Шагайны угалз нь гуталд тавих угалзны үндсэн дэлгэр дүрс бөгөөд зулаг түрий зулгийн дунд тавих угалзны эл шагайны угалзны нэгэн хэсэг бөгөөд түүнийг урлах зайны нь эрхээр татаж сунгаж, шахан тавьсан хэлбэрүүд болно. (3, 4— зургийг үз). 

	Чингэхдээ олон янзын өөр өөр хэлбэр холих биш нэгэн төрлийн угалз хослуулж бүхэл бүтэн гутлын угалзан хээн тогтолцоо үүсгэж байна. Гутлыг урлах гоёлын байдлаар:

	1. Төв угалзтай гутал (тавих угалз нь цөөн, хэт төвөгтэй биш)

	2. Цоохор гутал (олон угалзтай)

	3. Тохомтой гутал (зулагтаа тохом угалзтай)

	4. Халзан хошоотой гутал

	3. Сувдан угалзтай гутал

	Гутлын шагайнд хийх угалз нь олон янзын битүү толгойтой өлзий утас, дөрвөлжин хүрээтэй бүтэн өлзий, зузаан эвэр угалз, дугуй зууван хүрээтэй сүлжээ эвэр, зууван, дөрвөлжин хатан сүйх, дөрвөлжин сүлжээтэй босоо таван нүд, хос эвэр угалз зэрэг болно. 

	 

	Гуталд угалз урлах арга

	1. Тусгай үлгэр хийнэ. Түүнийг "маягт" гэнэ. Маягтаа хайчлаад сайран дээр наана. Хэдэн давхар ч нааж болно. Ингээд шөвгөр хутгаар наасан сайраа ухаад хээ гаргачихна. Сайраа хуулж авсны дараа муутуу эрчлэн шувтарч хатаагаад, угалзны гол хийж наагаад хатаана. Хатсаны дараа хоёр талаас нь чийглэж хөөлтүүр гэдэг ацтай модоор нитгэрч дараад хөөж товойлгохыг гар хөөлтүүр гэдэг. 

	 

	3-р зураг. Гутлын шагайны угалз

	2. Мод юм уу тугалгаар хэв үйлдэн хавтгай модонд хээ хонхойлон сийлэх юм уу эсвэл сайх хонхортойдоо орж байхаар тугалга цутган, сайраа дээр нь тавиад, өнөөх тугалга хэвээрээ шааж хөөх ч бий. Зүгээр модон ухуураар нитгэрээд хөөчих ч байна. Энэ аргыг шаалтуур гэдэг. Гар хөөлтүүрээ бодвол хийхэд хялбар түргэн авч олон төрлийн угалз хийж болдоггүй, угалзны тоолон сийлэх хэрэг гардаг. Гар хөөлтүүр бол дуртай угалзаа хийж болдог. Шаалтуурын тугалган хэв тун тэгш байхгүй бол таарсан нь ороод, зүгээр нь ордоггүй, олигтой хөөгдөж өгөхгүй. Хэрэв заяа бар хийх гэвэл маш тэгшхэн жигд сийлэх хэрэгтэй байдаг. Дээрх шаалтуураар хөөхдөө хөндий зай завсар гарган хийвэл угалзны нугалаа зөрөө сайн гарахгүй. Тийм учраас чанга дарж нитгэрч хөөх хэрэгтэй. Нэгэнт угалзаа хөөж хатаагаад сайх угалзыг булигаар дээрээ тавьж шагайлбар дэвсэн наана. Ногоон сарьс, алтан харгана, улаан өнгийн юм шагайлгаж болно. Наамал угалзаа юмаар дарж бөхжүүлэн хатаагаад сойздон угааж хөөлтөө тойруулан шивж шаглана. Халзан хошоо юм уу сувдан хатгамал угалзтай гуталд бар хөөлтүүр хэрэггүй, зүгээр оёж наахаас өөр тусгай арга байдаггүй. Энэ хоёр аргаар гутлын ямар ч хэсгийн угалзыг хийж болно. 

	 

	 

	4-р зураг. Гутлын шагайны угалз. 

	Жишээлбэл: Зулгийн угалз нь голдуу сунгаж агшаасан дөрвөлжин, дугуй толгойтой цаасан хүрээ, зөрүүлсэн эвэр угалз, бухын хамар голтой сэтгүүр угалз байна. ( 5-р зургийг үз). 

	Мөн зулгийн хошууны дээд тал зуузайд ав адилхан хос эвэр, угалз, эвэр үзүүртэй өлзий утас урладаг. 

	 

	Оймсны хээ

	Гутлаас дутахгүй угалзтай өмсгөл нь оймс юм. Монгол оймс хоёр янз. Ахрын эсгий алгадаж хийсэн, нимгэн эсгий өнгөлсөн "халбаган ултай" оймс, зузаан эсгийгээр хийсэн "нохойн толгой" ултай өвлийн оймс. Оймсны зүйлээс харааг нь базааж гоёно. Зуны оймсны ширээсийг үзэмж төгөлдөр, үелэн шаглах юм уу зуузайд нь давхар хүрээ зэргийн оёдол хийдэг. Монгол оймсны хараа нь хоёр янз, савхи булигаараар хийсэн нэг, бөсөөр үйлдсэн нэг бий. Шир сайран хараанд голдуу мушгиа, хөөмөл угалз хийнэ. Хийх арга нь гуталтай адил. Бас хараа нь ухаа бөсөөр өнгөлөөд хоёр талаараа тууз хөөлтүүр, эвэр, тал алхаар тойруулан түмэн жаргалан хээ, тэмээний бөхөн хээ, сүлжээ давхар гурвалжин шагласан байна. Доогуур нь чагтан хээ шаглаж, түүхий хошоо даруулна. 

	5-р зураг. Гутлын зулайны угалз.

	Гутлын улны угалз

	Гутлын юм бүгд угалзтай, уланд хүртэл хээ байна. Гутлын ул хийх хэдэн арга байна. 

	1. Өвлийн гуталд эсгий ул хийнэ. Түүнээ гоёж бөхлөхийн тулд цагаан бөсөөр хажууг нь бүрээд хээ гарган оёдог. Түүнийг ханаруулах буюу цоохорлох гэдэг. 

	2. Наамал гутлын улыг цулгуй чигээр нь байлгадаггүй. Наамал улныхаа гадуур булигаар татаж, хөвөөгөөр нь гурван үе товойлгож оёод, дунд таваг өсгийд нь дөрвөлжин, ханан хээ юм уу, галуун таваг гарган товойлгож оёхыг гутал товших гэдэг. Товшмол ултай гутал нь нэгд үзэмж сайтай хоёрт ус чийг татдаггүй, гуравт бөх сайн талтай юм. Товшоо оёдлыг ганц гуталд ч биш, малгайн оройд бас хэрэглэдгийг далимд дурдъя. 

	Дээр өгүүлсэнчлэн газар газрын урчууд янз янзын арга хэрэглэж олон зүйлийн хээгээр гутал хувцсаа гоёдог. 

	 


2. Хогшил, эдлэл хэрэглэлийн хээ

	 

	Гэрийн дотор тавиастай, авдар шүүгээ, ор дэрний хэрэглэл, элдэв сав суулга, хөдөлмөрийн янз бүрийн багаж зэвсэг, эмээл хазаарын зүйл, элдэв гоёлын хэрэглэл цөм монголчуудын эдлэл хэрэглэлийн зүйл болно. Мөн зан үйлийн чанартай, өвөрмөц эдлэл энд бас хамаарна. Эдгээр эд хэрэглэл хийдэг угалз нь тоо томшгүй, тэдгээрийг үйлдсэн эдийн онцлогоор мод, яс, төмөр, төмөрлөг, бос, ноос, эсгий, ширэн эдлэлийн гэж ангилан өгүүлж болно. 

	 

	 

	Мод, ясан эдлэлийн хээ

	Модоор үйлдсэн авдар шургуулга, гуу жааз, орны нүүр, шүүгээ ширээ, тавиур эргэнэг, цах, эмээлийн мод, айргийн утгуур, цацал, бүлүүр, уур, аяга, морьдын хусуур бүгд хээтэйн дээр нэг хэсгийг нь зурж будан хээлдэг. Нөгөөг нь сийлж хээлдэг. Зарим нь сийлбэр, будаг хослуулдаг ажээ. Харин урлах аргын байдлаас болж хээ нь өвөрмөц онцлогтой болдог. 

	1. Цоолбор хээ, цаасан цоолгоор тавьдаг. Төвөгтэй сүлжээ бага. Угалзны хэсгүүд нь тусгай гардаг. Голдуу модон эдлэл гоёход хэрэглэнэ. Эвэр угалзан хүрээ, чүдэнзний булан, цаасан хүрээ, эрвээхэй, цэцэг, бадам хүрээтэй дугариг эвэр угалз, ваартай цэцэг, пүүзэн хээ, баяр үсэг (энх баяр, хос баяр) хээ тавьдаг. Цоолбор хээ нь олон өнгө алаглуулж болдоггүй. Ганцхан өнгөөр зурдаг онцлогтой. 

	Шивж зурах хээ. Шивсэн хэвээр хар зураг гарган ямар ч угалз зурж болно. Цоолбор төвөгтэй сүлжээ хийхэд боломж муу байдаг бол энэ шивэх аргаар ямар ч төвөгтэй хээг урлаж болно. Шивээсээр зурдаг хээ нь маш олон янз. Голдуу өнгө солонгоруулсан байна. Энд зурах бүх боломжийг ашиглаж болно. Гагцхан өнгийн солонгорол хийн зурах, дээрээс нь өөр хээ унуулж дотор нь сүүдэр гаргах зэргээр зурна. Зурдаг хээний зүйл дотроо хэдэн янз:

	а) хөвөө хүрээнд тавих хээ: сүлжээ, пүүз, эвэр угалз, навчин хээ, үргэлж зураасан хээ угалз, залгаа эвэр, хамар, холбоо хамар угалз, алх голтой эвэр, сүлжээ эвэр угалз, чагтан хэлхээ, солонгон хошоо, чүдэнзний булан, цаасан хүрээ мэт болно. Энэ дундаас алх бас олон төрөл. Хоёр зүйлийн дан алх, гурван янзын давхар алх, бас тал алх гэж байна. Эл алхнуудыг ташуулан сунгаж, агшааж, сүүдэрлэж, дөрвөлжлөн товойлгох зэргээр хэчнээн ч олон янз болгож болно. 

	 

	 

	 

	6-р зураг. Алхан хээ. 

	Шургуулга, шүүгээний нүдэнд авдрын хээтэй адил эрээлсэн угалз хийхгүй. Чүдэнзний булан, дөрвөлжин сүлжсэн эвэр, цэцэг голлож тавина. Бурхны ширээ буюу авдарт түмэн жаргалан хээ, нацагдорж, бадам хийдэг. Тэгэхдээ алаглуулж эрээлэхгүй, дан алтан цоолгоор хийх нь элбэг. Энэ бадам нь олон төрөл, ширээнд хийдэг нь хүрэмтэй, хүрэмгүй, задгай, битүү, дан хошуутай, хошуугүй гээд олон тоотой. Цутгамал бурхны бадам нь хошуутай байх ба бурхны зураг нь угалзалсан зураасаар бүтсэн, дээш доошоо дэлбээлсэн нэг янз, тахирласан дэлбээтэй нэг янз байх жишээтэй. (7-р зургийг үз)

	7-р зураг. Монгол газар дэлгэрсэн бадам хээний хэлбэрүүд.

	Нэлээд эртхэн үед авдар сав тэргүүтнийг төдий л их эрээлж байсангүй. Ихэвчлэн алтан цоолгоор гоёдог байв. Гоц эрээлэх явдал хожим дэлгэрсэн ажээ. Авдарт хийдэг нөгөө нэг чимэг бол амьтны дүрс. Авдарт арслан, эрвээхэй мэт амьтны зураг байхын дээр ваартай цэцэг, шургуулгын нүдэнд хэвтэж байгаа согооны зураг зурдаг байна. Авдрын арсланг дан алтан хуудсаар юм уу эсвэл өнгө хослуулан зурдаг. Авдар шүүгээний хээг ганцхан зурах бус бас сийлж, зүмбэрдэнэ. Тэгэхдээ элбэг биш. Орны нүүр, эдэлгээний авдар сав мэтэст зүмбэр хийж болохгүй. Бурхны авдар, бурхны гуу зэрэг нандин зүйлд зүмбэр хийх нь буй. Голдуу авдарт солонгон хошоо хашлагатай цэцэг голтой эвэр угалз тавина. 

	 

	Бусад модон эдлэлийн хээ

	Монголчууд цах тавиураа улаан будгаар будаад горви гарган ногооноор өнгөлнө. Түүнээс биш элдэв хээ зурахгүй, харин тавиурын толгой, нурууны үзүүрт сэнж бариул угалз сийлсэн нь үзэгдэнэ. Ер гуалин, нуруу гулдангийн үзүүрийг ташуу данхар хийж эл хээг гаргах нь их. Хөхүүрийн хараанд тулгуур угалзны төрөл бариул угалз гарган өрөөсөн булан нь ташуу гонзгой дөрвөлжин гаргаад түүн дээрээ азарга, унагатай гүү, малын дүрс, толгойтой толгойгүй өлзий сийлбэрлэнэ. Заримдаа луу, матрын толгой гарган гоёх ч буй. Айргийн хутгуурыг морь юм уу матрын толгой бариул угалз сийлэн хээлнэ. Цацлын бариулын үзүүрт хамар угалз гарган дотор нь чандмань сийлж бариулынхаа хоёр талаар горвидсон өлзий тас, эвэртэй чүдэнзний булан гаргаж сийлнэ. Айргийн бүлүүрийн таваг нь малгайн оройн угалз мэт дугуй эргүүлгэн эвэр угалз олон дэлбэт цэцэг, дугуй хээ сийлнэ. Эдлэл хогшлын зүйлээс цайны уур нь бас хээтэй. 

	Уурын ёроол, дунд, дээд, доод ханаар бадам дэлбэ, алхан хээ бүслүүр сийлж гоёно. 

	Монголд хамгийн олон янз сийлбэртэй нэг их хээ угалзтай зүйл нь боовны хэв юм. Боовны хэв гэдэг ерөнхий нэрд гурван зүйл багтана:

	1. Жинхэнэ монгол үндэсний ул боов хийдэг гонзгой хэв. 

	2. Хүүхэд багачуулд өгдөг дугуй хийдэг жижиг дугариг хэв. 

	3. Ааруул, цагаан идээ, чихэртэй аарц, гурилаар хийсэн нэгэн зүйл идээг хийдэг дугуй цагааны хэв. 

	Бидний хэрэглэгдэхүүний хэрээр авч үзэхэд хамгийн их түгсэн хэвэн хээг өгүүлбэл:

	1. Хоёр талдаа цэцэгтэй, долгио буюу хадган хээтэй нэг хэв. 

	2. Өрөөсөн талдаа цэцэгтэй, долгион хээ

	3. Дөрвөлжинд сүлжин орооцолдуулсан хамар, эвэр угалзтай нэг янз, 

	4. Түмэн жаргалан хээтэй ийм дөрвөн янз гарч байна. Харин дугуй, дугуй цагааных нь цэцэг пүүзэн хээтэй ажээ. 

	Ер нь монгол хүний эдэлж хэрэглэдэг урлал болгон хээтэй. Морио хусдаг хусуурыг нь хар л даа. Гайхамшигт сайхан сийлбэртэй. Бараг айл бүхэнд байна. Морины хусуурын дээд талд нь матрын толгой хийгээд бариулд нь эвэр, чүдэнзний булан хүрээтэй, өлзий утас хүрэмтэй эвэр, мушгиа гөрлөгөө сүлжээ, арван хоёр жил, морь малын дүрс сийлдэг. Эмээл ч гэсэн тэр, хоёр янзаар будна. Хүүхдийн эмээлийг шар будгаар будаад шувуу, цэцэг, навч зурна. Залуу хүний эмээлийн бүүргийн нүүрэнд алтан харгана наан алхан хүрээтэй өлзий утас гарган хээлнэ. Ийнхүү манай ард түмний урлал хээг тоочоод тоочоод баршгүй ажээ. Монголчууд хуур хөгжмийн зэвсгээр баялаг. Тэрхүү хөгжмийн зэмсэг нь цөм л хээ угалзаар хучаастай. Тэдгээрээс ардын гэрт олонтоо байдаг морин хуурын хээ гоёлоос өгүүлнэ. Хуурын толгой морин толгой бариулын угаар өлзий утас, хялгасны нүхний амаар дугуй угалз, морины толгойн дор өвчүү дээр нь алхан хээ цэцэг навч хийнэ. Эсвэл матар, зээбадын толгой үйлдэх нь буй. Доод биеэр нь өлзий утас, чүдэнзний булан, эвэр хээ тавьж хайрцгийн ширэнгээр өлзий, булан хээ, өр голын дугуй угалз тавин, хайрцгийн ард таван нүд (зоос) гарган ухна. 

	Ардын хэрэглэдэг тоглоом наадмын зүйлд матар, хорло, гавий тэргүүтэн нь сийлбэр хээгээр элбэг. Шатрын хөлгийг модоор хийхийн хамт бас ясаар үйлдэн, эвэр, булан угалз шигтгэж, суман шахаж хийнэ. Монгол хүний хэрэглэдэг нэгэн зүйл хээтэй эдлэл нь эмээлийн ясан тоног (товх) юм. Энд мушгиа, эвэр угалз сийлнэ. Бас тамхины савны хавчаарт эрвээхэй, цэцэг сийлнэ. Ийм ясан сийлбэртэй чимгийг ташуурт хийнэ. 

	 

	Мод, ясан эдлэл хээлэх арга

	1. Ором зураг гарган түүгээрээ сийлнэ; 

	2. Нимгэн цаасан дээр хээнийхээ нэг хэсгийг зураад хэд нугалан шивээд будагтай модон дээрээ тавин сарсгар бүсэнд боосон шороон будаг, оогоор арчихад шивээсний нүхээр будаг орон, модон дэвсгэр дээр хээн мөр гарч ирнэ. Тэр зургаараа өнгө ялган будна. 

	3. Нэгэн өнгөөр хийх хээг цоолбороор тавина. Цоолбор гэдэг нь түрүүчийн адил шивж үлгэр гаргаад түүгээрээ загвар болгон цаас хулдаас цоолон, хэв үйлдээд хоёр талыг нь тослон будах юман дээрээ үлгэрээ тавиад нүхээр нь алтан хуудас будаг түрхэнэ. Энэ аргаар орон барилгын хаалга, авдар савыг хээлдэг. 

	4. Зүмбэр. Мөн цоолбор буюу шивмэл үлгэрээр хар зураг гаргаад, нунтаг болтол нь нүдэж зуурсан шаазангийн шаврыг гуурсаар гоожуулж товойлгон хээ гаргана. Зүмбэрдэх аргаар дуган сүмийн багана, яс мод, хэнгэрэг, бурхны гуу, ширээ мэтэст хээ гаргана. 

	5. Шүр, яс, зандан, суман шигтгэн шахаж ширээ, эмээлийн бүүрэг гоёно. 

	6. Эмээлийн бүргийн будгийн оронд алтан харганын хальс нааж хэрэглэдэг. 

	7. Ац углуургаар эвлүүлж базмал хээ гаргана. 

	8. Элдэв өнгийн хээ гаргалгүй ганцхан будаг самнан модон ширхэг гаргана. Ингэхийн тулд дэвсгэр дээрээ өтгөн будаг түрхэн дээрээс нь хаймрын өөдөс самнаж, ширхэг хээ гаргаад, хатсан хойно нь маажиндана. 

	9. Элдэв хэв үйлдэн хэвлэж хээлж болно. 

	10. Хайрах. Зарим модон эдлэл, маанийн мод мэтэст номын үсгийг хайрч гаргана. Жич тэмдэглэхэд мал тамгалах бол нэгэн ёсны хайрч гаргаж буй хээ ажээ. 

	 

	2. Төмөр, төмөрлөг эдлэлийн хээ

	Төмөрлөг эдлэл нь хэрэгцээний байдлаас болж янз янз хээтэй. Эл төмөрлөг эдлэлийг аж байдлын талаас хэдэн ангид үзнэ. 

	 

	1. Гал тогооны хэрэглэлийн зүйл

	Тулга, тогоо, хайч, халбага, шанага, сав суулга, (хувин, бортого, хуу домбо, данх тунхуу, дашмаг аяга) таваг мэтэст үйлдсэн хээ. 

	Тулганд тотгоны нь хоёр хажууд төмөр хуйлаасан хээ гаргасан байдаг. Монгол тулга анх дээр үед гурван чулуу байгаад дараа нь шалдан тулга гэдэг гурван хөлтэй болж, сүүлд нь дөрвөн тотготой болон цагаригтай сагсан тулга болж дэлгэрсэн. Хойд халхад сагсан тулга нь ховор, харин төв халхад элбэг. Гурван чулуу шалдан тулга бараг хэрэглэхгүй. Шалдан тулганы цагариг нь цуваа цэг, тэмээний бөхөн хээ, цохиж зурчиж гаргана. Тулганы зүйлээс хээ гуа ихтэй нь сагсан тулга. Сагсан тулга нь том бага олон янзын дээр жас, цэрэг цуух, алба жасааны газар үлэмж том тулга хэрэглэдэг байжээ. Тэр тулгыг дөрвөлжин дугуй хоёр янз хийхийн дээр хоёр хажуудаа гогцоо угалзан хасагтай дөрвөн тотгоны хооронд бас дөрөв дөрвөн хасаг хийж гоёсон байна. Том тулганы хасгийг тотгоны дөрвөн талд нь хийдэг. Тулганы цагариган дээгүүр долгио цуваа цэг цохидог. 

	 

	Монгол дархнуудын тухай хэдэн үг. 

	Монгол дархнууд урлаж хийсэн эд юмсынхаа хээ угалзаар бие биеэс ялгарах өвөрмөц онцлогтой. Түшээт хан аймгийн Далай чойнхор вангийн хошууны дархан Чувганцын хийсэн данх, домбо, сангийн бойпрын хөлд дандаа луу гудруулж хийсэн байдаг. Гэтэл Чувганцын үеийн Дарьгангын дархан Түнгээгийн Шарын хийсэн юманд ер амьтны дүрсгүй дагт хээ угалзаар сүлжин чимсэн нь их байна. Бүр XVII зууны үеийн Өндөр гэгээний хийсэн урлалд голдуу цохимол цутгамал голлож байхад Шар, Чувганц нарынхад хөөмөл голлож байсан байна. 

	Өндөр гэгээний хийсэн сав суулганы бариул нь зуг гогцоо байдаг бол Шарынхад яг хүний чих янзтай болгон, сэнж, бариул угалзаар гоёжээ. XX зууны алдарт дархнууд Чувганц, Булган ханы Ширнэн, Хэнтий ханы Тожил нарын урлалд амьтны дүрс элбэг. Ялангуяа Чувганцын хийсэн саванд луун хээ хөөж гаргасан нь их. Үүнээс үзвэл энэ дархнууд Өндөр гэгээний үеийн уламжлалыг баримталдаг байсан мэт. Тэгэхдээ яг хуулсангүй, байрлал зохицлыг нь илүү аялаг тааруулан мөнгөөр урлах шилдэг арга хөөмөл чимгийг их хийдэг байжээ. Харин Шар дархан нь дан угалзаар хөөх өвөрмөц чиглэлтэй хүн юм. Энэ мэтээр урчуул анги анги аж төрөх авч юмыг урлаж гоёход чухам ямар чиглэлийг голлодог нь мэдэгддэг бөгөөд ерөнхий байдлаараа Монгол үндэсний урлагийн дүрмээс гаждаггүй байна. Харив уран уран улсын өвөрмөц барилаар л ялгардаг ажээ. Энэ мэт бие биеэс ондоосох уран бүтээлийн онцлогийг дор дорын дадал туршлагаараа олжээ гэхийн хамт хэзээний монгол газар нэгэн эхт соёлын уламжлалыг өвөрмөцөөр эл урчуул хөгжүүлж байсан гэж үзнэ. Үүний баталгаа нь олон данх домбоны ёроол, таг, амсар хөвөөнд хийдэг бадам, горви цэцэг хээ нь яг адилхан байгааг хэлэхэд хангалттай юм. Халбага шанаганы иш, бариул ч гэсэн цулгуй байдаггүй, цэцэг навч гаргасан байна. Далимд өгүүлэхэд орчин үед урьд байгаагүй нэгэн гоёл наалдуулсан төмөр эдлэл буй болсон. Тэр нь зуух байна. Зарим айл зуухныхаа дээд доод хөвөөгөөр алх хийгээд, дунд бөөрөөр нь хаан бугуйвч, хатан сүйх хийжээ. Монгол хүний эдэлж хэрэглэдэг төмөр эдлэл хээгээр элбэг ажээ. Элдэв төмөр хайрцаг, цоож, цуу, шургуулгын татуургын тав, товруу олон янзын хээтэй. Ялангуяа цоожны байшинд усан сүлжээ цэцэг голтой тал эвэр, цэцэг хүрээтэй хос зоос, бүтэн дэлбээ (бадамтовжад), хөндлөөш хийсэн ланз үсэг цохиж гаргажээ. Эдгээр хээнээс усан сүлжээ нь тойруулгын хээтэй үлэмж адилхан байгаа нь энэ хээнүүд эвдэршгүй бөх, энх батын утга зөгнөсөн болохыг харуулж байна. Цоожны цуунд цэцэг, өлзий утас гагнах, сийлэх мэтээр гоёхын дээр очир, загас сийлэх ч бий. Түүнээс гадна монгол хүний хэрэглэдэг мөнгөн аяга бол бахдам сайхан урлагтай. Монгол дархнууд аягыг хээлэхдээ цулгуй горвидох, хөөмөл хээ хийх зэргээр урлана. Аяганы хээг хөөж цохин тэшиж гаргана. Аяганы доод бүслүүр, ёроол хоёрт зонхилох хээг үйлдэнэ. Аяганд тавьдаг хээ нь доод бүслүүрийн дээд хөвөөгөөр бадам гогцоо, эвэр сүлжээ, ёроолд нь дугуй гөрлөгөө, дөрвөлжин хүрээтэй эвэр угалз, амьтны дүрс байна. 

	 

	2. Эр хүний эдлэл, зүүлгийн хээ

	Хэт хутга, бэл, тээг, гаанс, тамхины хэрэглэл нь тэр хүний эдлэл зүүлэгт орно. Монгол хэтний чимгийн байдал нь 3 янз. 

	1. Битүү хээлэх. 

	2. Нуруу бариулыг нь хээлсэн

	3. Огт хээлээгүй мөнгөн хаж чимхээтэй байна. 

	 

	Гаргадаг хээ нь цэцэг, булан, эвэр угалз, чүдэнзний булан, тохомтой угалз, булан хамар угалз, бариулаар нь цоохор цэг, эвэр, хамар, хүрэмтэй угалз гаргана. 

	Бэл нь хэтээ бодвол олон янзын хээтэй. Төмөр, мөнгө, гуулиар хийнэ. Эргэн тойрон хажтай, дугуй шүрэн шигтгээтэй хийдэг. Цэцэг өртэй орооцолдуулан сүлжээсэн эвэр навчин угалзтай нэг янз, гарди, зээбад, луун дүрс гаргасан гурван янз байна. Бэлний дээд талыг нь ихэвчлэн үүлэн хээ хэлбэртэйгээр хийдэг бөгөөд бас эрвээхэй юм уу сүлжээлэн орооцолдсон эврээр хийх нь үзэгдэнэ. Бас голдоо шигтгээтэй дөрвөлжин хүрээ ч байна. 

	Хэтний тээгт дундаа гогцоотой утсан сүлжээ, давхар хүрээ, цуваа цэг гаргасан дуутуур, энгүүн нүцгэн тойгон ембүү, зэс утсаар хаж гарган амыг нь боосон үсний ширхэг цохиж хийсэн хурганы гүзээ, шавай, дэлбээ цэцэг хийсэн хавтгай төгрөг, пүүзэн хээ буюу эргэн тойрон дэлбээтэй (эмээлийн тоног мэт) мөнгө, сийлбэртэй оюу хэрэглэнэ. 

	Хутганы хээ нь хэттэй хавилдуу, хутганы иш хуйг хээлнэ. Хуйны ёроолоор алхан хээ, мушгиа, дэлбээ, их биеэр нь хүрэмтэй булан эвэр угалз тавьж, ам зөрлөгт нь цэцгэн тав үйлдэнэ. Мөн хутганы ишийг яс, үйс, суман шахаж алаглан хийдэг нь нэгэн зүйл хөлгөн хээ болж байна. 

	Тамхины хэрэглэлээс гаансны толгойд гонзгой цэцэг, гөрмөл дэл тохом хээ хийнэ. Соруулд хээ гаргахгүй, харин дотор талаар нь мөнгөн хаж хийж бөгжилнө. Гаанс тамхины хэрэглэлээс сэтгүүр цохилбор нэлээн их угалзтайд нь тооцогдоно. Сэтгүүр нь 5 янз байна. 

	1. Өлзий утас гаргасан дөрвөлжин угтай богиновтор матигар сэтгүүр

	2. Дөрвөлжин сүлжээс эвэр угалзтай нэг янз. 

	3. Дээр нь эвэр угалз дугуй цэг цохисон урт сэтгүүр (соёо)

	4. Ямар ч хээ гуагүй төмөр утсан сэтгүүр

	5. Угт нь хулгана мэт амьтны дүрс хийсэн зэрэг байна. 

	Цохилбор нь өмнө өгүүлсэн хээтэй ижилхэн голдуу мушгиа хүрээтэй, өлзий утас, утсан сүлжээ, луу, гардийн сийлбэртэй байна. (8-р зургийг үз)

	 

	 

	8-р зураг. 

	Сэтгүүр цохилбор хавчаар. 

	Энэ сэтгүүр цохилбор нь мөнгөн утсаар тамхины савтай холбогдоно. Тамхины сав нь эрвээхэй, арслан, луу, гарди, загас, цэцгийн дүрс гаргаж урласан хавчаартай байна. 

	 

	Эмээл, хазаарын хэрэглэлийн хээ

	Монгол халх эмээлийн тоног нь тун олон янз байх авч үндсэн дөрвөн хэлбэр бий. 

	1. Бяцхан дүгрэг товруутай, хамар угалз гаргасан товхон даруулга. Энэ даруулгад цэцэг навч хийсэн ч үзэгдэнэ. 

	2. Гадуураа дэлбээлсэн 6-8 хамар угалзтай голдоо цэцэг, эвэр, сүлжээ, дөрвөлжин хүрээтэй эвэр, дөрвөлжин сүлжээ, цэцэг голтой дөрвөлжин сүлжээ, дөрвөлжин сүлжээ, тахир зураасан сүлжээ эрвээхэй, эрвээхэй хээтэй том дугуй даруулга, (9-р зургийг үз). 

	3. Гөрлөгөө мушгиа хөвөөтэй дундаа дөрвөлжин сүлжээ, эрвээхэй, цэцэг урласан дөрвөлжин тоног. 

	4. Ихэнхдээ гуулиар хийсэн хамар угалз, навч цэцэг цохиж гаргасан бяцхан хотгор даруулга эдгээр болно. Эмээлийн тоногийн хээ угалз нь бааврынхаа хээтэй зохилдсон байх ёстой. Баавар нь тал дугуй, гурвалжин хэлбэртэй байх тул даруулгын голын хээ бааврынхтай бараг адилхан. Гагц хөвөө хүрээ нь дугуй дэлбээ биш тууш шулуун янзтай байна. Ганзаганы баавар нь том баавраасаа ялгаатай, голдуу гонзгой хэлбэртэй гонзгой эвэр сүлжээ байхын дээр хээ цохисон хавтгай байдалтай ч байна. Түүнтэй адилхан хээг нь хавтгай гуулин даруулгынхаа аясаар цохиж сийлсэн байна. Энэ нь ясан даруулгатай нэлээд ойролцоо. Энэ мэтээр эмээлийн юм бүхэн нь угалзтай. Монгол эмээлийн дөрөө гурван янз. 

	 

	 

	9-р зураг. Эмээлийн даруулга. 

	1. Савхан төмрөөр хийсэн хавирган дороо

	2. Жийжүүтэй цагаан дөрөө

	3. Сийлбэртэй дөрөө /цоохор дөрөө/

	Хавирган дөрөөнд гадар гуяар нь ланз, пүүзэн хээ, эвэр угалз сийлсэн цагаан дөрөөнд түмэн жаргалан хээ жийжүү хийж сэнж тус газар нь луун толгой углуурган хээ үйлдэн сурын нүхний тус газар өлзий утас, лууны дүрс, дор тавагт нь лундаа нүхтэй дэлбээ цэцэг, цэцгэн угалз хийдэг. Ер нь эмээлийн даруулга, дөрөөний хээ угалзыг хооронд нь харшуулан гоёхын дээр эмээлийн бүүргийн хөвөөгөөр нь сийлмэл цутгамал мөнгөн угалз хийж, хонгонд нь бас мөнгөн сийлбэртэй угалз үйлддэг. Тэр ч атугай эмээлийн хярыг тоногийн хээтэй тохируулан цэцэг, сүлжээ хээгээр гоёно. Ер нь эмээлийн хяр нь мөнгө, төмөр, яс, шавар төмөр, пойлоосоор хийсэн хэд хэдэн янз байхын дээр эмээлийн модноос нь гарган сийлж урлах ч байдаг. Түүнээс гадна хазаар бас хээгээр үлэмж. Хазаарт хийдэг хээ нь голчлон товруу байна. Хазаарын товруу нь томбогор товруу, домбон товруу гэж ялгаатай байхын дээр товрууны үзүүрт цэцэг хийдэг. Товруунаас гадна хазаарын тэнгэлэг бас хээтэй. Цэцэг навч гаргасан гурав дөрвөн нүд хийхийн хамт нуман тэнгэлэг хийж нумын үзүүрийг хошоо хээгээр гоёно. Тэнгэлэг, амгаа хоёрын уулзах газар амгайвчны бөгсөнд морь, луун толгой гарган урладаг. Хударга бас эмээл хазаараас дутахгүй хээтэй. Цэцэг, гарди шувууны дурс гарган гоёно. 

	 

	3. Эмэгтэй хүний эдлэл гоёлын хээ 

	Аливаа улс үндэстний эмэгтэйчүүдийн эдлэл гоёлын зүйлс үлэмж их байдаг. Монгол авгайн эдлэл зүүсгэл нь мөн л арвин ажээ. Эхнэр хүний ус нь эвэр мэт янзтай. Дундаа мөнгөн хавчаар, угтаа зууван хавчигтай. Хавчаар нь дээрээ мөнгө хөөх юм уу хаж гаргаж хийсэн цуваа эвэр угалзан хүрээтэй, дундаа улаан, ногоон шүрэн шигтгээтэй. Эхнэр хүний угийн хавчиг нь гадуураа эвэр угалзан хүрээтэй, зүрхэн хэлбэртэй. Өр дундаа шигтгээ, эвэр угалзаар дүүрэн, хавтгай мөнгө байна. Хэдий тийм боловч Халх авгайн хавчаар, толгойн боолт нь цөм ижилхэн байдаггүй. Газар нутгийн байдлаар өөр өөр хэлбэртэй. Бидний цуглуулсан хэрэглэгдэхүүний хирээр доорх хэдэн янзын боолт хэрэглэл байна. 

	Энд толгойн боолтын ерөнхий хэлбэр дүрс нь нэг янз. Бөмбөгөр дүгрэг байдалтай, харин түүнд тавьсан хээ нь анги анги. 

	1. Шүрэн шигтгээ хослон гоёж, узуур нуруугаар нь нийлүүлсэн эвэр угалзтай нэг маяг. 

	2. Дөрвөн талдаа гогцоо хаж хүрээтэй, үлбэн тойруулсан том шүрэн шигтгээтэй. Шигтгээний хооронд зоос голтой, цэцгэн өртэй, мөнгөн хаж хөөмөл, хүрэмтэй хаж угалзтай хийсэн байна. 

	3. Дөрвөн талын шигтгээ нь дээрхтэй адил боловч шигтгээний хооронд дээр дор хоёр өлзийтэй, хажууд нь өлзийн толгойт эвэр угалзаар холбож сүлжсэн мөнгөн хаж угалзтай нэг янз. 

	4. Энд тэнд цэцгэн тав хийсэн мөнгөн хажаар, ханан сүлжээ гарган урласан байна. 

	Толгойн боолт олон анги байх боловч ерөнхий байдал нь ижил юм. Харин санчиг (шанаа) шилэвч, татуурга нь нутаг нутагт ялгаатай байна. Нэгдүгээр боолтын санчиг үзүүрээр нь нийлүүлсэн сэнж угалзтай, 2, 3 дугаарынх нь өлзий утас, 4 дэх нь шигтгээтэй ханан сүлжээ хээтэй байх жишээтэй. Татуур бас тэр. Боолтын хээ ямар байна, түүнээ даган зохицолдсон байдаг. Татуургын хэлбэр нь дөрвөлжин, тал зууван дугуй хоёр үндсэн маягтай. Эртхэн үеийн татуур шанаавч шилэвч их том, бараг л баатрын дуулга шиг байдалтай байна. Толгойн боолтоос гадна авгай хүний үсний гэр буюу хээ гэж бий. Хээ нь авгай хүний далбан үсний нарийн угт хийсэн бөсөн гэрийн дээд талд байдаг мөнгөн угалзтай давхар гэр юм. Зарим газар үүнийг хээ гэхгүй үсний гэр гэх нь бий. Гэхдээ олонхыг баримтлан хээ гэж нэрлэж болно. Хээнд мөн л толгойн боолттойгоо адилхан цэцэг, эвэр угалз хажаар гоён шигтгээгээр чимжээ. Хээний нөгөө талд буюу ард унждаг хамар эвэр угалзан сийлбэртэй далбан мөнгийг орхиулга гэдэг. Үсний гэр нь дээрх хээ гэдэг мөнгөн чимэгтэй байхаас гадна саланги саланги эрвээхэй, цэцэг, ялтас хаддаг байна. Ийнхүү хээ хийхгүй хадлага чимэг хийдэг байсан нь нэлээд дээр үеийн хэрэг бөгөөд сүүлийн үед үүнийг орхиж хаяагүй, мөнгөн дугтуй хээгээр үсний гэрийн угийг гоёж байжээ. 

	Хээ, үзүүрийн хавчиг хоёрын хооронд шүр буюу оюу шигтгээтэй, сүлжээ эвэр, ханан сүлжээ, хаж хүрээтэй дугариг мөнгөн чимэг хийнэ. Үүнийг бөөрөвч буюу туйвны боолт гэдэг. 

	Авгай хүний эрхэм дээд эдлэлийг сүйх гэдэг. Сүйх гэгч нь дороо шүр мөнгөн унжлагатай, хорол буюу загасан дүрс гаргаж үйлдсэн хэрэглэл юм. Энэ чимэглэл авгай хүний төрийн эдлэл хэмээгдэх бөгөөд эхнэр болгосны баталгаа ажээ. Энэ чимэгт загасны дүрс урладаг нь энэ эхнэр үр хүүхэд олонтой, өнөр өтгөн яв гэсэн утга санааг агуулсан ажээ. Халх авгайн нэгэн зүйл чимэг бол ээмэг юм. Халхад үлэмж дэлгэрсэн ээмэг нь сүүжин ээмэг гэгдэх өрөөсөн үзүүрийг нь эрхээсэн махир гархи юм. Мөн шигтгээ бүхий сүйхэн ээмэг, дугуй гархи, дундаа шигтгээтэй, цэцэг эвэр угалзан хөвөөтэй хэдэн төрөл байна. Зүүлтэн ээмгэнд хөвөөгөөр нь эвэр угалз, хаж мөнгөн цэнэг хийн голд нь дэлбээ цэцгэн тав, чагтан хээ гаргадаг. Дурдсан нутгийн ардын хэрэглэдэг зарим зүүлтэн ээмэг нь эрт цагийн Сибирь нутгаас олдсон зүүлтэн ээмэгтэй сүрхий адилхан байгаа нь энэ ээмэг эртний сурвалжтай болохыг харуулж байна. 

	1. Цулгуй алт мөнгөн бөгж. Түүнийг гол бөгж гэдэг. 

	2. Дундаа ховилтой голдоо хонхортой бөгжийг (горвитой бөгж) гэнэ, бас хос бөгж ч гэдэг. 

	3. Цэцэг очир мэтээр нуруулан хээлсэн бөгжийг хүрэмтэй бөгж гэдэг, мөн тохомтой бөгж ч гэнэ. 

	4. Ямар ч хээ байхгүй нарийн гангаар хийсэн настай хүний зүүдэг бөгж эдгээр болно. 

	Авгай хүн ийм их гоёл хэрэглэдэг бол жир хүүхэн хүн хэрхэх вэ гэдэг асуулт гарна. Энгүүн хүүхэн хүн (гэзэгт, сэвгэр)-ийн бөгж ээмэг нь эхнэр хүнийхээс өөрсөх юмгүй. Гагц толгойн боолт, үсний чимэг дээл нь ондоо болохоос хийсэн эд нь заавал өөр байх албагүй. Хүүхэн хүн толгойн боолтын оронд сувд угалзтай сам хатгадаг. Эртхэндээ шанх гэдэг үсээ урагш хатааж наагаад, дээгүүр нь улаан торгоор боож, тоорцог, гозгор малгай өмсдөг байсан. Хожим шанх үгүй болоод сам хатгадаг болжээ. Төв, өмнөд нутгаар даруулга гэдэг сувдан угалзтай эвэр хээ, хөвөөтэй хавчаар хэрэглэдэг. 

	XX зууны эхний 20-иод оны үед эхнэр үс үгүй болсон хойно сам даруулга хоёр элбэг болсон. Даруулга нь дугуй, зууван хоёр янз. Бас гэзэгний уг адагт хийх байдлаас болж их бага байдаг. Түүнчлэн 20-30-аад оны үеэр монгол эмэгтэйчүүд нэлдээ энгэртээ саран зуу хатган малгайд даруулган чимэг хийх зэргээр шинэ цагийн гоёл гарч ирсэн юм. 

	 

	 

	Төмөрлөг эдлэлийг урлаж хээлэх тухай

	Төмрөөр юм хийхдээ улайтгаад давтаж сунгана. Сунгасан төмрөө тахийлган цохиж хээ угалзны маяг оруулна. Мөн саланги төмрийг нийлүүлэхдээ гагнах, ширээх аргыг хэрэглэнэ. Гагнуур нь хэдэн янз, халуун, хүйтэн гэж хуваагдана. Гууль, зэс, мөнгөний гагнуур гэж бас жичдээ байна. Хүйтэн гагнуурыг бэлтгэхдээ нэг лан цагаан тугалганд таван цэн хар тугалга нэмээд гурав дахин хайлна. Зайлж, зайлж хавтгай модон дээр асгана. Ийм гагнуураар халуун гагнаас даахгүй юмыг гагнадаг. Мөн давирхайгаар гагнаж болно. Давирхайгаа модны үзүүрт хайлгаж, гагнах юмаа цэвэрлэн халааж байгаад түрхчихдэг. Бас хүчлээр гагнахдаа өнгөлсөн өнгөлөөгүй хамаагүй гагнах юмныхаа хэрийг нь арилгаж дээр нь хүчлээ түрхээд улайтгана. Гууль, зэс эдлэлийг гагнуур болгон хэрэглэх өөр нэгэн арга байна. Тэгэхдээ хавтгай хуудас гуулийг хайчлан гагнах юман дээрээ тавиад улайтгана. Төмрийг энэ мэт хэдэн аргаар гагнаж болохын дээр гагнуураа хайлгах, түлшийг тааруулах гэдэг чухал. Хангай нутагт гагнуураа хар модны нүүрсээр, говь зүгт үхрийн аргалын цогоор хайлуулна. Гагнуур урлал хийхэд чухал хэрэгтэй нэг багаж бол хөөрөг юм. Монгол дархан хайрцаг, тулман гэж хоёр янзын хөөрөг хэрэглэнэ. Дархан хүн төмөр эдлэлийг гагнаж бөхлөхөөс гадна хадах, атгуулах (эмхэрдэх) цохих, зурчих, сийлэх зэргээр хээлдэг бөгөөд XIX зууны үеийн урчуул хар төмөр зорж хэт, бэл хийж байсан. Бас элдэв номын барыг төмрөөр сийлж маш урлагтай хийж байсан. Нөгөө талаар төмрийг наалдуулж бэхжүүлэх сонин арга бий. Хоёр төмрийг улайтгаад улаанаар нь нийлүүлж байгаад цохихоор хоорондоо наалдана. Үүнийг төмөр ширээх гэдэг. Тугалга, төмөр хоёрыг энэ аргаар наалдуулдаг. Нэгэнт хийсэн төмөр эдлэлийг бөх хатуу болгохын тулд хэдэн янзаар хатаана. 

	1. Морин туурай түлээд нүүрс болохоор нь өрөвтлөөр үрээд, давстай холин нунтаглаж төмөр дээрээ түрхээд төмрөө усалж байгаад галд хийж улайтган усанд дүрнэ. 

	2. Малын шээг, шар эсгийгээр хатаана. (Хөвсгөл чигт энэ арга бараг үгүй, 1-р аргаар л төмөр хатаана. Төв, өмнөд халхад 2-р аргыг их хэрэглэнэ. 

	 

	Мөнгө хээлэх

	Мөнгийг давтах, цутгах, хөөх, сийлэх, зорох гэх мэт олон аргаар хээлнэ. 

	I. Давтах нь төмөртэй адил, нарийсган цохиж сувин татаад угалз эвхэх буюу хаж хийнэ. Эхнэр хүний гоёлын зүйлийг хийхдээ мөнгөө давтан, утас болгон, нүхээр татаж, шувтран нарийхан болгоод, угалзлуулан тавьж, дэнгээр гагнана. Хавтгай мөнгөн дээрээ угалзан зураг гарган, зураг дагуу мөнгөн угалзаа тавин, дор нь хавтгай мод дэвсэж дэргэд нь дэнгээ барин угалзны зүг дөлийг нь үлээнэ. Мөнгөн хэрэглэлийг гагнахдаа тусгай гагнуур хийдэг. Тэр нь нэг цэн мөнгөнд таван фун, нэг лан мөнгөнд таван цэн гууль холиод хоёр гурав хайлуулан царцаагаад хуурайгаар үрж гурил шиг болгоод гагнах угалзныхаа дор тавина. Ингээд дэнгээ үлээхэд галын дөл хүрэх сацуу сайх гагнуур хайлж гагнагдана. Ээмгийг бас ингэж хээлнэ. 

	II. Давтаж гагнахаас гадна хэлбэн хээ гаргаж болно. Бурхан тахилын цөгц болон эмээлийн тоногийг хэлбэж, давтан цохиж хээлдэг. 

	III. Мөнгө цутгах. Хамгийн эхлээд мөнгөө хайлуулах тусгай шавар сав (гомпир) үйлдээд хатаан битүү цог тавин, мөнгөө хийж халаана. Галаа хөөрөгдөөд мөнгө хайлуулан тос шиг болгох, эсвэл хайлсан мөнгөө усанд хийж царцаан давтана. Хайлмаг мөнгөөр цутгуур хийх гэвэл шаврыг муутуутай хольж, хэв бариад, хатсаны хойно гаднаас нь дахин хэв авна. Эсвэл холтсоор юм зороод гадуур нь шавар шаван түлэхэд, холтос нь шатаад нүхэн хэв үлдэнэ. Битүү шавар хэвийхээ хажууд нь нүх гарган түүгээр модныхоо нүүрсийг гоожуулаад оронд нь мөнгөө цутгана. Мөн ямааны өөх, лааны тосоор амьтан, юмны дүрс барин, гадуур нь шавар шавж хэв аваад бас түлж, тосыг нь урсгаад оронд нь мөнгөө цутгаж царцсан хойно нь хэвээ хагалахад мөнөөх урлал цутгуур бэлэн болсон байна. Битүү шавж хэв хийхээс гадна саланги хэвийг хооронд нь нийлүүлэн шавраар гагнан мөнгө цутгах ч байна. Энэ аргаар бурхан, цөгц, эмээлийн тоног, авгай хүний зарим хэрэглэл, тамхин савны хавчаарыг хийнэ. 

	IV. Мөнгө хөөх (Хөөлтүүрдэх). 

	а) Шавар хэв хийн түүндээ тугалган хэв цутгаад хавтгай мөнгөө тугалган хэв дээрээ тавин цохин хөөнө. 

	6) Мод юм уу хуучин хээтэй юмаар лаванд хэв гарган царцаагаад дээрээс нь зөөлрүүлсэн хавтгай мөнгө тавиад өнгөн талыг нь тортогдоод охин хөөж болно. Энэ арга Төв Халхад ихээхэн түгжээ. 

	 

	V. Мөнгө сийлэх. Хавтгай бие мөнгөн дээр тэшүүр гэдэг үзүүртэй төмрөөр зуран янз бүрийн хээ сийлнэ. 

	VI. Горвидох. 

	Голдуу эвэр угалзны дотор дөрвөлжин хүрээний дотуур хөөмөл сийлмэл хоёр горви байна. Хөөмөл горвийг гаргахдаа хавтгай мөнгөний доор бөөрөнхий утас хийж байгаад цохиод хөөчихнө. Сийлмэл горвийг горвийн багажаар зурж цохиж гаргана. 

	 

	VII. Мөнгө цоохорлох. 

	Цутгамал мөнгөн чимэг буюу цулгуй мөнгөн дээр бөөрөнхий хошуутай төмрөөр цохиж зуран цоохор хээ гаргана. Мөнгө хээлэх ийм олон арга байхын дээр мөнгө эмхэрдэн гагнах бас нэг сонин арга бий. Хазаарын товрууг хийхдээ хавтгай хуудас мөнгөө хуйлж байгаад амыг нь бөөрөнхийлж гагнаад өрөөсөн буланг нь шамлан, ёроол хийж гагнан, дээр нь цэцэг тавина. Харин хутга, бэл, хэтний угалзыг ингэж болохгүй. Давтах, цутгах хоёр аргыг хэрэглэнэ. Жич тэмдэглэх нь: Мөнгө хөөхөд шаалт гэдэг гуулин загвар хийгээд гадуур нь цаасаар ороон, усаар норгоод, үйсний тортог дээр бариад байхаар гууль нь хар болчихдог. Үүн дээрээ тугалгаа цутгана. Ингээд яг завхайн (тоногийн) хэв гарч ирнэ. Цаасан тортог хийхгүй бол наалдчихна. Ингэж хийсэн хэвдээ мөнгө цутгаж, дээрээс нь тугалгаар шаагаад том алхаар цохиж сүүлд нь лаван дээрээ тавин, нарийн хээг гарган үйлдэнэ. 

	Монгол урчууд ганцхан мөнгөөр юм хийж байсангүй. Гууль, зэс, алтаар давтаж гоёлын зүйл хийнэ. Ээмэг бөгжний зүйлийг алт давтан сийлбэрлэнэ. Түүнээс гадна хээ угалзтай мөнгөн эдлэлийг алтаар өнгөлөх арга байдаг. Түүнийг алт шарах гэдэг. Шармал хийхдээ мөнгөн усанд алтаа хийж найруулан мөнгөн эдлэл дээрээ түрхэнэ. Царцсаны хойно шармал эдлэл бэлэн болно. Бас хүрлээр цутгасан бурхан, авгай хүний мөнгөн хэрэглэл, ээмэг мэтийг алт шарж өнгөлөхөөс гадна зэс, гууль, цасыг гадуур нь мөнгөөр өнгөлж болно. Энэ мэт төмөрлөг эдлэл гоёж хээлэх олон аргыг нягтлан судалж орчин цагийн үйлдвэрлэлд хэрэглэж болох юм. 

	 


3. Бөс, арьс шир, эсгий эдлэлийн хээ

	 

	Тамхины хавтага, даалин, чихэвч, аяганы алчуур мэт нь хувцсыг бодвол өвөрмөц гоёл бүхий бөс эдлэл юм. Өгүүлэгдэн буй нутгийн халхчууд дээд тал нь шувтан хоёр хөвөөгөөр хошоотой, өлзий утас, эвэр сүлжээ хатгасан торго даавуу хавтага, дээд тал нь бухын хамар угалз шиг болж ирээд дорогшоо бүдүүн мөн л дөрвөлжин голтой эвэр угалзаар гоёсон булгаар, савхин хоёр янз байна. Бөс хавтаганы ерөнхий хэлбэр нь нийт монголд ойролцоо боловч Өвөр монголынх лонхны ам шиг дээд хэсэг нь их биеэсээ их өндөр байдаг. Тавьсан хээ нь хааяагүй адил. Харин бусад хөвөөгөөр нь Халхчууд өлзий утас, чүдэнзний булан гаргасан байхад Өвөр Монголд дөрвөлжин эвхэж хийгээд хамар угалзаар зөрүүлэн сүлжээлсэн байна. Монгол хавтганд зүү ороож угалз оёхоос гадна зүгээр дээр доогуур нь алх, эвэр хөөцөлдүүр, гөрлөгөө мушгиа гарган дунд нь тэмээний бөхөн хээ ширчихнэ. Ингэж ширэх нь баахан хожуу дэлгэрсэн. Тухайлбал оёдлын машин гарснаас хойш машинаар шагладаг болжээ. Ерөнхий хэлбэр дүрсээрээ хавтага нь аяганы алчууртай ижилхэн. Аяганы алчуур гэдэг нь аяга хийхэд зориулсан том хавтага хүүдийг хэлнэ. Аяганы алчуур хавтага хоёр нь хэлбэр дүрс төстэй учир түүнд зохих хээ нь бас ижилсэж ирнэ. Гэлээ ч аяганы алчуурын дээд талаар тамхины хавтагатай адил хошоо хийдэггүй, шууд оосор хаш тээгт бэхэлнэ. Тавих хээ нь бас л эвэр сүлжээ, өлзий, дөрвөлжин голтой эвэр сүлжээ, пүүзэн хээ байна. Аяганы алчуур, тамхины хавтаганы өрөөсөн тал нь шувтан байдаг бол хөөргийн даалин гэдэг нэгэн зүйлийн хавтага савны хоёр үзүүр нь яг адилхан. Нэг үгээр хэлбэл тамхины хавтага аяганы алчуур хоёрын доод хэсэг нь ойролцоо. Ялгаатай нь дундуураа хагархай тууз хошоогоор өнгө хослуулан гоёсон байна. Аяга, тамхины хавтаганы ор дунд нь угалз тавьдаггүй. Ганц буланд нь хээ хийнэ. Хавтаганы доод буланд булан эвэр угалз, дан утсан хүрээ, тал зоос, дугуй хүрээтэй өлзий утас тавина. Дээр өгүүлсэн тамхины хавтагыг зарим газар тамхин сав гэдэг. Мөн авгай хүний хажуудаа зүүж дороос нь алчуур унжуулан дотор нь хөөрөг хийдэг гадна нь цэцэг эрвээхэй, дугуй эвэр сүлжээ хатгамалласан бяцхан дүгрэг бөс савыг хавтага гэж хэлнэ. Хуучны авгай хүний нэг талд нь ийм хавтага хөх, ногоон, улаан, цагаан, шар таван өнгийн алчуур бас таван саваагүй гэдэг дээрээ цэцэг, навч, хамар угалзан сийлбэртэй хумсны хир арилгадаг, хумс авдаг, чих ухдаг (халбага), шүд чигчийлдэг хямсаа зэрэг бяцхан мөнгөн багаж зүүдэг. Халхчууд энэ хавтагаа уужны суга тус газраас унжуулдаг бол Үзэмчинд хоёр ташаандаа зүүж бэл гэдэг нэртэй хорол загасан тэнгэлэгнээс алчуур хавтагаа бэхлэх жишээтэй нутгийн ялгавар бий. Түүгээр ч барахгүй энэ бэлтэй дөхүү дүрстэй бидний "бухын хамар" сэнж угалз гэдгийг бэл хээ гэж өгүүлдэг. 

	Авгай хүний хавтагатай төстэй нэгэн зүйл бөсөн эдлэл бол чихэвч юм. Чихэвчийг эрвээхэй хатгамаллан эвэр угалз зүү ороон гоёж үсээр доторлон эмжинэ. Бид хавтага гэдэг үгийг хоёр янзаар ойлгоно. Дурдсан нутгийн ардуудын хэрэглэдэг тамхи хийх хүүдийг энэ нэрээр хавтага гэж нэрлэхгүй, тамхины хүүдий л гэнэ. Хээ угалз гарган оёсныг нь тамхины сав буюу хавтага гэх боловч ихэнхдээ булигаар савыг нь тэгж нэрлэнэ. Дээр дурдсан булигаар савны хэлбэртэй хавтаганд зүү ороож хээ тавих авч яг булигаар хавтганд нь өөр аргаар хээ тавина. Тэр нь юу вэ гэвэл өмнө өгүүлсэн гуталд тавих хээтэй адил аргаар үйлдэх ширэн хөөмөл хээ юм. Хээний хэлбэр дүрс нь бөс хавтаганыхтай адил учир давхардуулан нурших хэрэггүй. Өөр маягийн шир булигаар эдлэлүүд бөхийн хэрэглэл, тахимын боолтын тухай өгүүлье. Бөх хүний тахимын боолт нь ногоон хөвөө эмжээртэй, дундаа (гутлын шагайны угалзтай адил) хамар сүлжээ угалзтай дугариг булигаар хэрэглэлийг хэлдэг. Эд бүхнээс хээтэй эдлэл монгол эмээлийн дэвс, гөлөм юм. Дэвс үндсэндээ гурван янз. (10, 11, 12-р зургуудыг үз). 

	1. Хөвөөгөөрөө хамар, түмэн жаргалан, пүүзэн хээтэй дундаа дөрвөлжин эвэр, хамар угалзтай дугариг булантай том халхгар дэвс. Хуучин өвгөн самбуу гэдэг том эмээлд хэрэглэдэг. 

	2. Дээрхийг бодвол өнцөг нь нэлээд мөлүү дөрвөлжин хэлбэртэй. Хөвөөгөөрөө мушгиа гөрлөгөө, дундаа хамар сүлжээ, нохойн сүүлэн холбоо эвэр хамтатгасан бухын хамар угалзтай. 

	3. Хурц өнцөгтэй, трапец хэлбэртэй нэг байна. Үүний гадуур хүрээнд нь чүдэнзний булан, өлзий утас, дөрвөлжин сүлжээ, дөрвөлжин тахир гөрлөгөө гарган дунд нь бас чүдэнзний булан мөн дөрвөлжин сүлжээ хийхээс гадна огт угалзгүй ганцхан давхар хошоо эмжээртэй дэвс ч буй. Хөвсгөлийн хойд нутаг Дархад чигт 1-р маягийн дэвс элбэг. Түүнээс урагшлах тусам 2-р маяг, 3-р маягаас гадна хөвөөндөө угалзгүй дотроо эмжээр төдий хийсэн дунд нь хаан бугуйвч, хатан сүйх, ууль, ганц зууван дөрвөлжин өлзий утас тавьсан маяг төв халхад элбэг байна. Хойд халх, хотгойд чигт урт гонзгой дэвс элбэг. Дэвстэйгээ шүтэлцэн гөлмийн хээ гурван үндсэн янз болж ирнэ. 

	Зураг № 10, 12. Монгол эмээлийн дэвс. 

	 

	 

	1. Дөрөөлөх бараг үгүй дугуй гөлөм. Хойноо дөрвөлжин доголтой өргөн гөлөм. Хөвөөгөөрөө түмэн жаргалан хээ, пүүз хийсэн битүү угалзтай голд нь өр гэж доод буландаа дугуй булан угалзтай шир хамтатгана. Мөн дөрөөн суран доор том дугуй зоос, пүүзэн хээ тавина. 

	2. Дөрөөлөх нь нэлээд матигар доголтой, зах хөвөөгөөр нь битүү пүүз, түмэн жаргалан хээ, эвэр угалзтай нэг янз. 

	3. Маш нарийхан, дөрөөлөх нь хүрээд нэлээд хотгор, захаараа чүдэнзний булан, өлзий утас дугуй булан угалзтай нэг маяг байна. Түүнээс гадна битүү мушгиа гөрлөгөө хийх ч бий. Дөрөөний сурын гэрийн угалз нь давхар гөрлөгөө толгойгүй, зууван давхар өлзий, хаан бугуйвчаар хээлэгдсэн байна. Гөлмийн угалз нь гутлын хээтэй адилхан. Нэг янзын хээг гурван байдлаар матаж сунгаж агшааж тавьдаг. Гутлын хээний жинхэнэ маяг нь шагайны угалз байдаг бол гөлмийн хээнд доод буланд нь байдаг тэгш дүрс юм. Энэ дүрсийн сунгасан хэлбэр нь гөлмийн дунд, мохоо өнцөг гарган матсан нь дөрөөлөхөд байна. Гөлмийн угалзуудыг хооронд нь нарийн туузаар холбох, холбохгүй хоёр янзаар хийнэ. Хийж үйлдэх байдал нь гуталтайгаа адилхан. Гагц өнгө тааруулах гэдэг эрхэм. Ногоон улаан, хүрэн гөлөмд хар угалз, улаан, шар шагаалбартай угалз тавина. Шар гөлөмд хүрэн хар угалз хийх, хар гөлмөнд цагаан угалз урлах жишээтэй. Угалз тавихдаа оёхоос гадна гөлмөө хайрч хээлэх ёс буй. Хайрах нь гагц гөлөмд ч бус зарим сав суулга түнхэрцэг (ширэн дашмаг)-т давхар хамар, давхар дугуй пүүз цохиж хайрах буюу нойтонд нь хөөж гаргадаг байна. 

	Шинэ үед оёдлын машин элбэг болсон нь өөр янзын дэвс гөлөм хийх шинэ аргыг нээлээ. Бөхөөхөн бөс эдийг ханан хээ гарган машинаар ширж, хөвөөгөөр нь алх гөрлөгөө чүдэнзний булан хийн, даавуун гөлөм дэвс үйлдэх боллоо. Энэ нь гар ширмэлийг бодвол цаг их хэмнэдэг, хүүхэд багачууд тохоход зөөлөн, биед тохиромжтой авч эдэлгээ даах нь шир булигаараа гүйцэхгүй. Чингэхдээ ширэх арга гагц орчин үед буй болсон гэж үзэж болохгүй. Монголчууд эртнээс нааш хөгжүүлж ирсэн ширмэлийн баялаг урлагтай. Монгол хүний хэрэглэдэг бүх юмны сав, гэр, ухаандаа аяганы таар, үсний сэвийн уут, цай, хужрын уут, хэтэвч мэтээс авхуулаад тойруулга дэвсгэр цөм хээн ширмэлээр дүүрчээ. Аяган таарт тэмээний бөхөн хээ, ханан хээ гаргах, цайны уутанд алх, дугуй хөөцөлдүүр, гөрлөгөө хөвөөтэй усан сүлжээ пүүзэн хээ ширнэ. Тэгэхдээ ширмэл бүхэн адилхан байдаггүй. Бөс эдлэл ширэхэд түвэг бага хялбархан байдаг. Эсгий нэвт хатгаж ойр ойрхон ширэхгүй бол үзэмж төгөлдөр болохгүй. Эсгий ширмэл нь өнгөлсөн, дан, давхар гэж гурван янз байна. Ширэхдээ цулгуй эсгийгээ дан ширье гэвэл өнгөн дээр нь зоосоор дөрвөлжин нүд гаргаад, түүндээ усан сүлжээ өөр л юу тавимаар байна, тэр бүх хээгээ гаргаад ширэх буюу нарийхан модны үзүүр шатаан үндсэнд шургуулж шилээн унтраагаад, нүүрсээр нь эсгий дээрээ зураг хээ гарган түүндээ дагуулан гоёх жишээтэй. Ширмэл эдлэлийг "эсгий" ширж гүйцсэний дараа хүрэн юм уу улбар цэмбээр хөвөөлөн, дээр нь дугуй хөөцөлдүүр ширээд, зах талыг нь бөхөлж зээглэнэ. Зээглэхдээ хамаагүй, аль дайралдсан дээсээ авах бус хялгасан томмол гөрлөгөөг найруулан үелж, загасан нуруу гарган оёдог. Гэр орон сууцад хамгийн өргөн хэрэглэдэг эсгий эдлэл нь тойруулга болохыг дээр өгүүлсэн. Энэ ширдгийн янз байдлыг хэрэгцээний хэрээр маш олон төрөл болгон ширж болдог. Мөн гэрийн үүд, тэмээний хомын ороолт, хурганы уут, авдар хайрцгийн бүрээс, хөгжим, цан, хэнгэргийн гэр зэрэгт ширмэл хийнэ. Түүнд тохирсон хээ угалз нь сүлжээ, усан долгио, ханан хээ, үүлэн хээ ширэхийн хамт ширмэлийн өр голд пүүз, ланз, өлзий утас, цахилгаан сүлжээ урлан хөвөө захаар нь эвэр, цаасан хүрээ, гөрлөгөө, мушгиа хээ ширж байсан нь аргагүй ширж буй бүтээлийнхээ хээ угалзны харагдах үзэмжийг маш сайн тохируулж чаддаг байсных. Жишээ нь дугуй хээг дөрвөлжин дотор зурвал зай гарсан хошуу буланд нь бухын хамар угалз буюу гурвалжин эвэр угалз хийж тохируулна. Чингэхдээ ширээсийг 1, 5-2 мм-ээс илүү зайтай ширдэггүй. Ингэж ширсэн давхар эсгий ширдэг үргэлж эдлэхэд 30-40 жил эдлүүлж эзнийхээ хэрэгцээг урт удаан үед хангаж байсан нь манай өвгөд маш бөх зүйлийг гарган бүтээж үр хүүхдэдээ өвлөж үлдээдэг байсныг гэрчилнэ. 

	Зураг 11. Монгол эмээлийн дэвс

	 

	 


Бусад төрлийн хээ

	 

	А. Шуумал хээ

	Цамын баг мэтэст догшдын дүрийг хийхэд гал дөлөн хээн хөмсөг, завж самсаанаас нь цацарсан галын дөл дуурайлган хийсэн эвэр угалзан сахал чимгийг шуумал хээ гэж үзэж байна. Шуумал хийхдээ эхлээд модоор уг юмныхаа дүрсийг зорох буюу шавраар бариад, дээрээс нь нойтон цаас бүрхүүлэн гаднаас нь жонхуутай цаас олон давхарлаж наан, хатаагаад, уг дүрсээ зүсэж, хэвээс мултлан, хагархайг нь цаас даавуугаар нааж гагнаад, бөсөөр доторлон, гадна талыг нь нарийн шавраар өнгөлөөд будна. Эсвэл сахал сармай, хөмсөг зовхийг нь шууд нааж хийнэ. 

	Б. Баримал хээ

	Тосон балин гэдэг өвөрмөц урлаг байдаг. Энэ нь монгол хүүхэлдэйн урлагийн нэгэн төрөл болох бөгөөд хуучин цагт ямааны түүхий өөхийг усанд базан багсаагаад түүгээрээ хүн, амьтан хийн, шороон будгаар будаад, ший гарган тоглож байжээ. Түүнээс гадна хурал номын хэрэгт балин мандал, шалсай хийж, гал нугалдаг ёс бий. Тэрхүү гал нугалах гэдэг нь өнөөх будагтай өөхөөрөө дүрэлзэж байгаа галын дөл, цэцэг бадам, норов үйлдэн чихрээр чимэн бурхандаа тавьдаг тосон баримал хээ юм аа. 

	В. Шороон хээ

	Түргэн зуур хэрэглэх шашны ёс заншил, дүлцэн хийхэд өнгийн шороог гуурсаар гоожуулан бурхны орон шанхад үйлдэж янз бүрийн хээ (үүл, цэцэг, навч) гаргана. 

	Г. Гурилан хээ

	Шашны зан үйл, арга засал, балин гүрэм хийхэд гурилаар хийсэн лүдийн хээ хувцас хунарт гоёл чимэглэл хээ угалзыг нь зуран гаргадаг. Иймээс энэ балин нь нэг ёсны гурилан хээтэй байна. Нөгөө боов, дугуй нь хэвлэж гаргасан гурилан хээ болно. 

	Д. Чимхмэл хээ

	Бууз, банш чимхэхэд огт зүгээр гурил наалдуулаад зогсох бус загасан нуруу гарган их л гоёмсгоор хийдэг ёсон буй. Энэ хээ нь загасны нуруутай төстэй байдлаар нь нэрлэсэн үелэн тагнайлсан хээний нэр ажээ. Иймд буузны хээг чимхмэл хээ хэмээж болно. 

	Е. Үдмэл хээ

	Хэлбэр дүрсээр буузны хээтэй адилхан. Авдар сав элдэв зүйлийг үдэхэд мөн загасан нуруу гаргадаг. Үүнийг үдмэл хээ гэж үзнэ. 

	Ё. Хавчуулмал хээ

	Чагтага хавчуулах, оосор уях тэргүүтэнд гаргадаг өлзий утас, мушгиралдсан луун хээ нь хавчуулмал хээ болно. Гэрийн оосрын үзүүрийг олон давхар дүгрэглэн эргүүлж хавчуулах нь нэг ёсондоо давхар дугуй угалз үйлдэж байгаа хэрэг. 

	Ж. Зангидмал хээ

	Авгай хүний малгайн залааны угалз, эмээлийн ганзаганы туух мэтэд олон давхар зангилаа хийж маш үзэсгэлэнтэй угалз гарган уядаг нь нэгэн зүйл хэрэглээний хээ гэж үзэлтэй. Зарим хээ нь зангилаанаас сурвалж авч үүссэн авч зарим нь хээ угалзыг дуурайлган зангидсан явдал ч буй. Жишээ нь малгайн залааны өлзий, хутганы бэлэнд хийсэн туухай нь өлзий утас, сүлжээ гөвдрүүгээр бүрхэгджээ. Зангилаа хээг үзэн харагч хүн уг урлагийг үзээд гоо сайхныг нь шагшин байх нь элбэг бөгөөд басхүү гүн утга санаа, нарийн ухаан орсныг нь цэгнэн бодно. Иймээс зангилаа хээ их учиртай зүйл байна. Монгол хүн өлзий утсан хээг эрхмийн дээд болгодог учир орон гэрийнхээ хамгийн хүндтэй зүйлийн нэг айлын оройн дээд тооныг бэхлэн байх эрхэм зүйл-чагтагаа тийм гүн утга оршуулж хавчуулах ажээ. Гагц өлзий гаргах ч биш малын ходоод, луун дүрс дуурайлган хавчуулах ч буй. 

	 


ДЭД БҮЛЭГ Монгол хээг ангилахуй

	 

	Ямар эдлэл ямар хээтэй болох хийгээд тэдгээрийг хэрхэн үйлдэх тухай өмнө бүлэгт өгүүллээ. Тэгвэл хээ маань өөрөө юу вэ? Хээ яаж бүтдэг, ямар гаралтай болох, хээ угалз хэрхэн тархсан эсэх, хээ угалз ямар хөгжлийг үзэн ирсэн зэрэг монгол хээний утга чанарыг нягтлан үзэж ангилах нь эрхэм чухал. Иймд хээг доорх байдлаар ангилж болно. 

	 

	 


I. Хээг бүтэх байдлаар нь ангилах

	 

	Хээ нь дүрслэгдэхүүн махбод, геометрийн дүрсний нэгдэл, сэлгэн давтах хэмт байгуулал учир хээг чухам яаж бүтсэн талаас нь авч үзэж болно. 

	1. Туузан хээ буюу хээн тууз

	Юмны зах хөвөөгөөр тавьсан эвэр мушгиа, алх, цуваа хамар угалз нь дүрсийн хувьд анги ялгараатай боловч ерөнхий бүтэх байгуулал нь ойролцоо, нэгэн тууз шугамд цувран бүтжээ. 

	2. Дэлбээ хээ

	Хазаарын товруу, эмээлийн тоног, ширээ шургуулгын нүдний тав, хаалга авдрын нүүрийн элдэв дөрвөлжин дугуй талбайд тавьсан өр угалз нь ихэвчлэн цэцгийн дэлбээ мэт сүлжилдэн дугуйрах буюу цацарган шугамаар хийгддэг. 

	3. Торон хээ

	Элдэв хавтгай хана дэвсгэр дээр хийсэн ханан хээ олон давхар дөрвөлжин өлзий, түмэн насан хээний бүтэх гол арга нь торлон ханарсан шугамаар байгуулагддаг. 

	 

	 


II. Хээг гарлаар ангилах

	 

	Хээ бүхэн бодит юмнаас сурвалжтай ямар нэгэн ургамал ногоо нь бие дүрс эсвэл уран сэтгэмжийн араатан жигүүртэн элдэв сүлд тэмдгийг дүрсэлсэн байдаг. Тийнхүү монгол хээг юунаас эх авсан юуны дүрсээс сурвалжтай болох талаас нь ургамал, геометр хээ, ургамал геометр хээ, амьтан хээ, амьтан ургамал хээ, ургамал геометр амьтан хээ, үсгэн хээ, сүлдэн хээ гэх мэтээр ангилж болно. 

	а) Ургамал хээ

	Ардын гар урлал ер хэрэглээний урлагт маш их дэлгэрсэн маяг нь ургамал хээ юм. Ургамал хээ нь угтаа байгалийн элдэв цэцэг навч, мөчир нахиа тэргүүтнийг гоёл чимэглэлийн хэрэгт зориулан боловсруулж үйлдсэн эд юмнаас сурвалжтай. Монгол авгай хүний хэрэглэл, эмээлийн зарим хэрэглэлд ургамал хээ тохиолдохын дээр авдрын нүүр, монгол ардын зурагт маш элбэг дайралдана. 

	13-р зураг. Ваартай цэцэг. 

	 

	Монголд хамгийн түгээмэл ургамалан хээ гэвэл цэцэг юм. Цэцэг хээ нь 4, 5, 6, 8 дэлбээтэй, цаад гоёх юмныхаа байдлаар зохицуулан хийгдэнэ. Эмээлийн тоног, авдар шургуулгын нүүр, татуургын тав, цоожны байшин мэтээр 4 дэлбээтэй тоонолжин цэцэг (CRUCIFERAE) 5 дэлбээтэй хадаасан цэцэг (CARYOPHYLEACEAE) буюу башир цэцгийн язгуур мөн 8 дэлбээтэй (бадам товжад) элбэг байна. Мөн юмны булангаар элдэв навчин хээ хийдгийн дээр заримдаа хавтага савны буланд улаан тушаангарын гуравласан навч зарим цоожинд царгасны сарвуу навчтай төстэй хээнүүд тавьдаг. Тэгэхдээ ургамал хээний онцлог нь яг байгалийн цэцэгтэй адилгүй гоц ялгаатай байдаг. Гэсэн хэдий боловч хүний цэвэр санааны бүтээл биш угтаа байгалиас авсан зүйл. Байгаль өөрөө төгс урлаг байна. Хүн түүнийг өөрсдийн зорилгод тохируулан байгалийн юмыг дуурайлган ашиглаж байна. 

	Монгол цэцгэн хээний ихэнх нь монголд ургадаг дээрх цэцгийн язгууртай төстэй байгаа нь манай ард түмэн эртнээс нааш байгалийг гоо сайхныхаа зорилгод хэрхэн ашиглаж вэ гэдгийг хэлж байна. Харин олон эрдэмтэд төвөд гаралтай гэдэг бадам нь Солонгос гаралтай, Япон, Энэтхэг, Хятадад ургадаг навч нь усны гадаргуу дээр дэлбээлсэн байдаг олон наст цэцэг (NYMPHAEACEAE)-ийн язгуурт43 багтах боргоцойлсон ягаан цэцгээс сурвалжтай ажээ. Энэ цэцэг маш сайхан үнэртэй бахдам сайхан ягаан өнгөтэй. Эртний энэтхэгт бурхан тахилын зүйлд гоёл чимгийн ургамал болгон хэрэглэдэг байгаад сүүлдээ тахил болж өлзийт найман тэмдгийн тоонд орон буддын шашин дэлгэрсэн газар дэлгэрчээ. 

	Ингэхдээ яг байгалийн дүрсээсээ эрс ондоосож хэд хэдэн хувилбартай болжээ. Монголчуудын ойлгодгоор бадам гэдэг нь цэцэг гэсэн төвөд үг бөгөөд зөвхөн дээш доош харуулан хийсэн дэлбээгийн нь хэлдэг. 

	Хатгамал, зээгт наамалд өнгө ялгаруулан солонгоруулсан хошуутай бадам байдаг. Монгол тоглоом сийлбэр зэрэгт давхар хүрээтэй мухар бадам бурхны ширээ мэтэст тархигүй хагархай бадам, хүрэмтэй бадам тохиолдоно. Ваар сав, аяга савны ёроол пөмбөгөр саванд дандаа бадам хийдэг. Байгалийн ургамлыг аваад үзье л дээ. Лянхуа язгуурт багтах (NELUMBO) цэцгийн дүрс нь бадамтай адилхан. Боргоцойны хальс ч гэсэн бас ойролцоо. Боргоцойны хальс яаж байрлаж вэ? Боргоцой өөрөө бумбагар дүрс учир хальс нь үелэн давхцаж давхарласан бадам мэт байрлажээ. Тэгвэл боргоцойтой төстэй цомбогор аяга, сав, хонх, данх савны таглаанаа боргоцойлон байрласан дэлбээ хээ таарах юм. Дорно зүгийн ард түмнүүдийн сав суулганд ийм бадам тун их байгаа нь гагц бурхны шашин дэлгэрснээр тайлбарлаж арай боломгүй. Харин тэдгээр ард түмний гоо сайхны нээлт гэж үзэлтэй. Эртний монгол аймгуудын барилгын хэрэглэгдүүнд байшингийн вааран дээр дугуй голтой 8 дэлбээтэй цэцэг хийсэн байна. Бас хазаарын товруу, эмээлийн тоногт энэ хээ элбэг дайралдана. Мөн дундад Азийн Бухар хивсний хээ ч 8 дэлбээтэй цэцэг байдгийг бодоход бадам товжад гэсэн төвөд нэр байна гээд төвөдөөс авсан байж таарна хэмээн үзэж болохгүй. Монголд цэцгэн хээтэй юмны чимэг нь яг байгалийн дүрсийг хуулаагүй уг цэцгийн хамгийн ерөнхий дүрсийг төлөөлүүлэн хийсвэрлэж авсан геометрийн дүрс байна. Авдар сав юм уу бурхан, хөзөр, үйчүүр мэт зурагт өнгө ялган зурах авч бас л геометрийн үүднээс хандах хандлага үлэмж ажээ. (14-р зургийг үз). 

	Нөгөө талаар дорно зүгийн орноор элбэг дэлгэрсэн ургамал хээ нь бадамлянхуа юм. Энэ хээг тус чиглэлийн ургамалан хээнүүдтэй харьцуулан үзэхэд Алтай, Сибирьд эртний Энэтхэг, Египетийн "ариун ургамал" байх хэлбэрээсээ шал ондоо онцгой хэлбэрийг олжээ. Пазырыкийн булшнаас олдсон эд юманд буй олон янзын бадам нь Алтай дахин өмнөд Азитай гүн зузаан холбоотой байсныг нотолж байна. Өмнөд Азид энэ хээг Египетээс зээлдэж авсан гэлцдэг. Хойд Африк, Армен, баруун Азиас олдсон барилга чимгийн зүйлд буй бадамлянхуа хээ нь Энэтхэгийн хэлбэртэйгээ их л ойролцоо байдаг нь өмнөд Азийн улс иргэн эрт цагт Энэтхэгтэй соёлын гүн холбоотой байсны баталгаа ажээ. Үнэндээ ч Перс, Энэтхэг хоёр маш дээрээс харилцаа холбоотой болон соёл урлагаа бие биедээ түгээж байсан тухай Геродот өгүүлдэг билээ. Ингэхлээр Алтайнхны бадам хээ нь Өмнөд Азийн урлагийн нөлөөн дор үүссэн нь тодорхой бөгөөд харин нутгийн өвөрмөц хэлбэрийг олжээ44. (15-р зургийг үз)

	Чингэхлээр бадам хээний нэг хувилбар нь мянган жилийн өмнө Төв Ази, Сибирьд дэлгэрсэн байна. Тийм атал бурхан шашны дэлгэрэлттэй холбон тайлбарлах нь хангалтгүй. Хожмын монгол барилгын урлаг, зураг сэлтэд тохиолддог бадмыг уг энэтхэг эх-цэнгээсээ шууд уламжлан ирсэн хэлбэр гэж үзэхийн дээр өмнөд Ази, Алтайн янз нь нэн эрт Энэтхэгээс аван, хийсвэрлэн хөгжүүлсэн өвөрмөц маяг гэлтэй. Энэ хоёр янз хоёул монгол газар эрт хожуу хоёр үед дэлгэрсэн бололтой. 

	 

	б) Геометр хээ

	Эд юмны хамгийн ерөнхий дүрсийг авч тэр юмны гадна шинж байдлыг нь геометрийн зураасаар хязгаарлан зурсан хээг хэлнэ. Голдуу огторгуйн биеийн яс дүрсийг хэмд оруулан, өнгөний өнгөөр амилуулж үйлдэх хээ юм. Монголд энэ маягийн хээ нэлээд элбэг. Өмнө өгүүлсэн ургамалан хээтэй хослон явдаг мушгиа, гөрлөгөө, долгио, чагтан хээ, дугариг хээ, эвэр угалз, хамар угалз, алх, түмэн насан, сүлжээ, ханан хээ, өлзий утас, хөөцөлдүүр угалз, чүдэнзний булан, цаасан хүрээ зэрэг нь геометрийн дүрс байна. (16, 17-р зургуудыг үз). 

	14-р зураг. Авдрын нүүрэнд зурдаг Лянхуа цэцэг ваартай байна. 

	15-р зураг. 

	Лянхуа цэцгийн эртний хэлбэрүүд:

	а. Египетийнх

	б. Вавилоных

	в. Ассирынх

	г. Эртний Персийнх (Алтайнхны маяг) 

	д. Арьс шаварт гаргах бадам

	е. Эмэгтэй хүний гуталд хийдэг маяг

	ё, ж, з. эсгий хивсэнд хийдэг (тавьдаг) маяг. 

	(С. И. Руденко, Искусство Алтая и передней Азии М. 1961. 39-60-р талд)

	 

	16-р зураг. Геометр хээний жишээ (дэвс)

	17-р зураг. Геометр хээний жишээ (дэвс)

	Цэцэг навч ургамлын дүрсийг бараг байгалийн гэж танигдах аргагүй болгон хамгийн ерөнхий дүрсээр нь төсөөлөн зурсан хээг геометр хээнд оруулж үзнэ. 

	 

	в) Ургамал-геометр хээ

	Геометр хээ, ургамал хоёрыг хослуулан зурсан хээг хэлнэ. Энд гоц сайхан өнгө, хэмтэй огторгуйн бие өнгө алагласан цэцэг навч хоёул хослон гоо сайхан найрамжийг үүсгэн гоо сайхан хээн урлагийг буй болгоно. Монгол хээний хамгийн түгээмэл нь энэ төрлийн хээ юм. Монгол ардын гоёл чимэглэлийн юм нь олон, ганц өнгөтэй алин боловч цэцэг навчтай, хамар, эвэр угалз хослуулах, өлзий утас, сүлжээ, булан угалзан эвэр заавал хослуулж гоёно. Дугуй цэцэг байлаа гэхэд гадуур нь мушгиагаар хөвөөлж хүрээлэх, алхан завсраар навч сүлжин гоёх жишээтэй. Энэхүү ургамал, геометр хээ нь гагц монголд ч биш дорно дахин Энэтхэг, Хятадад өргөн дэлгэрсэн хээ угалз ажээ45. Монгол хээ угалзны нэг онцлог бол огторгуйн биеийг гайхамшигтай төслүүлж (проекцлох) зурдагт оршино. 

	 

	18-р зураг. Хээний проекц. 

	Ургамалан хээ нь байгалийн цэцэг ногоог ерөнхий дүрс өнгийн найрамж хоёрыг нь аван хэмлэл давталтад оруулдаг. Ухаандаа цэцгэн хээ байлаа гэхэд нэг хэсэг нь яг халз дээрээс нь харсан байх, зарим нь цоморлогоо хумьсан шинжтэй, түүнийг хажуугаас нь харсан, зарим нь дороос нь харсан байдлаар урласан байдаг. Ингэж цэцгийн дүрсийг гаргахдаа сонгож авсан гадаргуугийн дүрс их чухаг байна. Хэрэв гүдгэр гадаргуу дээр бол цэцгийн дэлбээ бас л гүдийн буух ёстой. Хазаарын товруун дахь цэцгэн хээ ийм байдлаар хийгддэг. Хотгор гадаргууд бас л хотойж бууна. Хавтгай гадаргууд бол яг эгц дээрээс харсан бүтэн дэлбээ эсвэл хажуугийн проекц яг таарна. Үүнийг тааруулж чадвал уул хээ угалз яв цав тохирон аятай сайхан харагдана. 

	Тийм ч дээрээс монгол урчууд юмыг урлахдаа заавал шүтэлцэх төстэй хээнүүдийг нэг дор хийж нэг тогтолцоотойг зэрэгцүүлэн цогцлуулдаг. Түүнээс биш нэг дөрвөлжин хээ, мушгиралдсан утсан хээ, дугариг, зоос, бас амьтан, цэцэг навчийн дүрсийг намба зохилдоог нь ололгүй хамаагүй хийвэл яаж олигтой болох вэ. Тэгэхээр монгол урчуул огторгуйн биес хэрхэн зохицдог найрамжийг сүрхий мэддэг ажээ. Энэ нь юу гэсэн үг вэ. Огторгуйн биеийн харьцааны ухааныг мэддэг байсны гэрч. Тэр ухааныг геометр гэдэг. Тэгвэл уран хүний хээ урлах үндэс нь биеийн байрлалыг олон, дүрслэн урлах ажиллагаа юм. Тэр урчуул геометр гэдэг үгийг мэдэхгүй ч гэсэн энэ үгээр тодорхойлогддог ухагдахуунд юу багтах, түүнийг хэрхэн амьдралд хэрэглэдгийг сайтар мэддэг байна. Үүний үрээр л бодит ертөнцийг уран сайхнаар илэрхийлэх хээ угалзны урлагийн шугам зураасны гайхамшигт нэгдлийг бүтээж хийсвэрлэлийн дээдийг хийж чадаж байжээ. Ганц дүрсийн хийсвэрлэлийг үйлдсэнээр ч үзэгч хүнд гоо сайхныг төгс мэдрүүлж чадахгүй. Тэрхүү төгс чанарыг бүрдүүлж шугамын цоморлогийг амьдруулагч нь өнгө юм. Монгол хээ өнгөний нэгдлээр тун ч баялаг. Уран хүн дүрсийн зохилцоог шийдвэрлээд өнгөний найрамжийг тааруулдаг. Тэгэхдээ огторгуйд байхгүй юмыг нэмэх биш, байгалийг яг махчлан хуулахгүй бодит байдлын үзэгдлийг үйлдэж, уран сайхнаар дэлгэрүүлэн хувилгадаг. Тэгснээр хээн бүтээл их бодлог болно. Энэ нь өнгө дотроо хэрхэн задардаг хууль зүйг таньж мэднэ гэсэн үг. Байгалийн өнгө тоо томшгүй, түүнийг хүн гүйцэж хардаггүй. Бидний нүдэнд тодорхой зургаан өнгө харагдана. Түүний олон янзын солонгорлыг бид мэддэггүй. Харин уран хүн л үүнийг гярхайгаар мэдэрдэг байна. Ерөөс биднийг тойроод ертөнцийн түмэн хөг аялгуу уянгалж эрдэнэс ярайж байдаг. Түүнийг бид харсаар атал өөрсдөө тэр гэж аждаггүй. Гагц уран бүтээлч үүнийг мэдээд энэ чинь ийм байна шүү гэж бидэнд хэлдэг. Тэгснээс бид уран бүтээлчийн энэ нээлтийг үзэн сонсоод гоо сайхныг амтална. Тэгээд уран бүтээлдээ энэ нээлтээ гаргадаг. Монгол хээ угалзны зүйл голдуу нэг өнгийг гурав хувилган үндсэн будлага хийхээс гадна эх гурван өнгө (хөх, шар, улаан)-өөр хувилгасан гол зургаан өнгөөр нь дэслэн захаас нь цайвраар эхэлж бараан руу нь ойртуулан солонгоруулна. Олонх зураас цэцгэн хээ нь хамгийн гадуур цагаан, дараа нь ягаан, улаан дараалж хүрэн, хараар төгсөнө. Түүнийг өнгө тус бүр дээр үзье. 

	— Шар - цагаан шар (зэвхий шар), улаан шар, шав шар, хул шар, хулсан шар, улбар шар, улаан шар, улаан болох буюу хүрэн өнгийг олно. 

	— Улаан-ягаан

	улаан ягаан

	улбар шар

	улаан шар (ухаа) 

	ув улаан, час улаан, гал улаан

	улбар хүрэн (цусан улаан) 

	улаан хүрэн

	 

	бор хүрэн

	хар хүрэн

	хар

	 

	— Хөх- цагаан цэнхэр

	усан цэнхэр

	гүн цэнхэр

	хөх цэнхэр

	цайвар хөх, саарал хөх

	хөв хөх

	хар хөх

	хар 

	 

	болох жишээтэй хэчнээн ч өнгө энэ эх гурван өнгөө хооронд нь холиод бусад өнгөнүүд гарна. Жишээ нь хөх шар хоёрын дундаас ногоон болж ногоон нь дээрх байдлаар олон задран солонгорно. 

	Монгол урчуул өнгөө зохицуулахдаа хоёр талаас нь явна. Захаас нь хүнд өнгө тавиад явахаар наашаа бүлтийж товойж ирнэ. Энэ нь зураг зурахад гадна талаар нь хүнд өнгө өгч юмны тод томруун дүрсийг гаргадагтай адил. Эд юмны дүрсийн хамгийн ерөнхий дүр нь цэг, шугам, хар зураас байдаг. Тийм ч дээрээс эртний хүмүүс товойлгох арга мэдэхгүй байх үед агуйн хана мэтэст ганцхан хар зураасаар амьтан юмыг зурсан байдаг. Хожим хүний танин мэдэх чадвар хөгжиж өнгө, шугамын дарааллын хуулийг таньж мэдээд давхар зураас анхны товгор зургийг бүтээсэн. Гэхдээ зураасан зураг (графика)-ийг өнгө шугамын хууль мэдэхгүй хүн зурж гэж үзэж болохгүй. Үүнийг зурах материалын нь онцлогоор тайлбарлана. Тэгэвч зургийн өвөг нь зураасан зураг гэдгийг мартаж болохгүй. Монгол хээ нь бидний зураг гэдгээс чанарын ялгаатай тул уран зураг (живопись)-ийн бүх шаардлагыг тулгаж үл болно. Харин аль алинд нь байдаг түгээмэл чанарыг өгүүлэх нь зүйн хэрэг. Тиймээс бид өнгө зураасаар товойлгох, хотойлгох аргын тухай ярьж байна. Монгол урчуул хээ зурахдаа голд нь хүнд өнгө тавин гадагшаа цайруулж будан хээгээр хүнхэр дүрс гаргана. Түүнчлэн нэг үе нэг өнгийг бүтэн хувилал явуулаад цайвар талд нь өөр өнгөний барааныг, нөгөө талд нь бас ондоо өнгөний бүгээнийг хослуулан залгаж, үе нугачаа долгио гарган зурдаг байна. 

	Ургамал зураасан хээнд ийм нарийн нягт өнгийн зохицлого байхаас гадна дэвсгэр өнгө гэдэг чухаг зүйл буй. Хээг ямраар дэвсгэрлэнэ гэдэг уг хээ угалзыг гоо сайхан болгохын үндэс байна. Ухаандаа хар, хүрэн хоёрыг нэг дор хийвэл олигтой ялгарахгүй үзэмж муу харагдана. Түүний оронд хар цагаан улаан шар мэт цайвар бараанаараа хосолж байвал зохимж нь гоц таарна. Нэг өнгөний цайвар нь нөгөөгийн нь бараантай сайн зохино. Жишээ нь: ногоон, ягаан, цэнхэр хээ байвал дэвсгэр нь улаан шар дэвсгэр таарах улааны хувиллаар солонгорсон хээнд хар хүрэн, хар хөх дэвсгэр их таардаг. Нэг төрлийн өнгөнүүд харшуулан хээлэх бол дэвсгэр нь хээний өнгөний урвуу өнгөөр байна. Илгэн дээлийн хээг үзвэл шав шар юм уу улбар шар дэвсгэр дээр бор шар, хар хүрэн, бор хүрэн, улаан хүрэн, улаан өнгөөр хээ дарсан байна. Угалзны дэвсгэр хүрээ хоёр нь угалзтайгаа адил заавал солонгорсон байх албагүй цулгуй л голдоно. Цулгуй нэг өнгөний тууз хоршоогоор солонгон хээг хашиж дэвсгэрлэхэд уул хээ маань улам тод болдог. Ийнхүү ургамал-геометр хээний өнгө зохицуулах тухай яриад байвал баршгүй. Зах зухаас нь дурдвал ийм. 

	Ургамал-геометр хээнд л өнгөний солонгорол элбэг. Энэ нь хээний төлөвжих арга нь байдаг учир өнгөний зохицлын тухай авч ярьж байна. Дашрамд өгүүлэхэд монгол хэлнээ өнгөний холбогдолтой үг маш арвин байдаг нь монголын ард түмний байгаль ертөнцийн гэрлийг хэдий чинээ таньж мэдсэнийг илтгэх нэгэн гэрч гэж үзэлтэй. 

	 

	г) Амьтан хээ

	Эртний нийгмийн байгууллын үед нүүдэлчин аймгуудын дунд өргөн дэлгэрсэн нь хээний төрөл юм. Энэ төрлийн хээ нь үлгэрийн амьтан, шувууны зураг байх бөгөөд ургамал хээтэй сүлжин хослох нь буй. Амьтан хээ нь эртний "араатны дүрст" урлагийн уламжлал юм. Тэрхүү араатны дүрст урлаг нь манай эриний анхдугаар зууны үед түмэн газрын Их хэрмээс Балканы хойг хүртэл өргөн дэлгэрсэн ажээ. Түүний нэг нь сайх амьтан хээ бөгөөд тархсан газрын баруун зах нь Иран, Кавказын чанад хүрч, Крым, Дарданелээс Ижилийн дундад урсгал, Обь, Байгалийн сав газар дэлгэрчээ. Энэ уудам газар орноор тэр эрт цагт аж төрөгсдийн эдэлж хэрэглэж байсан эд уурс, зэр зэвсэг, хувцас хунарт хийсэн араатны зураг, барс, ирвэс, морин дээр мордсон арслан болон хандгай, марал, аргалын дүрс болно. Монгол нутгаас олдсон эртний судлалын хэрэглэгдэхүүн ч эдэнтэй адилхан. Хүн улсын булшнаас гарсан ширдэгт мал, ан гөрөөс, араатны дүрс олонтоо тохиолдоно. Зөвхөн нэг булш (Ноён уулын 6-р булш)-аас гарсан ширдгийн гоёлыг өгүүлье. Тэр ширдгийн төв хэсэг нь үүлэн хээтэй, түүний гадна талаар нарийн зурвас бэл хээтэй, гадна хүрээ нь зууван дөрвөлжин хээтэй хятад торгоор эмжээстэй. Энэ эмжээрийн дотор талаар амьтны дүрс 18-ыг үйлджээ. Эдгээр амьтад нь төрлийн хувьд 4 янз болох. 

	 

	19-р зураг. Ургамал-геометр хээний жишээ (шүүгээний хээ)

	Үүнд: сарлаг, буга, дэлтэй боловч сүүл ба биеийн байдал нь бартай адил араатан. Мөн чих толгой нь араатан мэт боловч далавч сүүлтэй амьтан эдгээр болно. Бар хэлбэртэй араатан нь сарлагийн хүзүүнээс хазаж байх бөгөөд сарлаг нь уул араатныг эврээрээ ольж байгаа ажээ. Сарлагийн савгийг хэд хэдэн хэсэг ширэлдсэн маягтай үзүүлжээ. Мөн амаа ангайж хэлээ унжуулж нүдээ бүлтийлгэсэн янзтай араатантай амь тэмцэн цухалдан байгаа байдлыг үзүүлжээ. Сарлаг ба араатны ийнхүү ноцолдож, байгаа дүрс нь уул ширдэгт тав дахин давтагдан хийгджээ46. Тэдгээрийн завсар давхиж байгаа бугын хондлой дээр сууж нуруунаас нь хазаж байгаа араатны дүрс 4 дахин давтагджээ. Буга нь амаа ангайж, хэлээ гарган хар хурдаараа хатирч байх бөгөөд нуруугаа хотойлгон ууцаа шарваж байгаа байдлаар үзүүлжээ. Далавчтай араатны дүрсийг ажиглахад хойд хятад, монгол, өмнөд сибириэс элбэг олддог алт хүрлээр цутган үйлдсэн амьтны дүрстэй яг адилхан байна. Энэ нь хүннүгийн урлаг, гөв азийн нүүдэлчин аймгуудын соёлтой нягт холбоотой болохыг харуулж байна47. 

	Тэр эртний араатны дүрс урласан урлагийн уламжлал нь монголд тасарсангүй. Амьтан хээн уг улбаа олон явж байна. Барс, арслан, зээ бадын толгой, луу, шувуу, эрвээхэйнээс авхуулаад олон амьтны дүрс монгол хээнд элбэг тохиолдоно. (20-р зургийг үз). Монгол хээний гол маяг эвэр угалзны эх болсон аргалын толгой эртний урлагт их байх авч дурдсан үеийн монгол нутгийн ард иргэний хэрэглэдэг эд юманд яг толгой чигээр тохиолдохгүйгээр үл барам эвэр нь бараг хонины эврээс авчээ гэхэд бэрхтэй болтлоо ондоосжээ. Ийм эвэр угалзыг амьтан гаралтай хээ гэж хэлж болох авч хөгжлийн байдлаас нь харгалзвал дээд зэргийн уран сайхан хийсвэрлэлийн үрээр геометрийн дүрс болжээ. Байгальд байх хамгийн ерөнхий дүрс нь геометрийн бие болдог. Үнэндээ эвэр, угалз байгалийн чигээр зурагдахаа болиод цэвэр геометрийн дүрс болжээ. Ингэхдээ эвэртэй амьтны толгойн өчүүхэн хэсэг ганц эвэр бус ер нь л тахир гунзгай зураасны нийтлэг төлөөлөгч болсон байна. Иймд бид эвэр угалзыг геометр хээнд оруулж байна. Учир нь амьтан ургамлын дүрсийн уран сайхан хийсвэрлэл нэгэн зүйл геометр хээг үүсгэж байдгийг харуулж байна. Байгалийн бүх биеийн ерөнхий дүрсийг буулгаж болно. Гэвч манай хээ нь ингэсэнгүй заримыг нь байгалийн хээтэй хавилдуу, заримдаа геометрийн дүрс буулгах жишээтэй янз янзаар үйлджээ. Тийм дээрээс бид харьцангуй утгаар эх биетэйгээ их төстэйг нь уг гарлаар нь тайлбарлаж үлэмж ерөнхийлснийг геометр хээ гэж үзэж байгаа билээ. Үүнчлэн хэт бэлний угалз ч ийм байдалтай. Олонх бэл мушгиа, зөрөлдсөн хамар угалзтай мэт авч угтаа шувууны дүрс байсан гэдэг. Ганц бэлээр ч зогсохгүй, морины хударгын бэлчирт гардийн дүрс сийлэх явдал саяхан болтол дархад ястанд хадгалагдаж байсан48. Ийм хангарди шувууны дүрс сийлбэр эртний киргизийн булшны хэрэглэгдэхүүнд олонтоо тааралддаг49.

	 

	20-р зураг. Амьтан хээтэй алтан хайрцаг. 

	Мөн эртний Туркийн хааны титэмд сийлбэрлэсэн бүргэдийн дүрс байдаг50. Энэ угалз ямар учиртай юм вэ? гэвэл эртний нүүдэлчин овог аймаг тус бүрдээ аль хүчтэй чадалтай гэж үздэг араатан амьтан шувууг онгон сүлдээ болгон тахидаг байжээ51. Монгол ч гэсэн ялгаагүй монгол бөөгийн мөргөлд хэрээ, тас, шар шувуу онгон бишгүй бий. Мөн бөөгийн малгайд шувууны дүрс, өд хадах заншил байсан. Бусад нүүдэлчин аймаг угсаатан ч бас тэгж хүчтэй шувууг эрхэмлэнэ. Жишээлбэл эртний Скифийн үеийн алтайнхан тас эрхэмлэдэг байсан52 ба эртний перс, башкирууд53 бүргэдийг дээдлэн үздэг байсны дээр эртний слав54 нарын булшнаас ч бүргэдийн дүрстэй эдлэл олддогоос үзэхэд хүчит шувууг дээдлэн үзэх заншил элбэг байсан хэрэг. Тэгэхээр бэл, хударга мэтэст шувуу хийдэг нь эртний улс онгон амьтныхаа дүрсийг бэл, хударгадаа оршуулж явдаг байсны уламжлал ажээ. Нөгөө талаар дээр цагт далавчаа дэлгэсэн шувууны дүрсэн бэл байснаа хожим хийсвэрлэн хийсвэрлэсээр зарим нь эвэр угалз мэт болсон байж магадгүй. Гэвч бэл хээ бүгдийг ингэж тайлбарлаж болохгүй. Гарьд шувуу бол дорно дахинд ихэд тархсан хүчит амьтан үлгэрийн ариун шувуу юм. Гарьдаар гоёх ёс Төвөд, Хятад, Энэтхэгийн урлалд харагдана. 

	21-р зураг. Дөрвөн хүчтэний нэг гарди. 

	 

	 

	Монголын урлалын зүйлд ч гарди шувуун хээ нэлээн үзэгддэг. 4 хүчтэн аваргасын утгат гоёлын нэг юм. Монголчууд дээр үеэс бүргэд, хэрээ, шаазгай шүтэж бүргэдийг хүчтэн болгон дууддаг байлаа. Монгол хүн домог ярианд:

	 

	Хан бүргэд эцэг минь

	Хатан гарди эх минь

	 

	гэж ярьдаг. Монгол бөө, удган нар малгай дээрээ бүргэдийн саврыг төмрөөр дүрслэн хадсан байдаг. Мөн шар шувууг шидтэй амьтан, чөтгөрийн нөхөр, үхсэн хүний сүнс гэж ярих буюу зарим догшин савдаг шар шувуу болон буйлж ирдэг хэмээн бөө бөөлөхдөө шар шувуу шиг дуугардаг зэргээр үзвэл монголчууд шувууг эртнээс дээдлэн шүтэж байсан нь тодорхой болж байна. Ганц монгол, Туркээр барахгүй манж нар шувууг бас эрхэмлэдэг байжээ. Манжийн зарим омог шаазгайнаас гаралтай гэдэг бөгөөд "шүтээн шаазгай" эрдэмт шаазгай гэх нь их буй гэж манжийн түүх сударт гардаг байна55. Мөн монголд ч шаазгайг сайн хэлтэй гэж асран үзнэ. Манж нар тахилгынхаа махыг гадаа тавьж хар хэрээгээр тоншуулан ариутгаж байж тахилгадаа хэрэглэдэг юм. Энэ нь төв ази, өмнөд сибирийн нүүдэлчин аймагт шувуу шүтэх ёс үлэмж дэлгэрч түүгээрээ сүлд чимэг хийн тэр нь хээ болж сибирь-алтайгаар тархсан нэг янз нь бэл чимэгт уламжлаад, энэтхэг, хятад, ойрх дорнодод дэлгэрсэн далавчит араатнаас сурвалжтай хан гардийн дүрс нь бурхан шашны зүйлд орон нөгөө нэг өвөрмөц хэлбэр нь олон монгол газар дэлгэрчээ. 

	22-р зураг. Дөрвөн хүчтэний нэг - луу. 

	 

	Сайх дөрвөн хүчтэний нэг бөгөөд монголд түгээмэл дэлгэрсэн хээ нь луу юм. 

	Үлгэрийн энэ амьтны дүрс бол Ази дорно зүгийн орноор өргөн түгсэн гоёл бөгөөд угтаа байгаль ертөнц мөнх ногоон намаг усаар бүрхмэл байхын ойлголтоос сэдэв авч зохиосон зүйл гэдэг. Эрт балрын хүмүүс ан гөрөө, малаар амьдарч байх эринд тэдгээр ан араатан жигүүртэн, мал агуурсаа өргөмжлөн тахиж амин тэжээлийн сурвалж нь эдгээр адгуусны хүчинд байна хэмээн үзэж байснаас элдэв зүйлийн адгуусны дүрсийг өвс, мод, чулуугаар хийх, урлаж дүрслэн аргадаж мөргөж байснаар онгон шүтээн тахих ёс гарсан. Эртний омгууд өөрсдийгөө янз бүрийн амьтнаас үүссэн болгон тайлбарлаж овгийнхоо нэрийг тэдгээр амьтнаар нэрлэдэг байжээ. Жишээлбэл: Энгельсийн өгүүлснээр: "Сенека омог дотроо чоно, баавгай, мэлхий, далайн үнэг, луу, загас, шувуу, цахлай, элээ зэрэг 8 аймгийн холбоо байжээ". Эртний монголд ч чонос, бух, хэрээ зэрэг амьтнаар нэрлэсэн омгууд байсан байна. Ингэхлээр луу маань юу ч атугай нэг онгон амьтан байжээ. Тэгэхдээ чухам аль угсаатных вэ гэдэг нь сонин байна. 

	Энэ тухай хятад хүний онгон шүтээн нь луу, могой гэдэг домог их байдаг байна. Мөн хятадын сурвалж бичгүүдэд "Хуан-ди (шар хаан) луу унаж тэнгэрээс бууж ирээд Хятад улсыг байгуулсан гэх, Хань улсын тулгуур төр байгуулсан хаан Лю баныг лууны хувилгаан гэх буюу, "эртний Ша улсын хааны ордонд хоёр луу ирж бууснаас Ша-гийн төр мөхөв" хэмээн өгүүлсэн нь эртний хятадад луу могойг ихэд шүтэж байсныг гэрчилж байна. Мөн Хятадын хойд хөрш эртний нүүдэлчин аймгууд бас лууг эрхэмлэдэг байсан тухай сурвалж бичиг өгүүлж байна. Ши-жи буюу "түүхийн тэмдэглэл" гэдэг сударт "Баруун талын нүүдэлчин аймаг цөмөөр лууг шүтдэг. Иймээс тахилга хийдэг газрынхаа нэрийг Луу хот гэж нэрлэсэн гэх буюу Хойд Хань улсын бичигт "Хүннү улс гурван луут сүмд тахилга явуулдаг байсан"56 гэж гардаг гэнэ. Монгол ардын аман зохиолын зүйл үлгэрт ид шид төгс дэлхий ертөнцийг эзэмдсэн аварга эзэн аянга борооны бурхан болж яригддаг хийгээд эрт хожмын урлалын зүйлд элбэг тохиолддогоос үзвэл энэхүү луу хэмээгчийг эрхэмлэн хэрэглэж ирсэн нь эртнээс сурвалжтай бөгөөд луун хээний тухайд бол Дорно дахинд үлэмж дэлгэрсэн нэгэн зүйл чимэглэлийн монгол хувилбар гэж үзэж болох юм. Дөрвөн хүчтэнээс сая өгүүлсэн хоёр нь үлгэрийн амьтан юм. Арслан барс хоёр нь бодит амьтан ажээ. Арслангийн дүрсэн хээ Ази дахинаар тархаж монгол газар өвөрмөц хөгжлийг олон дэлгэрчээ. Монголд арслан байхгүй, харин энэтхэг чигт өмнөд, баруун азийн урлагт арслангийн дүрс их байна. Гэхдээ дүрс байдал нь анги анги. Баруун Азийн арслан голдуу зогдоргүй эм арслан шинжтэй, явж буй ахирч байгаа57 байдалтай. Эртний Вавилон, Ассир, Мидий, Персийн урлагт ийм зүйл нэлээд тааралддаг байна. Энэ үеийн (МЭӨ 7-р зуун) Энэтхэгийн барилгын урлалд арслангийн баримал тохиолддог байна58. Тэр арслан нь их сүрлэг, дэл зогдор нь хийссэн, нэлээн бодлог янзтай ажээ. Монгол зүгт дэлгэрсэн арслан нь ерийн арслангаас өөр Баруун Азийнхаас анги, харин Энэтхэгийн урлалд дэлгэрсэн их зогдорт арслангийн дүрстэй адилхан байна. Түүгээр ч үл барам зориуд гэрийн нохойтойгоо төслөн зурсан ч буй. 

	23-р зураг. Дөрвөн хүчтэний нэг— арслан. 

	 

	Элдэв хөдөлгөөнт содон дүрийг нь шилж зурдаг нь гоо сайхны хувьд зохимж сайтай болгоно. Тэр дүрийг монгол урчууд нарийн дагадаг дээрээс хийж урласан арслан нь их л гоё сайхан болжээ. Бар бол монголд байдаггүй. Гэвч дөрвөн хүчтэнд орж монголд дэлгэрсэн хээн урлалд явж байна. Гэсэн ч төдий л элбэг биш. 

	24-р зураг. Дөрвөн хүчтэний нэг-бар. 

	 

	 

	Харин луу, арслан хоёр л олон гоёлд түгжээ. Энэ дөрвөн хүчтэн гэдэг амьтан маань эрт өмнөд, баруун азиас сурвалжтай арслан, бар, хятад дорно зүгээс сурвалжтай луу, хаа сайгүй түгсэн шувуун дүрст урлагаас эх авсан гардийн зураг дүр зэрэг нэгэн зүйл амьтан хээ ажээ. 

	Эл 4 хүчтэний зэрэгцээгээр монгол газар үлэмж дэлгэрсэн амьтан хээ нь эрвээхэй юм. Чухамдаа эрвээхийн дүрс Ойр Дорнод, Энэтхэг чигт төдий л элбэг бус харин Зүүн Ази, Амур, Сахалинаар нутаглагч түнгүс угсаатны дунд өргөн түгжээ. Монгол газар эмээлийн баавар, авдрын нүүр, чихэвч мэтэд хамгийн их тавьдаг хээний нэг ажээ. Зүүн Азид дэлгэрсэн маягтай монгол эрвээхэй их ойролцоо боловч эвэр нь маш урт, далавч нь дугуй мушгиралдсан угалз болсон байх бөгөөд үүнийг хариас шууд зээлдэж авсан гэхэд арай боломгүй. Монголчууд эртнээс нааш зэргэлдээ улс орон өрнө зүг Дундад Ази, дорно умар талаараа Өмнөд Сибирь, Зүүн Азийн улс түмэнтэй соёлын гүн зузаан хэлхээтэй байсны учир биз ээ. 

	Дорно дахины барилгын урлагт элбэг тохиолддог амьтан дүрст хээ нь зээбадын толгой аж. Энэ үлгэрийн амьтны толгой нь дуган сүмийн үүд хаалганы бариул, дээврийн ваар, сав суулганд бөөр хажуу хэт бэлэнд олонтойёо явж байдаг гоёл билээ. Жартгар том нүдтэй, сартгар хамартай, ангайсан дөрвөлжин зууван амтай, дөрвөн нүдтэй, том гурвалжин оочтой, завжнаасаа унжсан урт сахалтай, үс нь сөрвийж боссон байдалтай энэ амьтны дүрс нь Монгол, Хятад, Солонгос зэрэг орноор өргөн түгжээ59. Тэр амьтан монгол гэрийн хаалга үүдэнд элбэг тохиолддог хээн дүрс юм. Тэгэхдээ ямар нэг муу юмнаас сэргийлэн хамгаалж үүдээ сахиулж байгаа утга цонтой эртний заншлыг хадгалсан бололтой60. Үнэндээ ч монголчууд юмыг гоёхдоо заавал учир утгатай хийдэг, өмнө өгүүлсэн 4 хүчтэнийг бас л юмны сахиул хамгаалагч болгох ёгт утгаар хийдэг нь үүнтэй холбогдол нэг болж байна. Энэхүү зээбадын дүрс нь эртний Монгол, Түнгүс, Турк аймгууд ер Төв, Дорнод Азиар өргөн түгсэн нэгэн зүйл чимэг бөгөөд Төв Ази, Дорнод Европоос тархсан араатны дүрст урлагийн нэгэн дурсгал гэж үзэлтэй61. 

	Монгол шургуулгын нүдэнд бишгүйдээ байдаг зүр гурын дүрс нь нэгэн зүйл амьтан хээ болж байна. Үүнийг бид эртний сурвалжтай зүйлгэж үзнэ. Учир нь эртний монголчуудын эрхэм шүтээн нь буга марал байсан, нөгөөтээгүүр эрт үеийн хадны зураг тэргүүтэнд бугын дүрс элбэг дайралддаг. Тийм дээрээс бугын дүрсийг эртнээс нааш нэгэн зүйл урлал болгон ирсэн сурвалж нь монгол авдар саванд бугын зураг хээ харагддагаар тайлбарлагдана. Тэгэхдээ яг эртний хад чулууны зургийнх шиг биш байгалийн дүрсийг нэлээд дөхүү байдлаар өнгө алаглан зурах болсон нь хүний ур чадлын ахилт, уран сайхны нээлттэй холбоотой гэхийн хамт буга гөрөөсөөр гоёх уламжлал нь хэвээр хадгалагдан ирсэн бололтой гэж болмоор. 

	Монголын аман зохиол, урлагийн олон төрөл хөшөө дурсгалд морины тухай гарах нь маш арвин. Хүний түшиг тулгуур хань нөхөр болон гардаг хийгээд дүрслэх урлагийн бүтээлд (бас эртний62 чулуун хөшөөнд) олонтоо урласан байдаг нь эртнээс нааш монголчууд адууг эрхэмлэн63 үзэж ирснийг үзүүлэх бөгөөд сайх морин толгой чимэг бас л эртний уламжлалт амьтан хээний нэг болох юм. Монгол эд юмны зүйлд буй морин дүрс нь яг амьд морьтой адил бус ихээхэн гоёж хийсэн хамгийн гоё морины тухай ардын эрхмийн дээд хүслэнгээр бүтээгдсэн байдаг. 

	Харин хонь, ямааны дүрс монгол хээ угалзын зүйлд ховор. Зөвхөн түүний эвэр нь байхаас биш мал чигээрээ байдаггүй. Тийм атал эртний дурсгалын зүйлд бүх биеийн дагуу ганц урт эврийг дамналдуулан эрүүний сахлыг нарийхан урт зураасаар тоймлосон янгирын зураг элбэг. Энэ зургийн учрыг олох нь монголд түгээмэл эвэр угалзыг тайлбарлахад чухал холбогдолтой болно. Нэг талаас эртний хүмүүс ан агнахад гол олз нь янгир ямаа байснаас түүнийг үзэж харах нь элбэг тул сайх амьтнаа зураглаж64, нөгөө талаар энэ өл залгуулдаг ивээлт амьтнаа тахиж шүтэж байж. Алтайнхны урлагт янгирын зураг их байсан65 гэж гардаг боловч хожим ямаан дүрсээ алдаж. Буриадад ямаан тахилга үйлддэг байсан гэнэ66. Бөө нар толгой, нүд, чихэндээ ямааны халуун цус түрхдэг заншил байсны дээр Балаганы буриадууд ямаан эзэн, Хулажин хатан гэж хоёр онгон тахидаг байсан. Мөн шар бурхан тэх, шар манжлага онгон нь тэнгэр газрын хооронд байдаг гэж үздэг байна67. Энэ тахилгын гарал яг тодорхойгүй боловч мал аж ахуйн тахилгатай холбоотой68 бөгөөд Тува, Дундад Ази, Монгол, Алтайн нутгийн хадны зургийн ямааны зураг бидний дээр өгүүлсэн янгирын дүрстэй нь адил газарт ч биш тэнгэрт ч биш хөндий хоосон байгаа юм шиг дүрсэлсэн нь янгирын байдаг өндөр уулаар жишин бодсон хэрэг. Тэгэхээр ан муудах мал аж ахуй хөгжихийн үед ямаа тахиж байсан нь мал аж ахуйн тахилга байсан69 цагийн заншил байна. Харин урлагт дүрсэлсэн нь ихээхэн реалист чанартай бөгөөд анхны зурсан реалист зургаа улмаар онгоны дүрс болгон бүр ондоосгон хүн болгосон ажээ. Гэтэл аргал угалз ч гэсэн эртний урлагт бүхэл толгойн дүрсээр байх нь элбэг. 

	25-р зураг. Эртний нүүдэлчдийн хэрэглэж явсан хазаарын модон тэнгэлэг (Пазырыкийн булшнаас олдсон)

	 

	 

	Ялангуяа хүрлийн үеийн дурсгалд70 хонь, ямаа, тэмээ олонтоо тохиолдоно. Тэгтэл дурдсан үеийн монгол нутгийн хээ угалзны зүйлд яг тэр толгой чигээрээ бус ганц эвэр нь уламжлан иржээ. Ингэхлээр аргал, янгирын биеийн зураг нь хээ болсонгүй биеийн хэсэг эвэр тэр дундаас аргалын эвэр, угалз болон монголын үндсэн хээнд оржээ. Өөрөөр хэлбэл эвэр маань амьтны биеийн нэгэн хэсэг боловч бусад геометрийн дүрс-тахир шугамтай адилхан байна. Учир иймд эвэр угалзыг амьтан хээ гэхгүй геометр хээний аймагт оруулж байна. Хэдий тийм боловч монголын зарим нутгаас олдсон хүрэл зэвсгийн үеийн олдвор Скифийн үеийн гэж нэрлэгддэг амьтны загварт урлалын зүйл зонхилох суурь эзэлдгийн дээр мал адуу, үхэр, тэмээ, хонь ямаа байгаа нь монгол нутгийн өвөрмөц шинжийн нэг бөгөөд сонгодог амьтны загварт урлалын зүйл ховор байгаа нь үүнийг баталж байна. Дундговь аймгаас олдсон хүрэл зэвсгийн үеийн олдворт сүүлээ шарваж байгаа засмал дэлтэй, лазан биетэй бүдүүн хөлтэй алхаж яваа адуун дүрс, хоёр эврийг нь холбон хийсэн нүд гаргаагүй хошуу нь тов тод үхрийн дүрс, шөмбөгөр хошуутай зогдортой, нарийн модон сүүлтэй, хойд хөл бөхийг нь угалзлуулан хийсэн тэмээн дүрс, маш нарийн хийцтэй эврээр нь холбосон хоёр аргалын толгой (Тагарын үед хамаарна) налуу эвэртэй данхар толгойтой зогсож байгаа тэхийн дүрс (МЭӨ 7-р зууны үед холбогдоно) тохиолдож байна71. Мөн зуг үхрийн толгой дуурайлган хийсэн чимэг ч байна. Эл дурсгал нь Сибирийн Хун-Сарматын соёл гэдэг ан араатны дүрсэн чимэгтэй адилсаж ирэхийн дээр говь хээрийн бүсэнд амьдрагч аж ахуйд чухал үүрэг гүйцэтгэж байсан таван хошуу малын дүрст урлал нь Хун-Тагарын урлагаас сурвалжтай72. Скифээс зээлдсэн бус монгол нутгаас гаралтай зүйл гэж үзэлтэй. Сибирийн соёлын нэлээд түрүү үеийн амьтны дүрст урлаг нь ихэнхдээ бодит байдлаар урлаж байсан бол манай эриний өмнөх 5-р зуунаас эхлэн амьтны хөл туурай зэргийг цагариг хошууны толгой байдалтай хийх болж маяг оруулж эхэлсэн бөгөөд манай эриний өмнөх 4-р зуунаас эхлэн бүр гаж буруу загвар лавширч ирсэн бололтой гэж эрдэмтэд үздэг байна. Энэ нь бас учиртай. Балар эртний хүн анхандаа зарим юмыг реалистаар дүрслэн байгаад сүжиг бишрэл үүсэх сацуу өнөөх зураг урлалаа ер бусын амьтан болгон зурах урлах болсноос дүрслэх урлагт зарим үлгэрийн амьтад үүссэн мэт. Ийнхүү монгол, Сибирь, Алтайнхны соёлын ойр дөхүү байдал нь санамсаргүй зүйл бус эртний монгол, алтайн уулаар нутаглагсдын тодорхой соёл урлагийн холбоог заах73 бөгөөд түүхийн хөгжлийн нэгэн ижил үед ард түмний бүтээсэн урлаг нь өөр хоорондоо адил төсөөтэй болдгийг нотолж байна. Энэчлэн монголд дэлгэрсэн амьтан хээ нь монгол оронд амьдарч байсан эртний хүний өөрсдийн нь бүтээл, хөрш зэргэлдээ нутаг эртний соёлт орнуудаас уламжлан аваад өөрийн аж байдлын онцлогт тохируулан баяжуулж хөгжүүлсэн өвөрмөц урлал ажээ. Чингэхийн хамт зарим амьтан хээ нь эртний хүний ан амьтныг дүрсэлсэн уран сайхны нээлт басхүү домоглол, онгон тахих ёсны улмаас болж ер бусын зүйл болгосон үлгэрийн амьтан, мөн үлгэрийн амьтныг сүжгийн эрхээр тахин гоёж байсан зэрэг олон шалтгаанаас сурвалж аван ардын гоо сайхныг хийсвэрлэлийн хүчээр үлэмж хувирсаар дурдсан амьтан хээ хэлбэрийг олсон мэт. 

	д) Ургамал-амьтан хээ

	Дурдсан нутагт хээ угалзны зүйлд өмнө өгүүлсэн амьтан хээнээс гадна амьтны дүрсийг ургамлын байдлаар урласан хээ дайралдана. Элдэв цэцэг навчаар амьтны дүрс гарган нэг харахад, амьтан нэг бодоход ургамал байх хоёрдмол талтай хээ байдаг. Бид ургамал геометр хээнд цэцэг навч геометрийн дүрс зураасны сүлжин өнгөний солонгорлыг үзэж байсан бол ургамал-амьтан хээнд мөн л олон өнгийг харах авч хоёр үндсэн дүрс хээг олж үзнэ. Үүнд:

	1. Элдэв амьтны дүрсийг тойруулан хийсэн цэцэг навчин чимэгтэй, амьтан-ургамал хээн нэгдэл буй. 

	2. Амьтны дүрсийг өөрийн нь ургамал ногооны байдлаар хийсэн амьтан хээ, цэцэг навчин хээний аль алиныг нь шингээн хадгалж нэгэн хээнд энэ хоёр хээний чанар хадгалагддаг онцлогтой. Ийм хээ гэвэл хазаар өвсний эвхрээгээр луун дүрс гаргасан өвсөн луу гэдэг хээ орно. Энэ төрлийн хээ нь монгол сандал, сэнтий, барилгын гоёл сав суулганы сэнж, бариулд ихэд тохиолддог. (26-р зургийг үз). 

	26-р зураг. Өвсөн луу сийлбэрлэсэн сэнтийн түшлэг.

	 

	е) Амьтан-ургамал-геометр хээ

	Өмнө өгүүлсэн анги төрөл хээнүүдийг бүгдийг нь тусгасан нэгдмэл хээ бас тохиолдоно. Тодорхой амьтны дүрсийг хатган цутгаж урласан хэр нь бас зураасан хээгээр (геометр хээ) давхар гоёсон байна. Монгол хүний чихэвч хавтагыг ажвал эрвээхэй дүрс хатгамалласан авч энд тэнд нь цэцэг навч хийгээд бас хөвөө захаар нь зүү ороон алх мэт геометр хээ гаргажээ. Эмээлийн тоногийн зах ирмэг нь хамар угалз дотуур нь дугариг хээ хийгээд дотор нь сүлжээ буюу амьтны дүрс цэцэг хослуулан хамтатгасан байна. 

	 

	ё) Үсэг хээ

	Монгол хээний зүйлд нэлээн тохиолддог баяр, ланз, пүүзэн хээ нь угтаа цөм дүрс бичгээс сурвалжтай. Дорно зүгийн орнуудаар ийнхүү эртний хятад бичгийн зарим үг худалдаа наймаа соёлын харилцааны эрхээр түгж олон орны гоёл чимэглэлийн хээ болжээ. Монгол авдар шүүгээ, хувцас, хунарын зүйлд хамгийн олон дайралддаг хээ нь баяр үсэг нь эртний Хятад "давхар баяр" гэсэн тэмдэг аж. Энэ үсгэн хээ торго, бөс, авдар сав, жижиг шургуулга мэтэд их байна. Энэ хээг бас энх баяр гэж нэрлэх ч удаа бий. Сайх хээ дорно зүгийн олон орноор түгж Солонгосын гоёл чимэглэлийн юманд "давхар баяр" бас л байдаг. Хятаддаа ч гэсэн гоёлын үсэг болсон ажээ. 

	Монголд дэлгэрсэн баяр үсгийн хээ ганц энэ биш ээ. 

	 

	Хос баяр. а) Даа баяр. 

	б) халзан баяр гэсэн хоёр өөр янз байх боловч чухамдаа а) дүрс нь си буюу баясгалан гэсэн утгатай б) дүрс нь соу буюу “урт насан” гэсэн үсэг болно. Зарим үсгэн хээ илэрхий үсэг гэдэг нь мэдэгдэх авч зарим нь огт танигдахгүй бараг нэгэн зүйлийн хээ болжээ. Энэ нь зоосон хээ бөгөөд хийж тавьдаг эд юмны онцлогоос болж маш олон дүрсээр үйлдэж болно. Зоосон хээ гэдэг нь угтаа эртний Хятадын зургийн бичигт (баялаг эрдэнэ) гэсэн утгатай "Юанцзы буюу дугуй үсэг" гэдэг тэмдэгтээс үүсжээ74. Нөгөө сүрэг тамга буюу таван нүд зоос гэдэг хээ нь тамга тэмдэг хазаарын тэнгэлэг хүртэл болсон дүрс нь угтаа хятад мөнгөний нэр ДЖОЗЦЫ гэсэн үгнээс үүсэлтэй. Энэ нь явсаар Монголд зоос, манжид JIXA болжээ. Нөгөө нэг үсэг хээ нь хас юм. Энэ хас нь жаргалан гэсэн утгатай зурган бичиг бөгөөд "ум сайн амгалан болтугай" гэсэн бэлэг цонтой ажээ. Ер нь пүүзэн хээ гэдэгт багтсан нэгэн зүйл хөлт үсэг ланз хээ нь Хятадын "урт нас75 буюу буян өлзий" гэсэн үсгээс сурвалжтай гэдэг. 

	Харин пүүз гэдэг нь "баян үсэг" гэдэг хятад үсэг бөгөөд эд юманд гоёсон зоосон хээ (буян)-г анхны үед зураг үгсийн утгаар нь буян үсэг буюу пүүзи гэж нэрийдсэн Хятад үгнээс гаралтай. Дээрх тэмдэг тамга, тэмээний тэмдэг, авдар савны гоёлд хэрэглэдэг хөлтэй үсгэн хээ нь Хятад үсэг авч ланз гэж нэрлэдэг нь сонин байна. Энэ үсгийн дүрс нь Хятад авч нэр нь Энэтхэг аж. Ланз гэдэг нь чухамдаа эртний Энэтхэгийн нэгэн зүйл хөлтэй үсгийн нэр билээ. Монголчууд маш эртнээс эхлэн Энэтхэгийг мэддэг76 түүнтэй өргөн харилцаатай байсан. Энэ тухай Бингалын эрдэмтэн М. Рой "Энэтхэгийн гүн ухааны түүх" гэдэг номдоо Хүннү нараас Энэтхэгийг довтолж байсан бөгөөд бас заримууд нь буддын шашны нөлөөнд орон, Энэтхэгтэй холилдох ч удаа байсан гэж бичжээ77.

	VI-VII зууны үед Энэтхэгийн эртний эрдэмтэн хүмүүс Монголд ирж байсны дээр VIII зууны үед Уйгарын хүчирхэг мандах үед Энэтхэгийн соёл шашнаар дамжин Монголд орж ирсэн юм. Монголын эрдэмтэн хүмүүс Энэтхэгт очиж эрдэмд боловсрон, Энэтхэг хэл сурч ирж байсан. Нөгөө талаар монголчууд XIII зууны үед Энэтхэгийг байлдаар одох үед Иранд хятадын урлагийг аваачиж78 Монгол-Иран-Хятад буддын холимог урлаг Энэтхэгт цэцэглэж байсан зэргээс үзэхэд Энэтхэгийн хээ угалз үсэг бичиг Монголд дэлгэрч байсныг харуулж байна. Эртний Монголд элдэв бурхны номыг бичихдээ заавал ланзаар номын гарчиг бичих буюу шашны холбогдолтой зүйлс хүрд, маань мэтэст ланз үсэг байдаг ба Монгол лам нар зохиолынхоо нэрийг Энэтхэг хэлээр ланз үсгээр хавсарган Энэтхэг бичиг мэддэгийнхээ тэмдэг болгодог байсны дээр шашны зарим номыг ланзаар бичдэг байжээ79.

	Ер Энэтхэгийн үсэг нь Деванагари гэж нэртэй бөгөөд Монголчууд түүнийг девангарын үсэг, нагарын үсэг гэх зэргээр эртнээс нааш нэрлэсээр ирсэн нь манай эринээс цаадах VIII зууны үед буй болсон үсэг гэж үсэг зүйн эрдэмтэн шинжилж эртний Арам улсын гаралтай үсэг болов уу гэж үздэг80 бөгөөд энэ ланз үсэг нь Энэтхэгтээ одоо мартагдсан ажээ. Тэгэхээр энэ ланзыг маш эрт Монгол хүн мэддэг байж гэхийн дээр Монгол Энэтхэгийн харьцаа үлэмж эртнээс эхэлж гэдгийг давхар баталж байна. Эртний Энэтхэгийн энэ үсэг шашнаар дамжин Монгол газар ирж81 монгол гоёл чимэглэлийн хүндэтгэлийн үсэг, нэг ёсондоо үсэг хээ болжээ. Энэ нагар ланз үсгээс сэдэвлэж 1686 онд бий болсон нэгэн зүйл үет Соёмбоор нэг их ном бичиж соёмбо үсгийн утга зохиол гэхээр их юм гараагүй боловч зарим нэгэн ном бичиж Төвөд үсгийн номд соёмбоор хадаж бичсэн зүйл, тамга тэмдэгт хэрэглэж байсан зүйл, барилга чимэглэлийн зүйлд хэрэглэж байсан дурсгалын зүйл, манай үед залгамжлан иржээ. Тэр соёмбо үсгийг Өндөр гэгээн Занабазар зохиосон юм. Соёмбо үсгийг нэг талаас Монгол, Төвөд, Санскрит гурван хэлний ном бичихэд зориулан зохиосон гэдэг. 

	Тэр соёмбо үсэг хичээнгүйлэн, гүйлгэн бичих хоёр янз байх бөгөөд гүйлгэн бичих нь Энэтхэгийн нагарын үсгийн гүйлгэн бичих байдалтай төстэй бөгөөд Пагва ламын дөрвөлжин үсгийн бичлэгийн байдалд мөн нагарын адил бичлэгийн барил зурал байсныг соёмбод уламжилсан байж болох юм. Нөгөө талаар соёмбо нь зүүн гараас баруун гар тийшээ Энэтхэг, Төвөд, Европ бичгийн адил бичдэг боловч бас монгол үсэг дуурайлган дээрээс доош нь бичдэг ёс буй82 бөгөөд автономитын үес тамга тэмдэг илэрхийлэл зэрэг зүйлд дээрээс доош нь бичдэг зүйл байсны дээр байшин барилгын гоёлд соёмбо үсэг, дөрвөлжин үсгийн эвхмэл, бичгийн хүмүүсийн тэмдэг тийз, номын тэмдэг мэтэст арвин үзэгддэг байна. Энэ мэт гоёл чимэглэлийн зорилгоор үсгээр хээлэх явдал нь ард түмний бас нэгэн гоо сайхны нээлт, юмыг уран сайхны үүднээс уран боловсруулалт хийж байгаа хэрэг тул эдгээр олон зүйл гоёход хэрэглэдэг үсгийг үсгэн хээ гэж үзнэ. 

	 

	ж) Сүлд тэмдгэн хээ

	Аливаа улс үндэстэнд мөнгөн тэмдэгт ном хэвлэл, цахилгаан мэдээний бичигт байдаг улсын тусгай тэмдгийг сүлд83 гэдэг. Энэ сүлд гэгч маш дээрээс сурвалжтай. Эрт балар цаг овгийн байгууллын үед овог болгон өөрийн онгон шүтээнийг сүлд болгон ан авд орохдоо нууц уриа дууддаг байжээ84. Орой болоход ангаас буцаж ирээд бас уриагаа дуудаж энэ уриа маань бидний анд тус боллоо хэмээлдэнэ. Харин бүх омгийн мал хуй, омог тус бүрийн морь адуунд өсөж үржихэд нь малын тамга тэмдэг тусална гэдэг байжээ. 

	Нүүдэлчин иргэний хувцас хунар, мал ахуй нь цөм биеэс ялгарах тэмдэгтэй байдаг байжээ. Энэ омгийн тэмдэг нь саяхан болтол байсан. Дархадын цагаан хуулар омгийн хүмүүс нударганыхаа омгийг эргүүлж оёдог байсан. Эрт цагт суурин газрын иргэд хот суурин бүрдээ тэмдэг сүлдтэй феодалын байгууллын үес хааны орд язгууртны орд, цөх, ураг холбоо цөм тусгай тэмдэгтэй байжээ. Эртний улс тийнхүү сүлд шүтээн болгодог амьтан, юмаа зурж үйлдэж тахиж урлагийн бүтээл дүрсэлсээр иржээ. Ухаан нь эртний Меспотам, Микений урлагт өөд өөдөөсөө харсан далавчтай амьтны дүрсийг сүлд болгон хэрэглэдэг байж85. Эртний хүмүүсийн ойлгодгоор энэ онгон сүлд хүний амь насыг даасан эзэн сүлд бөгөөд үүнийг амин сүлд гэж хэлдэг. Ямарваа хүнд заавал сүлд болсон нэг амьтан байх бөгөөд тэр амин сүлдийг нь албал хүн аяндаа үхнэ гэдэг байжээ86. Тэр сүлд нь ганц хүнд ч биш бүхэл овгийг төлөөлсөн байдаг учир тэр онгон сүлдийг юмаар хийх буюу баяр зугаа болоход тэр онгоны дүрийг хийж баг хувцас өмсөж, бүжих зэргээр сүлдээ амьдруулдаг байжээ. Тэр нь явсаар нэгэн зүйлийн сүлд тахих урлаг болж дэлгэрчээ. Жишээ нь баг бол анхандаа онгон сүлдийг дүрслэн үйлдэх юм байсан. Эртний хүмүүс биеэ элдвээр хээлж будан өнөөх онгон амьтныхаа дүрсийг зурдаг байсан. Ингэвэл гаднаас юм халдахгүй гэж тэд бодно. Бас толгойн өмсгөл баг, нүүрэвч87 мэтийг хэрэглэж байсан нь улмаар гоёлын зүйл болжээ. Өмнө хэсэгт өгүүлсэн үлгэрийн амьтад маань ч зарим нь онгон сүлд байсан. Тиймээс энэ сүлдээрээ юмаа гоёж хийвэл цаад юм бөх, юунд ч дийлдэшгүй болно хэмээгээд сүлдээр юм чимдэг болжээ. Сүлдэн хээнд орж буй зүйл нь амьтан ургамал, эд юм зэрэг олон төрөл байх бөгөөд эд жичдээ анги, амьтан-ургамал, геометр хээний бүлэгт тусгай дүрсээр орох боловч нийлэмж цогцлолоороо өөр зорилго агуулсан байх учир соёлын судлалд тусгай сүлдэн судлал гэдэг салбар байх бөгөөд тэрхүү сүлдийг гоёл чимэглэлийн зүйлд хэрэглэсэн талаас нь урлаг судлал авч үзэх учир энэ язгуурын гоёлыг сүлдэн хээ гэж ангилдаг. Монгол ардын урлагт энэ сүлдэн хээ нь хэдэн онцлог дүрсээр илэрнэ. 

	 

	1. Хүн амьтны дүрсээр (4 хүчтэн, бөөгийн онгод мэт)

	2. Тусгай тэмдгээр (тамга)

	3. Тусгай сүлд тэмдгээр (соёмбо, 8 тахил, төрийн сүлд)

	 

	Нэгдүгээр бүлгийн сүлдэн хээнд бөөгийн зарим онгон өмнөх хэсэгт өгүүлсэн араатан дүрст урлагийн зарим зүйл орно. Эл амьтны дүрс нь эрт үед заавал гоёх гоёл онгон шүтээний утгатай байсан бол дурдсан үед бидний авч үзсэн нутагт ерийн гоёл хээ болсон боловч утга цон нь мартагдаагүй хэвээр ажээ. Монголд үлэмж дэлгэрсэн сүлд тэмдгэн хээ нь тамга. Эртний овгийн байгууллын үеэс сурвалжтай олон зүйл тэмдэг байдаг билээ. Монгол тамганд эртний Турк бичгийн тэмдэг, монгол дөрвөлжин үсгийн тэмдэгт, Монгол, Хятад, Төвөд үсэг, зоос мөнгөний дүрс, ер л монгол хээний олон төрлийг агуулж байдаг онцгой зүйл билээ. Ийм тамга Монголд хэдэн зуугаар буй88.

	Гуравдугаар бүлгийн сүлдэн хээнд тусгай сүлд тэмдэг орно. Монгол газар ийм сүлд тэмдгийн зүйл шашин төрийн сүлд шүтээн байсан улс нийгмийн чанартай соёмбо89, сүлд, тугийн дүрс, шашны сүлд тэмдэг болсон 8 тахил орно90.

	Монголчуудын эртнээс төрийн сүлд болгон хэрэглэсээр ирсэн соёмбо бол угтаа үсэг. Гэвч жир нэг үсгийн тэмдэг биш гүн утгатай ёгт тэмдэг аж. Соёмбыг үсгийн нь хувьд үсгэн хээнд оруулж болох боловч төрийн сүлд болсныг нь бас сүлд тэмдгэн хээнд оруулан үзэж байна. Энэ соёмбо бол 1686 онд Өндөр гэгээн зохиосон үсэг бөгөөд монголын ард түмний эрх чөлөө, тусгаар тогтнолын бэлэг тэмдэг ажээ. Монгол барилгын зүйлд эрхэм дээд чимэг болгон хэрэглэдэг хээний нэгэн, монголын ард түмний эрх дураар чөлөөтэй амьдрах гэсэн орь хүслийг илтгэсэн эртний сурвалжит тэмдгүүдээс соёмбо бүтдэг. Тийм ч дээрээс XVII зууны монголын эх оронч эрдэмтэн Цогт тайж энэ үсэгтэй тугийг мандуулан манжийн түрэмгийлэгчдийн эсрэг эх орныхоо тусгаар тогтнолын төлөө тэмцэж явсан. Манжийн түрэмгийлэл эхлэхэд түүнийг эсэргүүцэн тэмцэх уриа болж явсан соёмбо сүлд манжийн харгисыг үлдэн хөөх эрин 1911-1912 онд Хатан Баатар Магсаржавын цэрэг Ховдыг дайран, манж хулгайг хөөхөд цэрэг олноо зоригжуулан явсан түүхтэй. Чингээд 1921 онд Их жанжин Сүхбаатарын ардын журамт цэргийн аранзал улаан туг дээр соёмбо гялалзан монгол оронд жаргалын цэцгийг тарих уриа болон 1924 онд Монгол улсын анхдугаар их хурлаас Бүрэн Эрхт Монгол Ард Улсын сүлд тэмдэг болон явсаар улсын далбаанд оржээ. Чингэхлээр сүлдэн хээ гэгч нь тэр улс үндэстний нийгэм даяар хэрэглэдэг хамгийн хүндтэй чимэг байна. Энд бид төрийн сүлд хэмээх ёгт утгат хээн зургийг хэлэлцэхийн хамт дээр өгүүлсэн нийгмийн чанартай бусад хээн зургийг оруулж байна. 

	27-р зураг. Нэгэн зүйл сүлдэн хээ (норов)

	 

	Хээн зураг

	Монгол урчуул гагц тусгай хээ үйлдээд зогсохгүй бодит юмыг хээгээр зурж урлан тусгай сэдвээр хийдэг. Жишээлбэл уулын оройд үүл унаж, доод биеэр нь ус урсаж байгаа нэгэн янзын уул усны зураг (пейзаж) зурдаг. Энд байгалийн зүйлс уул, үүл, хад чулуу, ус, усны давалгаа хөөс тэргүүтнийг цөм л хээгээр хийжээ. Мөн монгол зураг бусад гоёл чимэглэлийн зүйл гал нугалан дүрэлзэж байгаа галын дөл хийсэн нь олон байдаг бөгөөд тэд бүхэн нь маш их реалист чанартай. Уг юмныхаа ерөнхий байдалтай тун дөхүү авч, дээд зэргийн хийсвэрлэлийн хүчээр бүтдэг. Гэхдээ юмны онцлог чанар, хэмнэлийн хуулийг хатуу барьж хийсэн байна. Чингэхээр хээгээр бүтсэн уул усны зураг (пейзаж), эд юмны зураг (натюрморт), ан амьтны зургийг монгол урчуул бүтээжээ. Ардын урчуул аливаа сав суулга, бумба ваарыг хээгээр хийж бас амьтны дүрсийг хээгээр хийдгийг бид урьд өгүүлсэн билээ. Байгалийн зүйл од, нар, сар, үүлний зургийг хийхдээ маш үзэсгэлэн төгс, маш олон өнгийн солонгорлоор хийдэг. Дүрслэх урлагийн бүтээлд ашигладаг (өнгөний дагнаас-гамма цветовая) гэдэг гайхамшигт зохицлоор өнгө зурдгийн адил хээнд бас ингэж урлана. Чингэснээр элдэв хүдрийн чулуун талстын солонгорлыг солонголуулан, уулын чулуулгийн давхарласан үеүдийг зурдаг байна. Тэгсэн атлаа уул зурахад солонгоролт хийдэггүй нэгэн зүйл цагаан, хөх, ногоон өнгөөр хийсэн байх бөгөөд ихэвчлэн дагнаас тавина. Монгол урлалын зүйлд дайралддаг уул нь бас олон янз. Зарим нь бөөн, сэмжин, нүүж яваа зэрэг хэд хэдэн хэлбэрээр байна. Уг зураг урлалын агуулгад тохируулан ямар уул тохирохоор нь тааруулж урладаг байна. Догшдын зурагт хийсэн үүлэн хээ нь баахан сүрлэг, аянга борооны үүл янзтай байдаг бол зөөлөн дүртэй бурхных нь сэмжин уул мэт урин дулаан өдрийн талбиун байдалтай байна. Харин мөнгөн хэрэглэлд хийх үүл нь тийм олон янз байдаггүй. Голдуу бөөн үүлний хэлбэрээр байна. 

	28-р зураг. Хээн зураг (сэмжин үүл)

	29-р зураг. Хээн зураг (борооны үүл)

	30-р зураг. Хээн зураг (бөөн уул)

	 

	 

	 

	Энэ нь хийхэд хэцүү учир зураг шиг олон янз болгох боломжгүй ажээ. Энэ мэтээр байгалийн үзэгдэл юмнаас сэдэвлэж үйлдсэн хээгээр бүтсэн зураг нь монгол үндэсний уран зурагт хамаарах авч түүнийг урласан гол биет нь хээ угалз учир "хээн зураг" гэдэг өвөрмөц хээн төрөл зүйлийг бүрэлдүүлж байна. Ийнхүү шинэ үед энэ зураг арвин болж манай үеийн хээ угалзат плакат зургийн амьтан болсон юм. Монголын шинэ үеийн урчууд уран бүтээлээ хээгээр чимэн хээгээр бас элдэв юм дүрслэн цогцлуулж энэ сэдэвт оруулан багтааж олон сэдэвт бүтээл урлаж байна. 

	 


III. Хээг тавих эдээр нь ангилах

	 

	Хээ тавих боломжоос шалтгаалан, дурдсан нутгийн монгол хээг хийх эдээр нь ангилж үзье. 

	1. Төмөр, төмөрлөг эдлэлд тавих хээ (хар төмөр, мөнгө, гууль, зэс, алт)

	2. Яс, модонд тавих хээ

	а) модон сийлбэрт

	б) будагтай модонд

	в) ясан сийлбэрт

	3. Бөс эдлэлд тавих хээ

	а) даавуу

	б) торго, торгомсог эдлэл

	4. Эсгийд тавих хээ

	5. Шавар, чулуу, шороонд тавих хээ

	6. Гурилан урлалд тавих хээ (балин, боов)

	7. Цагаан идээнд тавих хээ

	8. Арьс ширэнд тавих хээ

	а) булигаарт

	б) илэгт

	в) хөм ширэнд тавих хээ гэж ангилж болно. 

	 


IV. Хээг хэрэглэгдэх байдал буюу ая байдлын талаас ангилах

	 

	Хээ угалз маань ихэвчлэн ардын аж байдлын хамаатай юманд наалдах учир угсаатны зүйн үүднээс аж байдлын талаас ангилж болно. Тус зохиол нь бүхэлдээ энэ журмаар бичигдсэн билээ. 

	Хээг хэрэглэгдэх байдлаар нь ангилахдаа:

	1. Орон сууцын хээ

	а) гэрийн хээ (гэрийн мод бүрээс, дэвсгэр, хөшиг) 

	б) барилгын хээ

	в) бусад сууцын хээ (майхан, жодгор мэт)/

	2. Хувцас хунарын хээ

	а) малгайн хээ (эр, эм, лам, хар, зан үйлийн, цэргийн гэх мэт) 

	б) дээлийн хээ (эр, эм, лам, хар, зан үйлийн, цэргийн гэх мэт) 

	в) гутлын хээ (эр, эм, лам, хар, зан үйлийн, цэргийн гэх мэт) 

	г) бусад өмсгөлийн хээ

	3. Эд хогшил, эдлэл хэрэглэлийн хээ

	а) мод ясан эдлэл хэрэглэлийн хээ

	б) төмөрлөг эдлэл хэрэглэлийн хээ

	в) бөс, эсгий эдлэл хэрэглэлийн хээ

	г) арьс ширэн эдлэлийн хээ гэж ангилж үзэж болно. 

	 


V. Хээг хийж урладаг аргаар нь ангилах

	 

	Монгол урчуулын хээ угалзаа хийдэг маш олон арга буй. Иймд хээг ямар аргаар яаж хийсэн талаас нь ангилж болно. 

	I. Оёж хатгамаллах хээ

	1. оёмол хээ

	а) энгүүн оёдол (шаглах, хөших, туулай харайлгах, нэвтгэлзэх, хөвөрдөх, эмхэрдэх гэх мэт)

	б) утас даруулах

	в) утас эрхээх

	г) зүү ороох

	д) сүлжээ даруулах

	е) хошоо даруулах

	ё) түүхий хошоо даруулах

	2. Хатгамал хээ (харгам хатгамал бас орно)

	3. Товшмол хээ

	4. Ширмэл хээ

	5. Үдмэл хээ

	II. Сийлмэл хээ (мод, яс, төмөр, мөнгө)

	III. Цохимол зурчмал хээ

	IV. Цоолборломол хээ (чулуу, шавар)

	V. Хөөмөл хээ мөнгө, ширэн хөөмөл 

	а) гар хөөмөл

	б) шаалтуур хөөмөл

	VI. Шуумал хээ (цаас, даавуу)

	VII. Зурмал хээ (мод, яс, мөнгө, төмөр)

	VIII. Цутгамал хээ (хүрэл, мөнгө, зэс, шавар)

	IX. Хэлбэмэл хээ

	Х. Хадмал хээ (төмөр, мод, яс)

	XI. Наамал хээ (бөс, цаас, харгам, торго)

	XII. Шигтгэмэл хээ

	XIII. Баримал хээ (гурил, тос, шавар)

	XIV. Эвхмэл хээ (төмөр утас эвхэж хийсэн хээ)

	XV. Зангидмал хээ (малгайн залаа, туухай)

	XVI. Хавчуулмал хээ (чагтага, оосор мэт)

	XVII. Сүлжмэл хээ

	XVIII. Томмол хээ

	XIX. Цоолмол хээ

	XX. Зормол хээ

	XXI. Эсгий алгадмал хээ

	XXII. Хэвлэмэл хээ (шавар хэвлэмэл, цаасан хэвлэмэл, илгэ, торго, цагаан идээн хэвлэмэл)

	XXIII. Хайчилбар хээ

	XXIV. Ухмал хээ

	XXV. Товойлгомол хээ (хэвлэмэл)

	XXVI. Зүмбэрдмэл хээ

	XXVII. Ширхэг хээ (ширхэг гарган зурчиж хийсэн хээ)

	XXVIII. Хайрмал хээ (мод, шир, мал тамгалах нь өвөрмөц маягийн хайрмал хээ байна)

	XXIX. Чимхмэл хээ (буузны)

	XXX. Хээ тааруулах. Юмны хээ тааруулж гоёх нь хээ хийхгүй боловч хээн зохицолгыг буй болгож байгаагаараа нэгэн янзын хээлэх аргад хамаарч байна. 

	 


VI. Хээг тархалтаар нь ангилах

	 

	Монгол хээний зүйл маш олон янз болохыг бид үзлээ. Тэгвэл энэ олон төрлийн хээ ганц монгол газар байдаг бусад оронд үгүй юу гэвэл тийм биш юм. Харин Монголтой хөрш зэргэлдээ орнууд хийгээд соёлын хэлхээ холбоотой байсан улс иргэний хээ угалз нь хоорондоо ойр дөхүү, хэлбэр зохиомж нь адилшуу байх явдал буй. Иймийн учир нэгэн бүлэг хээг зураас зохиомж, хэлбэр бүтцийн нь талаас нэгэн хэв маяг болгон үзэж болно. Чингэхдээ энэ маяг гэдэг нь нэгэн ард түмний чанартай буюу газар нутгийн талаар, соёлын байдлаар ойр дөт ард түмний хээ угалзыг хэд хэдэн цогц болгон хээний тархалтыг гаргаж байгаа хэрэг болно. Ийнхүү дурдсан нутгийн монгол хээг Сибирийн олон аймаг угсаатны хээний маягтай харшуулан үзэж доорх ялгааг өгүүлж болно. (31-р зургийг үз)

	 

	I. Маяг. Хос зураас, хөрөөний ир, шатрын хөлгөн хээ нь Умарт Сибирьд үлэмж дэлгэрсэн хээний маяг байна. 

	II. Маяг. Соён-Алтайн маяг. Энд тагнай сүлжээ, усан сүлжээ, давхар дөрвөлжин, ишигний эвэр, хаван хээ, дугуй хээ орно. 

	III. Маяг. Дундад Сибирийн маяг. Усан долгио, тоонолж чагтан хээ нь Дундад Сибирьд түгсэн загалмай маяг гэдэг хээтэй адилхан байна. 

	31-р зураг. Хээ угалзны тархсан маяг. 

	[image: Image]

	I. Умард Сибирийн маяг

	II. Соён-Алтайн маяг

	III. Дундад Сибирийн маяг

	IV. Хойд Азийн маяг

	V. Обь хавийн маяг

	VI. Доод эрчисийн маяг

	VII. Эрчис-Алтайн маяг

	VIII. Хар мөрний маяг

	IX. Өмнөд сахалины маяг

	X. Өмнөд Сибирийн маяг

	XI. Зүүн Азийн маяг

	ХII. Тоболь-Эрчисийн 

	ХIII. Төв Азийн маяг


IV. Маяг. Хойд Азийн маяг. Ясан эдлэл, мөнгө, төмөр, хэт бэл, тоног мэтэд элбэг үйлддэг дундаа цэгтэй цуваа дугуй хээ. Хийдэг зүйл нь хатгамал, арьс, модны зүйл байна. 

	V. Маяг. Обь хавийн маяг. Монголд хаа сайгүй тохиолдох тал алх, дөрвөлжин чагт, саман хээ. "Г" янзын хээ болно. 

	VI. Маяг. Доод Эрчисийн маяг. Олон талт дөрвөлжин, олон өнцөгт дүрсэн хээ орно. 

	VII. Маяг. Эрчис-Алтайн маяг. Гутлын шагайнаа элбэг тохиолддог зууван дөрвөлжин хатан сүйх, дөрвөлжин сүлжээ хээнүүд холбогдоно. 

	VIII. Маяг. Хар мөрний маяг (Амур-Сахалины) Монгол хээний зүйлээс нэлээдийг эзэлдэг эрвээхэй, луу, шувуу амьтны дүрсэн хээ, хэт бэлний угалз, хөлтөргөн хээ нь Хар мөрөн хавийн манж угсаатны хээтэй тун ойр байна. 

	IX. Маяг. Өмнөд Сахалины маяг. Усан долгио, битүү сүлжээ, дөрвөлжин нүд зэрэг хээнүүд орно. 

	X. Маяг. Өмнөд Сибирийн маяг. Якут, Хакас, Тува, Буриад, Алдаан гол, Лений баруун биеийн Эвенкут, Дундад Азийн Хасаг, Киргиз, Уулын Таджик угсаатны дунд өргөн түгсэн маяг юм. Энэ маягийн хээний гадна шинж нь тахир мухир шугамаар сүлжсэн хэлбэртэй долгион мушгиа чагт, эвэр навч, жимсгэнэ хэлбэртэй хээнүүд байна. 

	XI. Маяг. Зүүн Азийн маяг. Байгалийн чанадах Буриад, Тува, Алтайнхан Теленгит, Нерчийнский Эвенк, Тазын Удэгэй, Төвөд, Хятад, Манжуур, Монголд хамгийн дэлгэр дэлгэрсэн маяг юм. Энэ хээний гадаад шинж нь тахир олон өнгийн зураас алт, мөнгөн утас хослуулан тавьдаг ургамал геометр хээ юм. Гол дүрс нь цэцэг навч, дал модны навч, бадамлянхуа, уул, амьтан хэлбэрт үсгэн хээ, тууз дэлбээ хээ (долгио, дэлбэ, тоонолжин дэлбэ) ланз, пүүз, өлзий утас, хаан бугуйвч, хатан сүйх, зоос, усан ууль, бүтэн тал алх, амьтан хээнээс сарьсан багваахай, загас, эрвээхэй, луу, бар, арслан, шувууны дүрсэн хээ байна. Хээлдэг зүйл нь төмөрлөг, мод, арьс, шир, бөс. 

	XII. Маяг. Тоболь Эрчисийн маяг. Гол дүрс нь цэцэг навч. Цэцгэн хэлхээ, иш мушгиа янзын хээнүүд орно. 

	XIII. Маяг. Төв Азийн маяг. Энэ маягийн хээнүүд нь дээр өгүүлсэн олон маягийн аль алины агуулсан өнгийн солонгорол, товойлгож зурсан эвэр, хамар, дөрвөлжин хээнүүд байна. Дэлгэрсэн газар нь Монгол, Хятад, Төвөд. 

	 

	Энэ үндсэн 13 маягаас заримыг нь тодорхой аймаг угсаатны гарал үүсэлтэй холбогдуулан тийм овогтны хээ гэж бас нэрлэж болно. 

	V. VI. VII маяг нь Угр-Самоди нартай холбоотой. 

	VIII маяг нь Манж, тэр дундаас Түнгүс-Манжид холбогдоно. Сибирийн Нанай, Ульчи, Негидаль, Нивхи, Орок, Орочон, Удэгэй. Эвенки, Айно зэрэг Манж түнгүс угсаатан хийгээд Хятад, Монгол, Манж нарын гоёлд дээрх бүлгийн хээ их тохиолдоно. 

	IX. Маяг нь Сибирийн Айночуудын дунд элбэг байхын дээр монгол газар өргөн түгсэн хээ болно. 

	X. Маяг. Олонх Турк угсаатан хийгээд монгол угсаатанд хамаарна. 

	XI. Маяг. Турк, Монгол, Төвөд, Хятад, Солонгост дэлгэрсэн. 

	XII. Маяг нь Сибирийн Татаарын хэрэглэдэг хээ болно. 

	XIII. Маяг. Жинхэнэ Монгол үндэсний хээ байх бөгөөд Төвөд, Хятадад бас хамаарна. Ийм байдлаар 13 маягийн 11 нь тодорхой ард түмэнд хамаарна. Харин I, II, III маяг нь бүх улс түмэн нийт хүн төрөлхтний чанартай хээ ажээ. Дээрх маягуудын нэлээдийг Сибирийн улс иргэнд Монголчууд дэлгэрүүлжээ. Сибирийн Якут, Хакас, Теленгит нь Монголын соёлын нөлөөгөөр Зүүн Өмнөд Ази, Төв Өмнөд Азийн91 маягийн хээг дэлгэрүүлжээ. 

	 


VII. Хээг хөгжлөөр нь ангилах

	 

	Хээ маш олон янз бөгөөд зарим хээ нь хийхэд хялбар, түвэг багатай байхад зарим нь үлэмж төвөгтэй, зарим нэг нь ганц нэгээхэн өнгө тавьсан атал зарим нь маш олон янзын өнгө солонгоруулсан байх жишээтэй. Ингэхлээр хээний эгэл дүрс бүхэн ардын урлагийн төгс хөгжлийн үед хамаарна гэж болохгүй. Дурдсан нутгийн монгол хээг Сибирь хийгээд бусад улс үндэстний хээтэй харьцуулж үзвэл анчин загасчин иргэний хээ чимгээс нүүдэлчин ардын хээ угалз нь үлэмж давуу урлагтай байна. Үүний учрыг эрдэмтэд тайлбарлахдаа нүүдэлчин аймгууд нь эртнээс нааш янз бүрийн улс иргэн тэр дундаас тариалан эрхэлсэн суурин орнуудтай холбоотой явж, аян дайн хийн эмс, урчуулыг олзлон, дагаар орсон ард иргэнээр эд юм хийлгэж байсан нь тэдний уран сайхны соёлд тусгалаа олж нүүдэлчдийн урлагийг баяжуулахгүй байж чадсангүй92 хэмээдэг. Гэсэн хэдий боловч нүүдэлчин иргэний найрсаг харилцаа, тайван худалдаа басхүү өөрсдийн ард түмний бүтээлч идэвхийг үгүйсгэж үл болно. Гэвч хээний баялаг олон хэлбэрийг нэгэн зэрэг үүссэн гэж хараахан болохгүй. Улс ардын нийгэм түүхийн хөгжлийн олон үед ардын хэрэглэж байсан хөдөлмөрийн багаж зэвсэг болон техникийн хөгжлийн эрхээр хээ нь хөгжлийн онд ондоо үед үүсжээ. Иймийн учир хээг хөгжлийн нь байдлаар ангилах үндэс гарч байна. Чингэхийн тул бид өмнөх ангилал (тархалтаар)-д гарсан маягуудын төвөгтэй хялбараар нь нэгтгэн бүхэл цогц болгон үзнэ. Эхний 4 маягийн хээ нь ихэвчлэн шулуун, тахир шугамаар байгуулагддаг энгийн хэлбэр зохиомжтой бөгөөд өнгөний солонгорлоор бага, геометр хээ юм. Энэ маягийг 1-р цогц болгоно. 1-р цогц (анги)-д багтах хээний зарим нь шинэ чулуун зэвсгийн үеийн шавар эдлэлд элбэг тохиолддог хээтэй адил. Монгол нутгаас олдсон шинэ чулуун зэвсгийн үеийн шавар савын гоёлыг үзвэл тал өндгөн хэлбэртэй гадуураа сүлжмэл торны ортой, хатгамал буюу чичлэн зурчиж хийсэн хээтэй байдаг93. Ийм янзын зурчмал хээ нь Умард Сибирь, Соён-Алтай, Умард Азийн аймаг угсаатны хээ угалзтай төстэйн дээр эрдэмтний судалгаагаар 1-р ангид багтах шатрын хөлгөн хээний эртний хэлбэр нь манай эриний өмнөх 10 мянган жилийн тэртээх Европ дахины шинэ чулуун зэвсгийн үе Маглемозын соёлтой нэг эриний зүйл болно гэдэг94. Монгол газар нэлээд тохиолддог хос зураас, тахир зураас, хөрөөний ир, ишигний эвэр, тагнай усан сүлжээний эгэл хэлбэр болон дүгрэг хээ нь монгол нутгийн шинэ чулуун зэвсгийн үеийн олдворт яг одоогийн чигээр байхгүй ч гэсэн зэргэлдээ нутаг орон (өмнөд Сибирь, буриад, Өвөр Монгол95)-оос олдсон олдвортой харьцуулж үзвэл иймэрхүү хээ нь бас тэр үед холбогдож очих тул тэдгээрийг чулуун зэвсгийн үеэс сурвалжтай гэж болно. Ялангуяа мод ясан эдлэлд байдаг хос зураас бол бүр хуучин чулуун зэвсгийн үеийн гоёл билээ. Хуучин чулуун зэвсгийн үеийн дүүгүүр сум, жадны үзүүрт ташуу бөгж аятай хос зураас хийсэн байдгаар6 бодоход монгол хээний зарим нь маш эртний зүйл болох нь дээр) өгүүлсэн Маглемоз (МЭӨ 6-р мянган жил)-ийн ясан эдлэлийн хээ96 Умард Сибирь, Хойд Америкийн Эскимосын арьсан эдлэлийн хээ, Зүүн Сибирийн Түнгүс угсааны Нганасан ястны хээтэй ихэд адилхан шатрын хөлөг гэрэл сүүдрээр хослуулжээ. 1-р ангийн П маягийн хээ) усан сүлжээ, ханан хээ, тагнай, ишигний эвэр, давхар, дөрвөлжин, дугариг хээ) нь

	Өмнөд Сибирийн хуучин чулуун зэвсгийн үеийн ясан эдлэлд тохиолддогийн дээр Сибирь, Төв Ази, Уралын газар түгээмэл дэлгэрсэн хээ байна. 4 маягийн дугуй гортигон хээ нь нэлээд нарийссан арга шаардагддаг, төмөрлөг багажийн тусламжаар бүтэх хээ юм. Мөн чулуун багажаар ч зурах нь зурж байсан. Гэхдээ шинэ чулуун зэвсгийн үед голчлон байсан хээ болно97. Харин тэр ханан хээ нь шинэ чулуун зэвсгийн үед нэхмэл гарсантай холбоотой98, зэрлэг ургамал торлон сүлжих урлагаас сурвалжтай юм. Ер эртний Сибирийнхэн тухайлбал Байгалийн хавиар нутаглагсад ангаар амьдрах эринд арьсан дээл хувцсандаа дээрх хээг үйлдэж явжээ99. Түүний уламжлал нь сайх ястнууд хийгээд Байгалийн чанадах Буриадын хээнд тохиолддог гэдэг ерөнхий нэртэй чагт, шулуун зураас, ромбо, шүдэн дүрс нь манайхны цаатан дархадын урлалд тохиолддог хээтэй ойролцоо байгаа нь сайх ястнууд эртний уламжлалыг одоо болтол хадгалж байна гэх бодлыг төрүүлэн, сайх 1-р ангийн хээнүүд хүн төрөлхтний хөгжлийн маш эртний эрин хуучин шинэ чулуун зэвсгийн үеэс сурвалжтай ажээ гэмээр. Хоёрдугаар анги (V, VI маяг)-ийн хээ нь Баруун хойд Сибирь, Умард Европ, Урал, Кам, Поволжоор савлаж, Алтай нутгаар тархсан шинэ чулуун зэвсгийн үеийн шавар шаазан100 Андроновын101 (Андронов тосгоны хавиас олдсон МЭӨ 2-р мянган жилийн дунд үеийн хүрлийн олдвор) үеийн Өмнөд Сибирийн шаазан эдлэлд дайралддаг. Мөн Умар зүг Полуин үеийн Угрын хээтэй102 адилхан. Тэгэхээр энэ ангид багтах тал бүтэн алхан хээг моандр гэж Европ дахинд нэрлэдэг хөөцөлдүүр угалз, самны шүдэн хээ нь 2 мянган жилийн тэртээ бас л шинэ чулуун зэвсэг, хүрлийн үед хамаарах нь. Гуравдугаар ангид багтах хээ нь Зүүн Азийн түгээмэл маяг; эрвээхэй, шувуу, могой, луу зэрэг амьтдын дүрс, усан долгио, битүү сүлжээ, дөрвөлжин хээнүүд бөгөөд тахир шураг хэлбэртэй хээ нь Хүннүгийн соёлын үед холбогдоно103. Тэгэхдээ Хүннүгийн үед тахир, хөөцөлдүүр хээний чиглэл нь Хятадын урлагийн нөлөөгөөр өвөрмөц ялгараа гаран хөгжлийн шинэ замд оржээ. Монгол ширдгийн хээ жинтүү дэрэнд тавьдаг хамар, булан, хөлтөргөн угалз, түвэг багатай сүлжээ, эвэр угалз цөм энэ үед холбогдоно. Дөрөвдүгээр анги (Х, XI маяг)-ийн хатан сүйх гэдэг хос ромбо мэт зарим хээ Тагарын үед104 (МЭӨ 7-2-р зуун) хамаарах ажээ. Бас энд орох X маяг нь эртний Турк-монголчуудын дунд өргөн түгсэн хээ бөгөөд Хүн-Сарматын үед улам хөгжин боловсорчээ. Энэ үеийн дурсгалыг эдүгээ Дундад Азийн нүүдэлчин Турк угсаатан (Хасаг, Киргиз) хадгалан үлджээ. Мөн Эртний Енисей (Горлос мөрний) Киргизийн хээ нь одоогийн Хакасын төмөрлөг эдлэлийн хээтэй адилхан байна. Ялангуяа зөрүүлсэн эвэр, хуцын эвэр, үхрийн хамар угалз, тоонолжин хээ гэдэг хэрээсэн хээ, мод яс, төмрөөр хийсэн зүйл дэх эртний хэлбэртэйгээ одоогийнх нь бараг адилхан байна. Монгол нутагт эрт цагт амьдарч байсан Турк угсаатны аймгууд ч энэ уламжлалыг хөгжүүлсэн юм. Харин төмөр дархлах, төмөр хээлэх ажил нь Туркийн үед онцгой хөгжсөн105. Ингэж төмөрлөг эдлэлд хээ цохимол гаргаж ажилладаг байсан нь төмөрлөг хээлэх аргын нэг үлгэр болсон байна. Дээрх 4 ангийн эхний гурав нь Сибирийн хээ угалзны үлэмж эртний хэлбэр бөгөөд 4-р анги нь бие биедээ нөлөөлөн явсан билээ. 3, 4-р ангийн зарим хээ нь Хүннүгийн үед өвөрмөц хөгжлийг олон, хожмын Турк Монгол аймгуудын үед улам баяжин хөгжсөн ажээ. Хүннүгийн үед Хойд Хятад (Вэй улс 386-534 оны үес)-ийн соёлтой эл нүүдэлчин аймгууд харилцан нөлөөлөлцөж байсан106 тул одоогийн монгол хээ, угалз бүтэх нэг шалтгаан болж байсан биз ээ. Хүннүгийн үеийн барилга, эд уурсны хээ Дунхуаны агуйн зурагтай харьцуулан харвал хоорондоо тун ойролцоо байна. Гэтэл хожмын Турк аймгуудын үед олон өнгө ялган хээ тавихаасаа төмөр мэтийг цохиж хээлэх нь их байсан. Мөн чулуу цоолборлох ажил сүрхий хөгжиж байсан. Туркийн үеийн дурсгалд амьтан хээ дайралдах нь дайралдана. Гэхдээ Хятадын үеийнх шиг биш. Харин Хятад гүрний үед Зүүн Азийн маяг элдэв амьтны дүрсээр гоёх явдал их болж, улмаар дээр Монгол гүрний үед Ази дахины хээгээр монгол хээ угалзны зүйл өргөн баяжсан бололтой. Энэ үед үлэмж боловсронгуй луун дүрс, өвсөн луу, хорол, цэцэг хийгээд өнгийн солонгорлоор маш баян, геометр хээ олон давхар сүлжээ олон хээг хослуулан санаачлан хийх өндөр урлагтай хээ буй болжээ. Төв Азийн маягт оруулан 5-р ангид хамааруулан үзэж байна. Үүнд: Монголын эзэнт улсын үед хийгээд түүнээс хойших үед дэлгэрсэн Энэтхэг Төвөдийн хээний өвөрмөц янз, Хятад Төвөдийн солонгоруулсан өнгөт угалз, дан өнгөт амьтан дүрс, Дунд-Ази, Баруун Азийн сүлжээ навч цэцгэн хээ арвин оролцсон монгол хээний баян цогцсыг авч үзнэ. Чингэхдээ монголчууд гагц гаднаас зээлдэгсэд байгаагүй язгуураас хүн төрөлхтний түүхийн хөгжлийн эрхээр буй болгон хөгжүүлж ирсэн эртний соёлын улбаа дээр сайх орнуудаас дэлгэрсэн хээ угалзны зүйлийг өөрийн байдалдаа тохируулан монгол үндэсний хосгүй сайхан хээг бүтээсэн юм. Монгол ардын гоёл чимэглэлийн хээ нь хэдийгээр олон орны соёлын ул мөртэй боловч бусдаас ялгарах онцлогтой. Монгол геометр хээг зарим хүн хятад хээтэй адил гэдэг. Үнэндээ тийм биш юм. Монгол хээний өнгийн солонгорол нь Хятадынхаас олон, хэтэрхий эрээн биш, хамгийн төв, тэгсэн мөртөө байр донж нь маш зохицсон байна. Хээний бүрэлдүүн зураасаар үлэмж баян. Төвөд, Хятадын адил нэг газар олон юм давхцуулан хийдэггүй. Хээтэй эд нь өнгөц, гоё бус, гоо сайхны хувьд үзэсгэлэн төгс байхын хажуугаар гүн утга учиртай бас эдэлж хэрэглэхэд гарын ая даах, маш бөх байх ёстой гэдэг урлахуйн дүрмээр хийгддэг байна. Жич тэмдэглэхэд Монгол урчуул нь урлал хийхдээ аль болохоор орон нутгийн материалаар зохицуулан гоёхыг эрмэлздэг ажээ. Нөгөө талаар хамт олноор нэгдэж урлал бүтээдэг. Жишээлбэл том зураг танка хатгаж наахдаа нэг хүн дан нүд хийх, нөгөө нь цэцэг ургамлын зүйл, зарим нь амьтан, нэг нь өөр хээ угалз хийж, бүгдээрээ нийлж нэг том зураг бүтээдэг байжээ. 

	 


Монгол хээний цон бэлгэдэл

	 

	Ардын урчуудын хэрэглэдэг хээ угалз бол орон барилгын гадна дотно талд сав саалийн зүйл, гэрийн эд агуурс, төмөрлөг чулуун эдлэл, оёмол хатгамлын зүйл, гутал малгай, хазаар дөрөө, хударга, гөлөм нэмнээ, уут мэтэст цөмд нь байхдаа хээ угалзаа гол болгодоггүй уул эдийг гоё сайхан болгоход зохицуулан тааруулдаг билээ. Тэгэхдээ хээ угалз нь учир утгагүй хамаа намаагүй зүйл бус. Уг эдийг чимж сайхан болгохоос гадна эдлэх эзэнд нь ерөөл болгож, энх жаргал, өлзий баяр, сайхан санаа, ашдын бэлгэ урладаг ажээ. Авдар, сав, хаалга үүдний монгол цоожинд хээ угалз хийж чимэг оруулахдаа уран дархан хүн эвдэршгүй батын санааг илэрхийлсэн хээ угалз олж хийх юм уу эмээлийн дөрөөнд эзэн хүн нь өлзийтэй, агт хүлэг нь хурдан шаламгай, эцэж цуцахгүй болтугай гэсэн утгатай угалз хийнэ. 68 Түмэн үе уламжилж ирсэн бэлгэт сайхан утга төгөлдөр хээ угалз нь маш их бөгөөд дархан хүн юм хийхдээ байдал хүрэлцээнд нь тохируулж бэлгэтэй угалз үйлдэж, өлзий буян, эрүүл энх мандан бадрахын хээ угалз зуран хийдэг, хивс, үүд нь бэлгэтэй угалз нэхсэн утга учрыг нь мэдэх хүн бүхэн үзээд угалзын санааг бас тайлбарлаж чадна. Хэн боловч угалз хээнийхээ нэрийг мэдэж байх ёстой гэдэг ардын сургахуй ёс буй. Тийнхүү хээ угалз үзсэн хүн энэ айлын гал голомт үүрд бадран дэлгэрч ёроолын лог шороонд ургасан мөртөө усны булингар хүрээгүй бадам лянхуан цэцэг мэт ариун сайхан сэтгэлтэй болтугай. Энэ гэрт орсон хүн бүхний таван хүсэл ханаж жарган, гэрийн хүн бүхний яруу алдар дун бүрээний дуутай адил зүг бүхэндээ дуурьсах болтугай. Энэ гэрийн хүн бүхэн мөнхийн жаргалаа эдэлж саар юм бүхэн энэ айлын босго бүү алхтугай. Ужиг муу санаатан үүднээ ширсэн усан далайд унан саатаж, ариун далайн мандал дээгүүр нар мандах лугаа адил сайн юм цацран гийсээр орж ирэх болтугай гэж бэлгэдэн урладаг ажээ. Хэт бэл, авгай хүний боолт тэргүүтнээс авхуулаад аливаа гоёл чимэглэлийн зүйлд цэцэг навчин хээ тавихдаа нэг бүтэн дэлбээ, бумбайж ургаж байгаа цоморлог, тахирласан навч гурвыг заавал хийдэг нь ертөнцийн амьтан тэрхүү бумбайж цэцэглэж байгаатай адил төрж өсөөд бүтэн бүтэн дэлбээ мэт чилгэр сайхан ид залуу болоод махиралдан гудайсан навч лугаа адил хөгширч буурдаг хэмээсэн гүн утгатай ажээ, гэхийн хамт бөх хүний зодог шуудаг далбааны хоёр сэрвээнд луу, гарди хоёр, шуудагт нь арслан, барс үйлдэж энэхүү дөрвөн хүчтэнийг биедээ оршуулсан дийлдэшгүй чийрэг бөхийн санааг бэлгэдэн хийдгийн дээр хурдан морины хүүхдийн хувцас, малгайг баатрын дуулга мэт хийх нь юунд ч мятарч гүйцэгдэлгүй дайчин шинжтэй болгон агт морьдоо наадмын магнай баяр дээд болгох гэсэн ардын хүслэн илэрчээ. Авдар савны нүүрэнд энэ айлын эд агуурс хишиг буян нь бүү зайлтугай хэмээсэн арслан мэт дөрвөн хүчтэнийг урлан хөрөнгө хогшлоо хамгаалуулсан цонтойн дээр үүдний бариулд зээ бадын толгойг урладаг нь бас л саар муу аль зүй бусыг хөнөөн тонилгож түүнээс сэргийлэн мануулж мууг үргээлгэн, сайхныг урин дуудахын бэлгэтэй. (32-р зургийг үз). 

	Морьдын хударга тэргүүтэнд гардийн дүрс үйлддэг нь агт сайн морио үтэр түргэн явуулж орчлонгийн хүчтэний нэг шувууны хаанаар нөхөр хийлгэн басхүү эзэн хүн өөрөө агтын дээд аргамаг, араатны дээд гардийг хүлэглэн яваа тул юунаас ч эс халирах билээ, хэмээн ардууд тайлбарлана. 

	32-р зураг. Арслан. 

	 

	 

	Мэн хөргийн хажуугийн сийлбэрийг тайлбарлахдаа эрт цагт "сонин сайхан" гэж нэг муу амьтан байж, түүнийг хүн дараад сонин сайхан юм юу байна гэж нэгнээсээ асуудаг болж, тэгэхэд нөгөө хүн нь, 

	— Аа сонин сайхан юмгүй, нөгөөх чинь ер харагдахаа больсон хэмээн хариулдаг болсон гэх. 

	Хөөргийнхөө чихэнд (мөрөнд) сонин сайхны толгойг хийгээд үргэлж атгаж барьдаг болсон тул хэзээ ч хүнд муу юм хийж чадахаа байсан юм гэнэ билээ гэж ардууд домоглон өгүүлнэ. 


ГУТГААР БҮЛЭГ Аман зохиол, хэл шинжлэлд хээ угалзны холбогдох нь

	 

	1. Аман зохиолд хээний тухай өгүүлэх нь:

	 

	Хээ угалз бол нэгэн зүйлийн дүрслэх урлаг мөн. Нэгэн зүйлийн үгийн урлаг нь аман зохиол. Аман зохиол нь бодит ертөнцийг хүний хамт уран үгээр зурж тусгадаг бол хээ угалз шугам зураас өнгийн толбоор илэрхийлэн тусгадаг байна. Аман зохиолын гол оногдохуй нь хүн, хүний амьдрал байхад хээ угалзных байгаль аж. Үүгээр урлагийн энэ хоёр салбарт чанарын ялгаа байна. Гэвч байгальтай харьцахгүй хүн гэж үгүй. Хүн байгалийн бэрхийг өөрийн зорилгод тохируулан янз бүрийн санал бодлоо илэрхийлэх гоо сайхны хэрэглүүр болгон ашигладаг. Хээ нь ард түмний бүтээсэн эд агуурсанд наалдан соёлын эрхэм өв болдог. Үгийн урлаг гэдэг маань нүцгэн хүнийг тусгадаггүй, заавал орчин тойрон эдлэл хогшилтой нь холбон үзнэ. Чингэхлээр хээ нь дүрслэх урлагийн хувьд материаллаг ертөнцийг уран сайхнаар тусгасан тусгал авагч хүний хэрэглээний зүйл болохоороо хүний амьдралыг дүрсэлдэг аман зохиолын нэгэн материаллаг сурвалж болж байна. Иймээс аман зохиол нь ардын аж байдал, санаа сэтгэлийн тусгал болон ардын соёлын өргөн зургийг гаргадаг дэлгэц ажээ. Ардын аман зохиолын олон төрөл зүйлд нийгмийн амьдралын дүр зураг, хүн, байгалийн харьцааг олон талаас нь дүрслэн үзүүлдэг учир хээ угалзны зүйлээр маш баян байдаг ардын эд билгийн соёлын тухайд олонтоо өгүүлдэг. Ер нь аман зохиол нийгмийн харьцааг хэрхэн тусгасныг судлахын хамт эд юмыг яаж дүрсэлж вэ гэдэг талаас нь нарийвчлан судлууштай. Энэ тухай Зөвлөлтийн эрдэмтэн Л. В. Гребнев "Тувагийн баатарлаг туульс"107 гэдэг номдоо Тува нарын баатарлаг туульд хүн иргэний үндсэн аж ахуй-мал аж ахуй, ан, түүнтэй холбогдсон нүүдэлчдийн амьдралын дүр байдал маш дэлгэрэнгүй тусжээ, хэмээн "Алдай Буучу" гэдэг туульд ардын дархнуудын бүтээл янз бүрийн гоёл чимэл, хазаар, дөрөө, хайч, хутга, хоол идээ бэлтгэх тогоо сав, таг хавхаг, нум сумны зэв гилбэр, сэлэм юлд тэргүүтний чимэг гоёлыг их л уран сайхнаар өгүүлсэн байдаг тухай бичжээ. 

	Монгол ардын туульс ч бас энэ тухай олонтойёо өгүүлнэ. Жишээлбэл: Монгол баатарлагийн үлгэрт:

	 

	Балбын дархан балбаж хийсэн

	Хачийн дархан хадаж хийсэн

	Баатар дархан давтаж хийсэн мисир болд сэлэм 

	 

	гэж хэдхэн мөрөөр ард түмнүүдийн харилцааны түүхийг өгүүлж байна. 

	Монголчууд эрт цагт Хималайн уулын урд хормойгоор Төвөдийн чандад нутаглах Балба хэмээх Непал; Хач хэмээх Кашмиртай соёлын гүн зузаан холбоотой байсныг дээрх үгс илтгэхийн хамт эрт цагт Африкийн Мисир хэмээх Египет улстай төмөрлөгийн наймаа хийж байсныг гэрчилж байна. Энэ мэтээр ардын аж байдал, аман зохиолд тусдаг. Бид энэ ажилд нийт монгол угсаатны бүхэл бүтэн үеийг авч үзэлгүй зөвхөн XX зууны эхэн үеийн монголын зарим нутгийн гоёл чимэглэлийн хээ угалзны тухай ярьж байгаа тул тухайн үед холбогдох хээ угалзны зүйл гарах аман зохиолоос цухас дурдъя. Монгол аман зохиолоос ерөөл нь ахуй байдлын дэлгэрэнгүй зураглал байдаг учир монгол айлын эд хогшил хүн ардын аж байдлыг зураглан магтдаг тул нэгэн зүйлийн үзэсгэлэнг бидний сэтгэлд дэлгэнэ. Хуучин цагийн нэг ерөөлийг жишээлж үзье. 

	 

	Бадамтовжад тоонотой

	Бахлуу зургаан даагатай

	Нарийн сайхан уньтай

	Нацагдорж өрхтэй

	Насан үргэлжид

	Үр хүүхдийг жаргуулагч

	Ордон өргөө нь энэ болтугай108

	 

	Энд тооныг төвөдөөр (найман навчит цэцэг) гэдэг бадамтовжадтай адилтган өгүүлжээ. Энэ бадамтовжадыг авдрын нүүр, хайрцаг шүүгээний татуургын таванд тавьдаг. Тоононы дүрс нь ерөнхий хэлбэрийн хувьд дэлгэсэн цэцэг бадамтовжид мэт янзтай. Мөн өрхийг бүтээвэл хошуутай дөрвөлжин болдог. Үүнийг ардууд

	 

	Өдрийн саруул үед

	Тал өлзий хэлбэртэй

	Шөнийн харанхуй цагт

	Бүтэн өлзий дүрстэй 

	 

	гэж зүйрлэсэн ийм дөрвөлжин гурвалжин дүрсэнд тал бүтэн өлзий ихэд зохидог. Ийм хээгээр хээлдгээр нь жишээлэн хэлсэн хэрэг. Тэгвэл хуучны нэг ерөөлд нацагдорж (элдэв очир) гэж гардаг нь энэ хээ дөрвөлжин дэвсгэрт их л таардаг дөрвөн толгойт очир болох тул мөн л тохирох зохицох чанараар нь өрхийг хэлсэн хэрэг. Ийнхүү юмыг үлгэрлэн жишээлж нэгэн зүйрлэлийн оногдохуй хээ угалз болж байна. Ухаан нь

	 

	Бургаас модыг шилж

	Буруу зөв сүлжээлсэн боловч

	Буян хишгийг хүрээлэн хийсэн

	Өлзий утсан ханатай юм, 

	Мянган торыг гүйцээн

	Матаж хийсэн боловч

	Биндэръяагийн алтан хорол мэт

	Бат бэх тоонотой юм 

	 

	хэмээн ханыг сүлжээлж үйлддэгээр нь нэгэн зүйл сүлжээ хээ өлзий утастай адилтгажээ. Хана нь гэрийг тогтоогч эрхэм тулгуур тул энэ айлын хишиг буяныг хадгалагч болсон өлзий утсаар бүтээжээ гэсэн сайн сайхны хүслэнг бас давхар илэрхийлж байна. Ер нь монгол хүн бэлгээрээ гэж аливаа юмыг бэлгэдэн сайн утга оршуулан тайлбарлах явдал мундахгүй. Дээр өгүүлсэн өлзий утас нь найман тахилын нэгэн тул ханыг түүгээр зүйрлүүлж тооныг хоролтой адилтган шүлэглэжээ. Мөн монгол гэрийг бүхэлд нь найман тахил гэж бэлгэдэн тайлбарлах нь буй. Гэр нь бумбайж харагддагаараа алтан бумбан хэлбэртэй. Тоононоос цацраглан тарсан унь нь дэлгэж байгаа цэцэгтэй адилсаж бадам болдог. Гэрийн хоёр хатавч нь загас мэт. Мөн гэр нь хэдэн бүслүүр оосортой тул тэр нь дунгийн горви болж, хаалга нь доод нүх нь болдгоор лавай шинжтэй гэх. Өрхөө татаад бүслүүр оосроо уяад бүтэн гэр барихлаар жалцан (дуаз) болдог хэмээн ярилцдаг. Түүнчлэн тооныг голоороо хуваагддаг учир арга бэлгэ хоёр буюу загас гэж тайлбарлах ч удаа буй. Аль ч үндэстний ёс заншилд ямар нэгэн эд юмаар их утга үйлийг бэлгэдэн тайлбарлах явдал буй. Энэ нь угтаа зарим нь шашин сүжгийн гаралтай байх боловч юмны утга чанарыг тайлбарлах гэсэн домоглолын ойлголт ардын уран сэтгэлгийн үнэлэн цэгнэх хүслэн хамт явдаг болой. Ардын ерөөлд ийн орон гэрээ магтан зураглаад зогсохгүй гэрийн доторх эд хогшил ялангуяа авдар шүүгээний хээг тун тодорхой ямар хээ байдаг, яаж түүнийг үйлддэгийг ч орхилгүй өгүүлсэн байна. 

	 

	Барс цоохор будагтай

	Бараа хийдэг авдар 

	 

	гэхэд цоохорлон будсан шар эрээн будагтай авдрыг хэлж байна. Монгол зураг урлалд барсын арьс, барсын зураг нэлээд тохиолддог нь энэ амьтнаар чимэг зураг нэлээд хийдгийг давхар нотолж байна. Нөгөө талаар барааны авдар нь төв цоохор будагтай байхаас биш онцгой гойд чимэг байдаггүй нь харагдана. Тэгтэл хамгийн их гоёмсог байх хүндтэй авдар шүүгээг хэрхэн ерөөснийг үзвэл:

	 

	Энэ айлын маань

	Бурхнаа залсан

	Ширээг нь ажиглан харвал

	Эвийн хөрөөгөөр хөрөөдөж хийсэн, 

	Эрдэнэт найман тахил

	Сийлбэрлэж хийсэн

	Бурханы ширээ тэр юм биз ээ 

	 

	хэмээн бурхан тахилын зүйлд найман тахил мэт хүндэт чимгийг хийдэг хэмээн нотолж хийх хийхдээ сийлбэрлэж хийдэг хамгийн нандин урлал байдгийг илчилж байна. Энд сийлж хийдэг хээний тухай гарч байхад өөр нэг ерөөлд хээ тавих аргын тухай өгүүлж байна. 

	 

	Халз хойдох авдар нь

	Хайлмаг алтан зүмбэртэй

	Хадаасаар чимсэн товруутай

	Тэг дөрвөлжин хэлбэртэй

	Өргөс бүрдсэн цоожтой 

	 

	гэх зэргээр хэлж шууд бурхны авдар гэж заалгүй халз хойдох авдар гэж хэлдэг. Монголын заншилд бурхнаа халз хойноо залдаг. Бас авдар бүхэнд зүмбэр тавьдаггүй. Гэтэл хамгийн нандин юманд зүмбэр хийдэг. Түүний тухай энэ хэдэн мөр өгүүлж байна. Энэ мэтээр аман зохиолд уран үгийн дүрслэл гоо сайхны эрдэнэсийн хажуугаар аж байдал ардын үнэн амьдралын дүр зураг гарч байна. Түүнээс гадна аман зохиолын бүтээлд эд юманд тавьсан хээний нэрээр холбон ардын аж байдлыг дүрсэлдэг. Жишээ нь:

	 

	Далай цагаан дээвэртэй

	Даргай цагаан туургатай

	Тагнай сүлжээ ширээстэй үүдтэй

	Угалзан ширээстэй өрхтэй

	Цөм бүрэн түүнийг мялаая... 

	 

	гэх

	 

	Усан долгио ширээстэй

	Ухаа цэмбэн эмжээртэй

	Урт сайхан үүд 

	 

	хэмээх буюу

	 

	Хар хилэн хөвөөтэй

	Хамба торгон хөшигтэй

	Ханан хээ ширээстэй

	Талын гурван тойруулгатай

	Цөм бүрэн түүнийг мялаая 

	 

	гэхэд энэ ерөөлөөс монгол гэрийн бүрээс, дэвсгэр ямар байдаг, тойруулгад ямар хээ тавьдгийг мэдэж болно. Үүд тойруулга хоёрт заавал ширээстэй гэсэн их учиртай байна. Энд сайх хээг хэрхэн урладгийг хэлж байна. Хөшиг мэтэст тэгж тэгж оёно гэж огт хэлэлгүй ширнэ гэдгийг нь нэгэнт бусдад нь тодруулаад энд огт дурдаагүй нь уг хөшгийг ширж оёхгүй шаглах юм уу даруулах зэргээр бөс оёдлын аргаар хийдэг нь тодорхой болохыг гэрчилж байна. Нөгөө талаар уг юмыг түүнтэй төстэй зүйл хэрэглэдэг ард түмний тухай оруулан шүлэглэх явдал ерөөлд бас гарна. 

	 

	Оросын дархан эвийг нь олсон

	Монголын дархан модыг нь олсон

	Төмрийн дархан төө чийг нь тааруулсан

	Дөрвөн хөлтэй ширээ шиг

	Дөрвөлжин зоотой морь шиг

	Ширээ бөхтэй тэмээ шиг

	Гайхамшигт вандан эргүүлэг

	Түүнийг мялаая 

	 

	гэхэд вандан сандал нь орос газар элбэг байдаг, түүнтэй хавилдуу янзаар монголчууд урладаг хийгээд эргэнэг нь орос шүүгээ (шкаф)-тэй төстэй байдаг тул түүгээр нь зүйрлүүлэн хэлжээ. 

	Монгол газар эргэнэг шүүгээ нэлээд хожуу оросын соёлын нөлөөгөөр орос маягийг дуурайн хийж байсныг харуулж байна. Энэ мэт тухайн үед чухам юу хэрэглэж байсныг аман зохиолоос ийн мэдэж болно. Гамингийн үед гарсан ардын нэг дуунд:

	 

	Сүүлтэй тоорцог

	Бүрлэг болж

	Сүүдийн яам нь

	Дэгжин болж

	Хоргой тоорцог

	Ховорхон болж

	Ховдын яаман

	Дэгжин болж

	Саатай тоорцог

	Сайхан болж

	Сайдын яаман

	Дэгжин болж 

	 

	гэж гардаг нь109 20-д оны үест хоргой хошоотой тоорцог өмсөх нь багадаад сүүл их хадах болж алтан саагаар хошоо угалз гарган гоёх болсныг хэлж байна. Ийнхүү аман зохиолын зүйл ардын амьдралыг кино зургийн дэлгэц мэт бидний нүдний өмнө нээж байна. Тэгэхдээ аман зохиолыг гагц гадаад дүрс төдийг тооцдог гэж үл болно. Нийгмийн харьцаа, зан суртахуун, ёс заншил мэт амьдралын бүхий л үзэгдлүүдийг тусгадаг шүү дээ. Жишээ нь Буриадын нэг туульд эхийн эрхт ёсны харьцааг тусган ихэр хүүхэд төрөх явдлыг эртний улс тэнгэрийн хүчээр үр олоод нэг хүүхэд нь хүн биш бурхан гэж үздэг байсан ойлголтыг илэрхийлсэн байдаг. Түүн шиг ардын дуу нь ардын амьдралын зураг байдаг гэсэн А. А. Позднеевийн үг болон монголын баатарлаг туульд баатрын гэрийг ясаар үйлдсэн гэж их гардгийг судлан эртний монголчууд орон гэрээ ясаар хийж байсныг тусгасан хэрэг хэмээн эрдэмтэн Б. Я. Владимирцовын үзсэнийг бодоход аман зохиол нь ардын амьдралын нэвтэрхий толь байна. Тиймээс монгол ардын аман зохиолд монгол ардын урлаг ардын хээ угалзны тухай юм өдий төдий байдаг нь илэрхий. 

	 


2. Зарим хээний нэр

	 

	Өгүүлэн бүхий хээ угалзны зүйл маань бодит ертөнцийг уран сайхнаар тусгасан тусгал. Нэг үгээр хэлбэл нэгэн зүйл ухагдахуун байгаа учир хээний нэр болгон нэг нэг үг байна. Тиймээс эдгээр үгсийн учрыг тайлах нь үгийн гарлын судлал (этимология)-д холбогдоно. Монгол ардын гоёл чимэглэлийн хээний нэр нь голдуу монгол гаралтай үгээс байх авч заримд нь Төвөд, Энэтхэг, Хятадаас зээлдсэн үгнүүд байх ажээ. Чухамдаа үүл, хамар, эвэр, цаасан хүрээ, гөрлөгөө, мушгиа сүлжээ, ханан хээ, усан долгио, усан сүлжээ, цахилгаан сүлжээ, цэцэг, навч дөрвөлжин сүлжээ, булан алх, хөөцөлдүүр, сэтгүүр, нохойн сүүл хошоо, тэмээний бөхөн хээ, галуун таваг, гал ус, хуяг гэх зэрэг үндсэн монгол үг байхаас гадна бадам, бадамтовжад, норов, зэндмэнэ, чандмань мэт энэтхэг төвөдийн гаралтай үгс, пүүз, зоос зэрэг хятад гаралтай хээний нэр байна. Түүний хажуугаар уг хээ гоо нь харь гаралтай түүнээ орчуулан монголоор нэрлэсэн үгс байна. Энд найман тахилын нэр холбогдоно. 

	 

	"Ринчен дүгдан1 сэрня2 дан"

	"Дэрчин бумба3 бадма4 цал"

	"Дунгар5 яйчил балбий6 уу"

	"Чог гий жалцан7 хорлоо8 сог"

	 

	Эрдэнэт шүхэр1 хийгээд алтан загас2 тэргүүтэн 

	Их сангийн хомх3 нууцыг хадгалагч / лянхуа цэцэг4 тэргүүтэн 

	Эргэлэг баруунаа цагаан лавай5, өлзий утас6 

	Эрхтний дуаз7 (ялгуулсны тэмдэг) хүрд8 тэргүүтэн

	 

	энэ бүгд нийлээд найман тахил гэгдэн монголын нэгэн зүйл үндсэн гоёл чимэглэлийн хээний нэр болжээ. Энэ дундаас хамгийн их түгээмэл нь өлзий утас, бадам хоёр юм. Чингэхдээ бадам нь яг төвөд үг биш энэтхэгээс сурвалжтай төвөдөөр мядаг гэдэг хятадаар лянхуа, монголоор “цацаргин цэцэг" гэсэн үг ажээ. 

	Өлзий хэмээгч нь нэгэн зүйл сүлжээ хээний нэр юм. Тэгэвч өлзий гэдэг үг хувь заяа, аз жаргал гэсэн утгаар хэрэглэгддэг. Үүгээр нь бодож зарим хүн маш эрт үед ангийн амьжирлагатай холбогдон үүссэн онгон амьтны нэр байсан болов уу гэж үздэг110. Гэтэл монгол бичигт ӦLJEI гэж элбэг байх авч ӦLJIGE гэж бичсэн ч бас дайралдана. Энэ хоёрын аль нь эртний хэлбэр вэ? Өлзий гэдэг үг чухам ямар хэлбэрээс үүссэн бол гэдэг асуулт гарна. Монгол хэл аялгуунд OLDZI ULDZI гэж янз янзаар хэлнэ. Иймд гэж гэж бичдэгийн сүүлийн (+, ) нь үнэндээ i биш далай, дэлхий гэдэг үгийн эцсийнх шиг J Y гийгүүлэгч бололтой. Хэрвээ тэгж үзвэл өлзий гэдэг үгийн эртний хэлбэр нь:

	 

	ӦLJIGE ӦLJIJ_E ~ ÜLJIJE

	 

	Энэ нь SÜLJIGE SÜLJIJE-тэй холбогдолтой мэт. Эртний монгол хэлний үгийн эхний Р_Е_S_Х гийгүүлэгч гээгдэж болдог. Монгол бичигт INEJEDUN гэж гардаг. Мөн монгол аман ярианд инээд ханиад гэдэг холбоо үг байна. Энэ нь угтаа инээд гэсэн үгийг эртний нь хэлбэртэй хослуулан хэлсэн бололтой. Энэ ханиад гэдэг үг нь дээрх SINIEDUN-тэй холбогдоно. Эл үгийн эхний S нь сэлгэн X болсноос энэ хоёр үг ондоо болсон мэт. Ингэж бодвол ŠINIJEDÜN XINIEDÜN хоёр хэлбэр үүсэж, хоёрдугаар нь ханиад болоод, 1 дэх хэлбэр нь s-тэйгээ хэвээр Дунсян монгол хэлэнд хадгалагдаж, тэр нь халх монголд инээд болсон ажээ. Үгийн эхэн дэх Š нь угтаа S байж таарна. Эртний монгол хэлэнд Š байгаагүй цөмд нь S байсан. Түүний уламжлалаар орчин цагийн халх монгол аялгуунд шөнө, сөнө гэх мэтээр S, Š хоёр сэлгэн явна. Үгийн эхний X Š хоёр ингэж сэлгэхээс гадна хаягдаж үгүй болох үзэгдэл монгол хэлэнд буй. Үүгээр үзвэл ӦLJIJE~ÜLJIJE маань бүр эртдээ SÜLJIJE~SÜLJIGE байгаад тус үгийн язгуур SÜL (SÓLÓR) гэдэг үгийн SÓL гэдэг үндэстэй холбогдолтой болон ӦLJIGE ~ ÜLJIJE нь SÜLJIGE-тэй нэг гаралтай болох нь. Өлзий маань нэгэн зүйл сүлжээ хээ тул сүлжээний байдлаар нь зүйрлүүлэн нэрлэсэн үг мэт. Ингэвээс өлзий гэдэг үг монгол гаралтай сүлжээ хээний нэр болохын дээр амьтны нэр бус харин эртний овгийн тэмдгийн нэр байсан болов уу гэж санагдана. Хэдийгээр найман тахилын тоонд ордог боловч найман тахил хэмээх хүндэтгэлийн гоёл дэлгэрэхээс өмнөх үеийн юманд сүлжмэл хээ (битүү өлзий) байгаа учир угтаа түүний нэр байгаад эртний омгийн сүлд тэмдэг нь сүлжээ хээтэй байсан дээрээс хувь заяаны утгатай болсон болов уу. Хуучин үсгийн

	гэдэг нь эртний SÜLJIJE гэдгээс сурвалжтай бөгөөд сүүлчийн (е) нь хаягдаад урт болж чадалгүй үлдсэн хэлбэр гэлтэй. Харин

	 

	[image: Image]

	 

	гэдэг хэлбэрээс орчин цагийн монгол хэлэнд эцсийн J гийгүүлэгч холбогдлоо алдан болсон тул хос эгшиг шиг болоод уртасжээ гэмээр. Өлзий утас гэдэг нэр жинхэнэ монгол үг гэдгийг батлах өөр нэг жишээ бол төвөдүүд угалз хээгээ балбий уу буюу монголоор өлзий утас гэж хэлдэг. Төвөдөд ерөнхий хээний нэр тодорхой дүрс хоёрын нэр байна. Ингэхлээр дорно дахины орны хийгээд нийт хүн төрөлхтний хээ нь сүлжээ хээ, түүний монгол хувилбар нь толгойгүй өлзий, Энэтхэг, Төвөдийн янз нь толгойтой өлзий, монгол нэр нь өлзий утас хэмээн үзэлтэй. 

	Монголд элбэг дэлгэрсэн нэг угалз нь бухын хамар юм. Ардын домогт өгүүлэхдээ хүн зэрлэг сүргээр явж байгаад улс болж, тэгээд хүн олон гоёх болж, яаж гоёдог билээ гэтэл нэг уран хүн малаа хараад л гоёчих гэж хэлж. Тэгсэн дээрээс малынхаа эвэр, хамар хоёрыг дуурайлган хээ зохиосон гэж өгүүлдэг. Энэ бол домог юм. Гэлээ ч үнэн байдлын үндэс бий. Хамар угалз гэж нэрийдсэн нь бас учиртай. Юмны хамар бол гүдгэр, хоёр самсаа нь матигар хумгар байдгаас хамар угалз бас тийм болж зохиогдсон ажээ. Гэсэн ч сайх угалзыг нэг нутагт бухын хамар гэж байхад нөгөө газар сэнж гэх, зарим нь бэл гэх мэтээр янз янз ярина. Бүгдээрээ бодит эхтэй л учраас ийм олон янзаар нэрлэж байна. Үнэндээ зарим хээ нь савны сэнжийг дүрслэн угалзруулж хийсэн байх, зарим нь бэлтэй адилхан хийгдсэн байна. 

	Энэ мэтээр хээний төрөл тун олон янз болж ирнэ. Дан эвэр угалзан дээгүүр дагнаас хийн давхарлаж хүрэмтэй буюу тохомтой угалз үйлддэг. Тэр нь эвэр угалзан дээр хүрэм өмсгөсөн мэт давхарласан байдлаар нь зүйрлүүлэн нэрлэсэн ухаарал байна. 

	Угалз гэдэг үгийг аргалын эврээс үүсэлтэй болохыг бид мэднэ. Тэгэвч угалз гэдэг уг яаж гарав гэдэг нь сонирхолтой? Түүнийг үзэхийн тулд алтай язгуурын олон хэлэнд хэрхэн өгүүлдгийг жишээлье. 

	Ийнхүү Турк монгол хэлэнд KUL UQUL гэсэн хоёр язгуур элбэг тохиолдож байна. Баруун монгол хийгээд Турк зүгийн хэлэнд GUL KUL язгуураар явж байна. Энэ үг нь UGUL язгууртай үүсэл нэг ажээ. Тэгвэл яагаад өөр болов? Эртний монгол хэлэнд үгийн эхний зарим эгшгийн өргөлт алдагдан 2-р үеийн нь эгшиг хүчтэй хэлэгдэхэд үгийн эхний эгшиг хаягддаг хууль байсан. Энэ дүрмийг батлах нэг жишээ нь Баон хэлний үгс байна. 

	гэж хэлдгээс үзэхэд UGULJA гэдгийн урдах U нь хаягдаад GULJA болж. Энэ U эгшиг нь зарим нутгийн аялгуунд урт байгаа нь уг эгшиг хэчнээн хүчтэй хэлэгддэг болохыг харуулж байна. Ингэхлээр UGULJA UGALJA гэдэг хоёр хэлбэрийн UGULJA нь эртний хэлбэр байна GULDZA UGULDZA хоёрын эртний хэлбэр нь UGUL UKUL гэж үзвэл GUL-тай нь гулзгай, гунзгай гэдэг үг бас хамаарч очих бөгөөд угтаа гулзайсан тахир махир гэсэн утгатай үүссэнийг гэрчилнэ. Говийн угалз гэдэг шороон шуурга бас л мушгиралдсан тахир байдалтай элсэн хуй учир гулзайсан гэсэн утгаар дүрс байдлыг зүйрлүүлэн нэрлэжээ. Угалз маань GUL, GUN, GIN, GON язгууртай нэгсэж ирэх бол монголын GIL (гилжир) хасгийн KIJ (KIJSAK) хийгээд KILJIR(гилжир)-тэй хамаатай болж, манж хэлний GINCIXIJAN буюу хээ гэсэн үгийн GIN язгууртай адилсана. Энэхүү GIL, KIL, GIN язгуур нь хазгай, муруй, тахир гэсэн утгаар хэрэглэгдэж байна. Энэ байдлаар үзвэл угалз гэдэг уг маань хэдийгээр нэгэн эм аргалын нэр боловч аргалын шууд нэр бус харин уг дүрсийг гаргахдаа хамгийн содон эрхтэн эврийг онцгой зурсан бололтой. Эртний хүний нүдэнд эл амьтны эвэр нь нэг их гулзайсан тахир юм харагдаад, түүнээс нь сэдэв авч угалз үйлдэхдээ өнөөх гулзайсан юмныхаа нэрээр нэрлэсэн биз ээ. 

	Иймээс угалз гэдэг үг эвэр гэсэн үгтэй утга ойролцоо бололтой. Эвэр, ээмэг, эгэх, ээтэн гэх мэт нь дугариг эргэсэн матийсан гэсэн утгатай. Энэ нэр эвэр гэсэн утгаараа бөх үлдэж нөгөө угалз нь ам өрх гэж айл гэрийг нэрлэдгийн адил юмны бие хэсгээр бүхлийг нэрлэсэн нэр байснаас эм аргалын нэр болж, бас заримдаа аргал угалз гэж хоёулыг нь нэгэн утгаар хэрэглэн аргалыг ерөнхийд нь нэрэлдэг нь адуу мал гэдэг шиг хэсэг бүхэл хоёрыг хамтруулан нэрлэж, бүхлийн санааг заадагтай адил нэрлэсэн шиг санагдана. Энэ мэт ихэнх хээ нь монгол ардын аж байдлын юмнаас эхтэй бодит үндэстэй монгол үгээр нэрлэгдсэн байна. 

	33-р зураг. Эртний эвэр угалз

	 

	 

	Ийм монгол нэрийн хажуугаар Төвөд, Энэтхэгээр нь нэрлэсэн хээнүүд байна. Жишээлбэл: Норов гэдэг хээ, бурхан тахилын юманд хэрэглэгддэг. Энэ хээ нь бяцхан эд буюу норов гэсэн төвөд үгнээс гарчээ. Уг хээ нь ганц Төвөд ч бус энэтхэгийн гаралтай ажээ. Эртний Энэтхэг (МЭӨ 5-р зуун)-ийн алдарт зохиолч Галидасын "Үүлэн зардас" гэдэг зохиолд хилэнт эзэн гэж гардаг Гувиран буюу манайхан төвөдөөр Намсрай гэдэг ардын аман зохиолд найман намсрай шиг баян гэж хэлэлцдэг эртний энэтхэгийн домог судлалд (мифология) умар зүгийг эзлэгч баялгийн эзэн хэмээдэг эрдэнэсээр бөөлжигч ам цагаан хулганаа гартаа барьсан догшин сүрлэг бурхнаа буй чимгээс сурвалжтай болох нь хишиг буяныг дэлгэрүүлэн баян тарган явуулагч эрдэнийн чимэг чандмань хэмээн монголчуудын хүндэлдэг хээ буюу зарим нутагт эрдэнийн бөөлжис гэж нэрлэдгээс илэрхий. Ийнхүү монгол хээний нэр нь хээнийхээ төрөлтэй адил тун олон ажээ. 

	
ТӨГСГӨЛ

	 

	Монгол түмний нэгээхэн хэсгийн хээ гоёлын зүйлээс тойм төдий дурдвал дээр өгүүлсэнчлэн мэт бөгөөд түүнийг маш товчоор хураан бичвэл ийм буюу. 

	Юуны өмнө хээ угалз гэгч чухам юу гэсэн үг болохыг авч үзэх хэрэгтэй. Үнэндээ хээ угалз гэсэн хосмог нэр олонтоо тааралдах авч нарийн ажвал утгын ялгараа байх бөгөөд юманд тавих элдэв чимгийн ерөнхий нэр нь хээ, нэгэн зүйл мушгиралдсан эвэр хээний нэр нь угалз ажээ. Гэвч нутаг нутгаар өөр өөр нэрлэх ёс бий. Европ зүгийн улс түмэн энэ ухагдахууныг латины "Орнаментум - чимэх" гэсэн үгнээс сурвалжлан орнамент хэмээн нэрийдэж, ургамал, геометрийн дүрс биесээс бүтэх уран зураг, зураасан зураг, уран барилгын чимгийг хэлэх атал алтай овгийн хэлтэн гэх монгол, турк, хамниган иргэд эрт дээр цагт мал адгуус эрхлэн явахуйд бэлчээрт өсөх цагаасаа хадан халилын оройгоор сүүхийлцэн, сүртэйеэ харагдах хонин гөрөөсний онцгой эрхтэн эврийг ажиглан зураглаж, түүгээр юмыг гоён анхандаа угалзран гулзайж тахирласан гэсэн утга бүхий УКУЛ буюу УКУЛЖА хэмээн нэрлэж байжээ. Хожим сунжин өөрсөж, туркт "кул", "кыл", "гөл" язгуурт үг болж, хамниганд "гин" (гинчихияан) - хээ, монголд угалз, угулз - гул (гулзгай) гил (гилжир) гэсэн хэлбэр үүсгэж мөнөөх угалзарсан юм гэдэг нь сунжин монгол хэлтний үг ярианд эхний У нь гээгдэн, эс гээгдсэн хоёр янз буй болсон мэт. Нөгөө талаар хээ угалз гэдэг маань ерөнхий утгаараа "Сийлбэр, цутгуур, хатгамал, барилгын гадаргуунаа үйлддэг хэмнэл (римт) бүхий геометрийн дүрсээс бүтдэг өнгөний найрамж, зураас хоёрын нэгдэл юм. Иймээс хээ бол хөгжим бүжиг, уран барилга, утга уянга, дуурьтай адил илэрхийлэх урлагийн аймагт багтах бөгөөд өнгөний дагнаас дүрсийн хэмт цогцлолоор бодит байдлыг илэрхийлэн тусгадаг. Чингэхдээ тухайн ард түмний нутаглах орон газар, олны ан зан, эдийн боловсролын онцлогийг тусгах учир энэ тэр үндэстний хээ угалз хэмээн эрхгүй танигдана. Тэгэхдээ аль ч үндэсний хээ угалз нь дүрсийн тэгш хэм, ахин дахин сэлгэн давтагдах хэмнэлтэй байх үндсэн журам буй. Жишээ нь: Европ зүгийн улсын хээнд голдуу цэцэг навч байх ахул далайн орныхон голдуу гадаад далайн тус амьжрах аймаг угсаатныханд далайн амьтны дүрс зонхилсон байх бол бидний монголын хээ нь эдний аль алиныг оролцуулах авч ихэвчлэн огторгуйн биеийн дүрс, өнгөний дагнаасыг эрхэм болгосон байна. Энэчлэн улс түмний түүх харилцан адилгүй тул тэдний соёл нь бас л ондоошиж ирэх бөгөөд нэгэн зүйл соёл болсон хээ угалз ч бас гарал үүсэл хөгжил дэлгэрлийн байдлаар олон аймаг угсаатанд янз янз ажээ. Иймээс эл ардын хээг судлахдаа түүний бүтсэн байдал, гарал үүсэл, тархал, дэлгэрэл, хөгжил, урлах арга хийгээд үйлдэх эдийн талаас авч үзэх хэрэгтэй болно. 

	Үүнд:

	 

	1. Монгол хээ бол бүтцийн хувьд юмны зах хөвөөгөөр тавьдаг эвэр, мушгиа, алх, хамар мэт нэгэн туузан шугам, эмээлийн тоног ширээ шургуулгын нүдний тав, хаалганы самбар, авдрын нүүрийн элдэв дөрвөлжин дугуй зайнд тавих цэцгэн дэлбээ мэт дугуйран сүлжилдсэн цацраган шугам, элдэв хавтгай дэвсгэрт хийх түмэн насан, ханан хээний торон сүлжээ болох үндсэн гурван дүрсээс бүтдэг юм. 

	 

	2. Хээ угалз нь урлаг мөний учир эрхбиш бодит байдлыг тусгасан байх тул амьдралын олон юмс хээний эх сурвалж болдог байна. Монгол хээ л гэхэд 

	а) цэцэг навчнаас сурвалжтай ургамал хээ;

	б) огторгуйн биеийн элдэв дүрсээс үүсэлтэй геометр хээ (өлзий, сүлжээ, алх, чагт, чүдэнзний булан, элдэв хамар угалз, цаасан хүрээ гэх мэт)

	в) энэ хоёрыг хосолсон ургамал-геометр хээ (цэцэг, навчтай эвэр алх мэт);

	г) эрхэмлэн дээдэлж ирсэн үнэн бодит хийгээд уран зөгнөлөөр дэврүүлж буй болгосон үлгэр домгийн амьтны дүрсээс гаралтай амьтан хээ (марал, шувуу, луу, гарди гэх мэт)

	д) дээрхийг гурвуулыг нь хосолсон гоёл ургамал-геометр-амьтан хээ (захаараа алх, дундаа цэцэг, эрвээхэйтэй чихэвчний хээ зэрэг)

	е) монголчуудын хэрэглэж явсан элдэв номын үсгээс санаа авсан үсгэн хээ (ланз, пүүз, баяр үсэг, эвхмэл, монголжин, дөрвөлжин үсгэн хээ)

	ё) эртнээс шүтэн тахиж хүндэлж ирсэн эрхэм тэмдэг, тамганаас иштэй сүлдэн хээ (8 тахил, соёмбо, улсын сүлдэн чимэглэл) зэрэг нэлээд хэдэн анги ажээ. 

	Монгол хээ нь энэ мэт олон зүйлээс эх авсны дээр ардын уран бүтээлч гараар улам бүр баяжин боловсорч, хээн зураг (байгалийн элдэв үзэгдэл юмс: бороо салхи, гал, уул, ус, уул, өвсийг дүрсэлсэн) гэдэг өвөрмөц хэлбэртэй бөгөөд ардын уран бүтээлч нар хээний нэг өнгийг 10, 20, 30 янзаар дагнан хувиргаж ялгаруулах буюу аливаа дүрсийн харилцан шүтэлцэх чанарыг сайн мэдэн юунд ямар хээ зохих нарийн дүрэм тогтолцоог буй болгосон нь ардын билгийн нээлт юм. 

	 

	3. Ардын хээ угалзны уг сурвалж ийм баялгийн дээр хийх эд, хэрэглэгдэх байдал, урлах аргаараа мөн л олон янз болж ирнэ. Жишээлбэл хийх эдийн хувьд төмөрлөг, яс, мод, бөс, эсгий, арьс, шир, шавар чулуу, шороо, гурил, цагаа идээнд үйлдэх хээ гээд өөр өөр байхын гадна хэрэглэгдэх байдал буюу аж байдлын талаас үзэхэд орон сууц, хувцас хунар, эд хогшил, эдлэл хэрэглэлийн гэж ялгаран урлах аргаараа оёмол, сийлмэл, цохимол, зурмал, цоолборломол, хадмал, наамал, шигтгэмэл, баримал, эвхмэл, зангидмал хавчуулган (чагтага мэтэст) сүлжмэл, томмол, цоолмол, хэвлэмэл, хайчилмал, ухмал, товойлгомол, зүмбэрдмэл, хайрмал, чимхмэл (бууз хийгээд боовны зүйл хийхэд) хээ гэгдэн салбарлана. 

	 

	4. Манай хээний зүйл ийм олон байгаагийн уг шалтгаан нь нэг зүй манай ард түмний өөрсдийн нь их амжилт, нөгөө талаар бусад ард түмний соёлын шимээс хүртэн, үндэсний хээ угалзаа баяжуулсан эрхэм үйл болох учир ардын хээнд дан монгол үндэсний чанартай зүйлийн хажуугаар дэлхий дахины байдалтай буюу өөр ард түмний гаралтай зүйлс бас бий. Цэцэг, алхан хээ зэрэг нь дэлхийн олонх оронд байна. Гэтэл луу, эвэр угалз тодорхой нэг ард түмний урлагт байна. Үүнийг ажвал хүн төрөлхтний буй болгосон хээн урлагийн бүтээл нь тархсан газар нутгаараа ялгаран, басхүү хээний ерөнхий хөгжлийн эрхээр нэг хэсэг улс иргэн бие биеэс алс хол оршивч харилцан учралдах аргагүй авч, ижил дөт урлал чимлийг бүтээсэн байх жамтай ажээ. Энэ байдлаас үзэхэд монгол хээ нь тархалтын хувьд сибирь (хөрөөний ир, хөлгөн хээ) умард Ази (ясан эдлэлд элбэг үзэгдэх дундаа цэгтэй цуваа дугуй хээ), Алтай (Хатан сүйх дөрвөлжин сүлжээ, чагт ишигний эвэр, дугуй, олон талт хээнүүд), Дорнод Ази (эрвээхэй, луу, шувуу, амьтны дүрс нүд, битүү сүлжээ), Төв Ази (эвэр, хамар, дөрвөлжин солонгон хээ)-ийн маяг хэмээн хуваагдаж, үүсэн хөгжиж ирсэн түүхийн үүднээс мод ясан эдлэлд хийдэг хос зураасан хээ нь бүр эртний чулуун зэвсгийн үеийн зүйл болох бөгөөд дан тойргон хээ нь түүний дараах үе төмөрлөг гарсан цагийнх, алхан хээ, хөөцөлдүүр угалз, самны шүдэн хээ нь одоогоос 2000 жилийн тэртээх чулуу хүрэл зэвсгийн үед хамааран, эрвээхэй могой, луу, шувуу, амьтны дүрс болон усан долгио, битүү сүлжээ, дөрвөлжин хээ нь Төв Азид нутаглаж байсан эртний монгол нүүдэлчин аймгуудын үед холбогдон ялангуяа эвэр угалз хамар, ширдгийн усан сүлжээ (шургуулга, хайрцаг ч гэдэг) хээ нь мөн л энэ үеэс улбаатайн дээр Хүннүгийн үед дээрх хээ нь өвөрмөц хөгжлийг олон хожмын турк-монгол угсаатны олон төрлийн үес хийгээд дэргэдэх хөрш нүүдэлчин, ойр зэргэлдээ суурин (Энэтхэг, Хятад, Согд) иргэний соёлын нөлөөгөөр улам баяжин, Ази дахины зүйл монгол хээнд оролцон, ялангуяа бурхны (шарын) шашин ихэд дэлгэрэх сацуу Төвөд болон Дорно, Өмнөд Азийн хээ угалз Монголд элбэгшсэн юм. Чингэхдээ монголчууд гагц гаднаас зээлдэгсэд байсангүй, язгуураас хүн төрөлхтний түүхийн хөгжлийн зүйлээр буй болгон хөгжүүлж ирсэн эртний соёлынхоо хөрсөн дээр сайх дэлгэрмэл хээний зүйлийг ахуй байдалдаа тохируулан, өөрийн уран санааг нэмж, бас өөрсдөө шинийг үүсгэж, монгол үндэсний хосгүй сайхан хээг бүтээжээ. 

	 

	5. Энэхүү хээ угалз нь гагц урлаг сайхан бус учир түүх ихтэй гүн утгыг агуулжээ. Уран хүн юм хийхдээ заавал байдал хүрэлцээнд нь тохируулан бэлгэтэй угалз үйлдэж, өлзий буян, эрүүл энх мандан бадрахын хээ зураг урладаг. Гэрийн үүднээ урласан усан долгио хээ бол айлын хүн бүр мөнхийн жаргал эдэлж, саар бүхэн энэ усан далайд унан саатаж ариутгах болтугай гэсэн утгатай бөгөөд элдэв эдлэлийн зүйлд соёолж буй, ид урган цэцэглэж байгаа, хатаж гулзайсан 3 байдлаар цэцэг навч урладаг нь ертөнцийн амьтан төрж, өсөж өөд болдог гэсэн гүн агуулгатай хийгээд бөх хүний зодог шуудагт амьтны хүрээлэнгийн дөрвөн хүчтэний дурс оёсон нь энэ агуу хүчтэний хүчийг биедээ шингээсэн эгнэгт дийлдэшгүй эрэлхэг зоригт бат бэх чийргийн санааг илтгэх буюу хурдан морины хүүхдийн малгайг баатрын дуулга мэт хээ чимгээр гоёдог нь юунд ч мятарч гүйцэгдэшгүй дайчин шинжтэйн тэмдэг гэж, авдар савны нүүрэнд арслан урлаж зурсан арсланг хөрөнгө хогшил хамгаалж амь насыг сахигч хүчтэний дээд гэж, үүдний бариул орон барилгын дээвэрт зээбадын толгой хийдэг нь бас л муу муухайг хөнөөн тонилгож, бузрыг үргээн ариуныг залан, урин дуудахын бэлгэ хэмээн морины хударга тэргүүтэнд гардийн дүрс үйлдэх нь агт сайн морио үтэр түргэн явуулж ажил явдлаа шалавхан бүтээхийн учир орчлонгийн хүчтэний нэг шувууны хаанаар нөхөр хийн, басхүү эзэн хүн нь өөрөө агтын дээд аргамаг унан, жигүүртний эзэн гардийг хөлөглөн яваа тул юунд эс халирах билээ гэхчлэн өгүүлэх өдий төдий тайлбар түүх, домог дурдах гүн агуулга монгол хээнд буй. Эл тайлбарлал утга нь дор дороо дэлгэр паянтай бөгөөд нэгэн хэсэг нь дээр цагийн шашин мөргөлийн үүсэлтэй боловч заримууд нь аливаа юманд дэмбэрэл зохиож хэлэлцдэг монгол ардын зөн мэдлэгийн үлгэр юм. 

	 

	6. Ийм ч учраас ардын танин мэдэхүй, хүсэл эрмэлзэл, санал бодол нь хээ угалзнаа тусан мөнөөх нь нийгмийн хөгжлийн эрхээр хувирч өөрчлөгдөж байдаг. Монголын нийгмийн амьдралд гарсан асар их өөрчлөлтийн үрээр дэлхий дахины дэвшилт соёл монголд нэвтэрч, манай урлаг хөгжлийн шинэ замд орсон билээ. 

	Монгол урчуудын бүтээлд урьд өмнө бараг дайралддаггүй байсан шинэ хээ гоёл буй болж дэлхийн хувьсгалын утга чанарыг бэлтгэсэн таван хошуу, улаан туг, тууз анх түрүүн нийгэм журмын ёсыг тогтоосон ажилчин тариачны их улсын сүлд алх хадуур, таван хошуу малаа эрх дураар маллан тамсаг жаргалаа эдэлж, аж үйлдвэр соёлоо хөгжүүлж буй хувьсалт монгол улсын төрийн сүлд, даян дэлхийд дайн дажингүй амар жимэр, тайван байхын бэлгэ тэмдэг болсон хөх цэнхэр тагтааны дүрс оролцсон хээ угалз элбэгшиж, басхүү ардын эдэлж хэрэглэдэг зүйл ч өөрсөж, ардын гэрт өнгө үзэмж хосолсон шүүгээ, хүлээн авагч, төмөр ор, сандал ширээ, чемодан, радио олонтоо үзэгдэх болж, түүнд тохируулан уламжлалт хээгээрээ гоёж байна. 

	Урьдын цагийн ноорхой бор гэр үгүй болж, аз жаргалдаа умбасан эрх чөлөөт ардын дүмбэгэр цагаан гэр бөмбийж, гаднах бүрээсний өлзий утас хошоо мөшгөөр нь өнгө үзэмжээр гоц сайхан харагдаж байна. Ардын аж байдал ийнхүү шинэчлэгдэн хээ угалз маань бас хувьсан шинэ үеийн монголын дүрслэх урлагийн хөгжлийг илэрхийлэгч нэгэн том төрөл болжээ. Шаазан, хивс, булигаар ширэн эдлэл, ардын гэрээр ярайж, өлзий утас, чүдэнзний булан хээтэй сурагч багачуудын номын цүнх, бичгийн сав, ардын хэрэглэдэг бусад уламжлалт эдлэл хазаар, эмээл, гаанс тамхины хэрэглэл, аяга, сав, хувцас хунар, ширдэг тойруулгаас авхуулаад ном хэвлэл, барилга байшингийн гоёл нь эдүгээ цагийн урлагийн дүр байдлыг харуулан байна. Нэгэн үед хэрэглэж байсан эд уурс нөгөө үед хорогдож цөөрөхөд түүнд хийх хээ гоёл бас л орхигдох авч түүнийг шинэ агуулгаар баяжуулан өөрчлөн хөгжүүлэх нь урлагийн зорилго бөгөөд энэ учрыг манай урчууд сайн мэддэг, эртний уламжлалт урлагийн бүтээлээс ашиглах, хөгжүүлэх талаар ажил хийж байна. Жишээлбэл: Нэгэн зүйл трапец дүрсэнд маш зохилдох хээ нь дэвсний угалз болох учир орчин үед эмэгтэй хүний барьдаг цүнхний гоёл болгон хээ хийж болох байна. 

	Ардын юм гэдэг яндашгүй далай адил ашиглах хэрэглэх сурвалж нь элбэг барагдашгүй тул түүнийг нарийн нягт судлан шинжилж, ардын хээ чимэг үйлдэх өдий төдий аргыг мэдэж, өнөөгийн үйлдвэрлэлд нэвтрүүлэх нь одоо үед чухал хэрэгтэй зүйлийн нэг юм. 


1967 оны хэвлэлийн хэвлэн нийтлэлийн мэдээлэл

